
ይህ ጽሑፍ የሚሸጥ አይደለም። መጽሔቱ በዓለም አቀፍ ደረጃ መጽሐፍ ቅዱስን ለማስተማር ከሚታተሙት ጽሑፎች መካከል አንዱ ሲሆን ይህ የማስተማር ሥራ የሚደገፈው ደግሞ ሰዎች በፈቃደኝነት በሚያደርጉት መዋጮ ነው። መዋጮ ለማድረግ donate.jw.org⁠ን ተመልከት።

ሌላ መግለጫ ካልተሰጠ በቀር በመጽሔቱ ላይ የተጠቀሱት ጥቅሶች የተወሰዱት ቀለል ባለ አማርኛ ከተዘጋጀው አዲስ ዓለም ትርጉም መጽሐፍ ቅዱስ ነው። ይህ መጽሔት የሚጠቀመው የአውሮፓውያንን የዘመን አቆጣጠር ነው።







ሽፋኑ፦

ዳዊት የአባቱን በጎች ሲጠብቅ፣ ኃላፊነት የሚሰማውና እምነት የሚጣልበት ሰው መሆኑን አሳይቷል፤ ድብ ሊያጠቃቸው ሲመጣ እንኳ ይከላከልላቸው ነበር (የጥናት ርዕስ 9 አንቀጽ 4)







የርዕስ ማውጫ


በዚህ እትም ውስጥ

የጥናት ርዕስ 9፦ ከግንቦት 3-9, 2021

 2  ወጣት ወንዶች—ሌሎች እምነት እንዲጥሉባችሁ ማድረግ የምትችሉት እንዴት ነው?

የጥናት ርዕስ 10፦ ከግንቦት 10-16, 2021

 8  የመጽሐፍ ቅዱስ ጥናቶች እድገት አድርገው እንዲጠመቁ በጉባኤ ደረጃ መርዳት

የጥናት ርዕስ 11፦ ከግንቦት 17-23, 2021

14  ከቅዱሳን መጻሕፍት ብርታት ማግኘት የምንችለው እንዴት ነው?

የጥናት ርዕስ 12፦ ከግንቦት 24-30, 2021

20  ፍቅር ጥላቻን ለመቋቋም ይረዳናል

የጥናት ርዕስ 13፦ ከግንቦት 31, 2021–ሰኔ 6, 2021

26  ይሖዋ የሚጠብቀን እንዴት ነው?

31  የአንባቢያን ጥያቄዎች









የጥናት ርዕስ 9

ወጣት ወንዶች—ሌሎች እምነት እንዲጥሉባችሁ ማድረግ የምትችሉት እንዴት ነው?


“[እንደ] ጤዛ ያለ የወጣቶች ሠራዊት ከጎንህ ይሰለፋል።”—መዝ. 110:3

መዝሙር 39 በአምላክ ዘንድ ጥሩ ስም ማትረፍ

ማስተዋወቂያ*




 1. ወጣት ወንድሞችን በተመለከተ ምን ማለት እንችላለን?

ወጣት ወንድሞች፣ በጉባኤ ውስጥ ልታከናውኑ የምትችሉት ብዙ ነገር አለ። ብዙዎቻችሁ ጥንካሬና ጉልበት አላችሁ። (ምሳሌ 20:29) ለጉባኤያችሁ ውድ ሀብት ናችሁ። ምናልባትም የጉባኤ አገልጋይ ሆናችሁ ለመሾም ትጓጉ ይሆናል። ሆኖም ሌሎች እንደ ልጅ አድርገው እንደሚመለከቷችሁ ሊሰማችሁ ይችላል፤ ወይም ደግሞ ‘ኃላፊነት ለመቀበል እንዳልደረስኩ አድርገው ይመለከቱኛል’ ብላችሁ ታስቡ ይሆናል። ይሁንና ገና ልጅ ብትሆኑም እንኳ በጉባኤያችሁ ውስጥ ያሉትን ወንድሞችና እህቶች አመኔታና አክብሮት ለማትረፍ በአሁኑ ወቅት ልታደርጉ የምትችሏቸው ነገሮች አሉ።

 2. በዚህ ርዕስ ውስጥ ምን እንመረምራለን?

2 በዚህ ርዕስ ውስጥ የንጉሥ ዳዊትን ሕይወት እንመረምራለን። በተጨማሪም የይሁዳ ነገሥታት የሆኑት አሳ እና ኢዮሳፍጥ ያጋጠሟቸውን ነገሮች በአጭሩ እንመለከታለን። እነዚህ ሦስት ሰዎች ያጋጠሟቸውን ፈተናዎችና የወሰዱትን እርምጃ እንመረምራለን፤ እንዲሁም ወጣት ወንድሞች ከእነሱ ምሳሌ ምን እንደሚማሩ እንመለከታለን።






ከንጉሥ ዳዊት ተማሩ


 3. ወጣቶች በጉባኤ ውስጥ ያሉ አረጋውያንን መርዳት የሚችሉበት አንዱ መንገድ የትኛው ነው?

3 ዳዊት ወጣት ሳለ ሌሎችን የሚጠቅሙ ክህሎቶችን አዳብሮ ነበር። ዳዊት መንፈሳዊ ሰው እንደነበረ ጥያቄ የለውም፤ እንዲሁም የሙዚቃ ችሎታ ያዳበረ ሲሆን ይህን ተሰጥኦውን፣ በአምላክ የተሾመ ንጉሥ የሆነውን ሳኦልን በሚጠቅም መልኩ ተጠቅሞበታል። (1 ሳሙ. 16:16, 23) ወጣቶች እናንተስ በጉባኤ ውስጥ ያሉ ወንድሞችንና እህቶችን የሚጠቅም ክህሎት አላችሁ? ብዙዎቻችሁ እንዲህ ያለ ችሎታ አላችሁ። ለምሳሌ አንዳንድ አረጋውያን ለግል ጥናት ወይም ለጉባኤ ስብሰባዎች ታብሌታቸውን ወይም የኤሌክትሮኒክ መሣሪያዎቻቸውን እንዴት መጠቀም እንደሚችሉ የሚያሳያቸው ቢያገኙ ደስ ይላቸዋል። ከእነዚህ መሣሪያዎች ጋር በተያያዘ ያላችሁ እውቀት አረጋውያን ወንድሞቻችንን በጣም ይጠቅማቸዋል።

ዳዊት የአባቱን በጎች ሲጠብቅ፣ ኃላፊነት የሚሰማውና እምነት የሚጣልበት ሰው መሆኑን አሳይቷል፤ ድብ ሊያጠቃቸው ሲመጣ እንኳ ይከላከልላቸው ነበር (አንቀጽ 4⁠ን ተመልከት)





 4. ወጣት ወንድሞች የዳዊትን ምሳሌ በመከተል የትኞቹን ባሕርያት ማዳበር ይኖርባቸዋል? (ሽፋኑን ተመልከት።)

4 ዳዊት በዕለት ተዕለት ሕይወቱ ኃላፊነት የሚሰማውና እምነት የሚጣልበት ሰው መሆኑን አሳይቷል። ለምሳሌ ወጣት ሳለ የአባቱን በጎች በትጋት ይንከባከብ ነበር። ይህ አደገኛ ሥራ ነበር። ከጊዜ በኋላ ዳዊት ንጉሥ ሳኦልን እንዲህ ብሎት ነበር፦ “አገልጋይህ የአባቱን መንጋ በሚጠብቅበት ጊዜ አንበሳ እንዲሁም ድብ ይመጣና ከመንጋው መካከል አንድ በግ ነጥቆ ይወስድ ነበር። እኔም ተከትዬው በመሄድ እመታውና በጉን ከአፉ አስጥለው ነበር።” (1 ሳሙ. 17:34, 35) ዳዊት ከበጎቹ ደህንነት ጋር በተያያዘ ኃላፊነት ይሰማው ነበር፤ እንዲሁም እነሱን ከአደጋ ለማስጣል በድፍረት እርምጃ ወስዷል። ወጣት ወንድሞች የተሰጣቸውን ማንኛውንም ኃላፊነት በትጋት በመወጣት የዳዊትን ምሳሌ መከተል ይችላሉ።

 5. በመዝሙር 25:14 መሠረት ወጣት ወንድሞች ሊያደርጉ የሚገባው ዋነኛው ነገር ምንድን ነው?

5 ወጣቱ ዳዊት ከይሖዋ ጋር የጠበቀ ወዳጅነት መሥርቶ ነበር። ከዳዊት ድፍረት ወይም በገና ከመጫወት ችሎታው የበለጠ ትልቅ ቦታ የሚሰጠው ከይሖዋ ጋር ያለው ዝምድና ነው። ይሖዋ ለዳዊት አምላኩ ብቻ ሳይሆን የቅርብ ወዳጁም ነበር። (መዝሙር 25:14⁠ን አንብብ።) ወጣት ወንድሞች፣ ልታደርጉ የሚገባው ዋነኛው ነገር በሰማይ ከሚኖረው አባታችሁ ጋር ያላችሁን ዝምድና ማጠናከር ነው። ይህ ደግሞ ተጨማሪ መብቶች እንድታገኙ ሊረዳችሁ ይችላል።

 6. አንዳንዶች ስለ ዳዊት ምን አሉታዊ አመለካከት ነበራቸው?

6 ዳዊት ሌሎች ስለ እሱ ያላቸውን አሉታዊ አመለካከት ማሸነፍ ነበረበት። ለምሳሌ ዳዊት ጎልያድን ለመዋጋት ራሱን ባቀረበበት ጊዜ ንጉሥ ሳኦል “አንተ ገና አንድ ፍሬ ልጅ ነህ” በማለት ሊያስቆመው ሞክሮ ነበር። (1 ሳሙ. 17:31-33) ከዚያ በፊት ደግሞ የገዛ ወንድሙ፣ ዳዊት ኃላፊነት የጎደለው ድርጊት እንደፈጸመ በመናገር ተቆጥቶት ነበር። (1 ሳሙ. 17:26-30) ሆኖም ይሖዋ ዳዊትን ብስለት የጎደለው ወይም ኃላፊነት የማይሰማው እንደሆነ አድርጎ አልተመለከተውም። ይሖዋ ዳዊትን በሚገባ ያውቀው ነበር። ዳዊትም ወዳጁ ይሖዋ ብርታት እንደሚሰጠው በመተማመኑ ጎልያድን አሸንፎታል።—1 ሳሙ. 17:45, 48-51

 7. ዳዊት ካጋጠመው ነገር ምን ትምህርት ታገኛላችሁ?

7 ዳዊት ካጋጠመው ነገር ምን ትምህርት ታገኛላችሁ? የዳዊት ታሪክ ትዕግሥት አስፈላጊ መሆኑን ያስተምራል። ከልጅነታችሁ ጀምሮ የሚያውቋችሁ ሰዎች እናንተን እንደ አዋቂ ለመመልከት ጊዜ ሊወስድባቸው ይችላል። ይሖዋ ግን ከውጫዊ ገጽታችሁ አልፎ እንደሚመለከት መተማመን ትችላላችሁ። ምን ዓይነት ሰው እንደሆናችሁና ምን የማድረግ ብቃት እንዳላችሁ ያውቃል። (1 ሳሙ. 16:7) በተጨማሪም ከአምላክ ጋር ያላችሁን ወዳጅነት አጠናክሩ። ዳዊት እንዲህ ያደረገው የይሖዋን የፍጥረት ሥራዎች በትኩረት በመመልከት ነው። የፍጥረት ሥራዎች ስለ ይሖዋ ምን እንደሚያስተምሩት ቆም ብሎ ያሰላስል ነበር። (መዝ. 8:3, 4፤ 139:14፤ ሮም 1:20) ማድረግ የምትችሉት ሌላው ነገር ደግሞ ይሖዋ ብርታት እንዲሰጣችሁ መጠየቅ ነው። ለምሳሌ አብረዋችሁ የሚማሩ ልጆች የይሖዋ ምሥክር በመሆናችሁ ያሾፉባችኋል? እንዲህ ያለ ሁኔታ የሚያጋጥማችሁ ከሆነ ይሖዋ ይህንን ተፈታታኝ ሁኔታ ለመወጣት እንዲረዳችሁ ጸልዩ። እንዲሁም በአምላክ ቃል፣ በመጽሐፍ ቅዱሳዊ ጽሑፎቻችን እና በቪዲዮዎቻችን ውስጥ የሚገኘውን ምክር በሥራ ላይ አውሉ። ይሖዋ አንድን ተፈታታኝ ሁኔታ እንድትወጡ የረዳችሁ እንዴት እንደሆነ በተመለከታችሁ ቁጥር በእሱ ይበልጥ እየተማመናችሁ ትሄዳላችሁ። ከዚህም በተጨማሪ ሌሎች በይሖዋ እንደምትተማመኑ ሲመለከቱ እምነት ይጥሉባችኋል።



[image: አንድ ወጣት ወንድም የአንዲት አረጋዊት እህትን ተሽከርካሪ ወንበር ሲያስተካክል፤ እናቱ አረጋዊቷ እህት ከመኪና ሲወጡ እያገዘቻቸው።]

ወጣት ወንድሞች ሌሎችን በትሕትና መርዳት የሚችሉባቸው ብዙ መንገዶች አሉ (ከአንቀጽ 8-9⁠ን ተመልከት)





8-9. ዳዊት ንጉሥ እስኪሆን ድረስ በትዕግሥት ለመጠበቅ የረዳው ምንድን ነው? ወጣት ወንድሞችስ ከእሱ ምሳሌ ምን ይማራሉ?

8 ዳዊት ያጋጠመውን ሌላ ተፈታታኝ ሁኔታም እንመልከት። ዳዊት ንጉሥ ለመሆን ከተቀባ በኋላ የይሁዳ ንጉሥ ሆኖ እስኪሾም ድረስ ለበርካታ ዓመታት መጠበቅ ነበረበት። (1 ሳሙ. 16:13፤ 2 ሳሙ. 2:3, 4) በዚህ ጊዜ በትዕግሥት ለመጠበቅ የረዳው ምንድን ነው? ዳዊት ተስፋ ቆርጦ እጁን አጣጥፎ ከመቀመጥ ይልቅ ማድረግ በሚችለው ነገር ላይ አተኩሯል። ለምሳሌ በፍልስጤም ምድር በስደት ይኖር የነበረበትን ጊዜ የእስራኤልን ጠላቶች ለመዋጋት ተጠቅሞበታል። እንዲህ በማድረግ የይሁዳን ድንበር አስጠብቋል።—1 ሳሙ. 27:1-12

9 ወጣት ወንድሞች ከዳዊት ምሳሌ ምን ትምህርት ያገኛሉ? በአሁኑ ወቅት ያላችሁን አጋጣሚ ተጠቅማችሁ ወንድሞቻችሁን አገልግሉ። ሪካርዶ የተባለ ወንድም ያጋጠመውን ነገር እንደ ምሳሌ እንመልከት።* ሪካርዶ በአሥራዎቹ ዕድሜ መጀመሪያ ከነበረበት ጊዜ አንስቶ የዘወትር አቅኚ መሆን ይፈልግ ነበር። ሆኖም ሽማግሌዎች ለዚህ መብት እንደደረሰ አልተሰማቸውም። ሪካርዶ በዚህ ከመማረር ወይም ተስፋ ከመቁረጥ ይልቅ በአገልግሎት የሚያደርገውን ተሳትፎ አሳደገ። እንዲህ ብሏል፦ “አሁን መለስ ብዬ ሳስበው ማሻሻያ ለማድረግ አጋጣሚ ማግኘቴ ጥሩ እንደነበረ ይሰማኛል። ፍላጎት ያሳዩ ሰዎችን በሙሉ ተመልሼ ለመጠየቅና ለተመላልሶ መጠየቅ በደንብ ለመዘጋጀት ጥረት አደርግ ነበር። ለመጀመሪያ ጊዜ የመጽሐፍ ቅዱስ ጥናትም መምራት ችያለሁ። ተሞክሮ እያገኘሁ ስሄድ በራስ የመተማመን ስሜቴ አደገ።” ሪካርዶ በአሁኑ ጊዜ ውጤታማ የዘወትር አቅኚ እና የጉባኤ አገልጋይ ነው።

10. ዳዊት በአንድ ወቅት ትልቅ ውሳኔ ከማድረጉ በፊት ምን አደረገ?

10 ዳዊት ያጋጠመውን ሌላ ሁኔታም እንመልከት። እሱና ሰዎቹ በስደት ይኖሩ በነበረበት ወቅት ቤተሰቦቻቸውን ትተው ለውጊያ ዘምተው ነበር። ወንዶቹ በሌሉበት በዚህ ወቅት የጠላት ሠራዊት ጥቃት በመሰንዘር ቤተሰቦቻቸውን በምርኮ ወሰደ። ዳዊት ልምድ ያለው ተዋጊ እንደመሆኑ መጠን በምርኮ የተያዙትን ለማስመለስ ውጤታማ የሆነ ስልት መቀየስ እንደማይከብደው ሊያስብ ይችል ነበር። ዳዊት ግን የይሖዋን እርዳታ ጠይቋል። አብያታር በተባለው ካህን አማካኝነት ዳዊት ይሖዋን “ይህን ወራሪ ቡድን ላሳደው?” ብሎ ጠየቀ። ይሖዋም ዳዊት ወራሪውን ቡድን እንዲያሳድድ የነገረው ሲሆን ውጤታማ እንደሚሆንም አረጋገጠለት። (1 ሳሙ. 30:7-10) ከዚህ ታሪክ ምን ትምህርት ታገኛላችሁ?



[image: ያው ወጣት ወንድም አንድ ሽማግሌ ምክር ሲሰጠው በደስታ ሲቀበል።]

ወጣት ወንድሞች ከሽማግሌዎች ምክር መጠየቅ ይኖርባቸዋል (አንቀጽ 11⁠ን ተመልከት)





11. ውሳኔ ከማድረጋችሁ በፊት ምን ማድረግ ትችላላችሁ?

11 ውሳኔ ከማድረጋችሁ በፊት የሌሎችን ምክር ጠይቁ። ወላጆቻችሁን አማክሩ። ተሞክሮ ካላቸው የጉባኤ ሽማግሌዎችም ጥሩ ምክር ማግኘት ትችላላችሁ። ይሖዋ እነዚህን የተሾሙ ወንዶች ይተማመንባቸዋል፤ እናንተም ልትተማመኑባቸው ትችላላችሁ። ይሖዋ የሚመለከታቸው ለጉባኤው እንደተሰጡ ‘ስጦታዎች’ አድርጎ ነው። (ኤፌ. 4:8) እነሱን በእምነታቸው መምሰላችሁና የሚሰጧችሁን ጥበብ የሚንጸባረቅበት ምክር ማዳመጣችሁ ይጠቅማችኋል። ከዚህ በመቀጠል ከንጉሥ አሳ ምን ትምህርት እንደምናገኝ እንመለከታለን።






ከንጉሥ አሳ ተማሩ


12. ንጉሥ አሳ መግዛት በጀመረበት ጊዜ የትኞቹ ባሕርያት ነበሩት?

12 ንጉሥ አሳ በወጣትነቱ ትሑትና ደፋር ነበር። ለምሳሌ በአባቱ በአቢያህ ምትክ ሲነግሥ የጣዖት አምልኮን ለማጥፋት እርምጃ ወስዶ ነበር። በተጨማሪም “የይሁዳ ሰዎች የአባቶቻቸውን አምላክ ይሖዋን እንዲፈልጉ እንዲሁም ሕጉንና ትእዛዙን እንዲያከብሩ” አዟል። (2 ዜና 14:1-7) ኢትዮጵያዊው ዛራ 1,000,000 ወታደሮችን አስከትሎ በይሁዳ ላይ በዘመተበት ጊዜ አሳ የይሖዋን እርዳታ በመጠየቅ የጥበብ እርምጃ ወስዷል። እንዲህ ብሏል፦ “ይሖዋ ሆይ፣ የምትረዳው ሕዝብ ብዛት ያለውም ይሁን ደካማ ለአንተ የሚያመጣው ለውጥ የለም። ይሖዋ አምላካችን ሆይ፣ እርዳን፤ በአንተ ታምነናልና።” ይህ ጸሎት አሳ፣ ይሖዋ እሱንም ሆነ ሕዝቡን የማዳን ችሎታ እንዳለው ምን ያህል እንደተማመነ የሚያሳይ ነው። አሳ በሰማይ በሚኖረው አባቱ ተማምኖ ነበር፤ ይሖዋም ‘ኢትዮጵያውያኑን ድል አደረጋቸው።’—2 ዜና 14:8-12

13. ከጊዜ በኋላ አሳ ምን ደረሰበት? ለምንስ?

13 አንድ ሚሊዮን ወታደሮችን ያቀፈ ሠራዊት መጋፈጥ በጣም አስፈሪ እንደሆነ ምንም ጥርጥር የለውም፤ ሆኖም አሳ በይሖዋ በመታመኑ ድል አድርጓቸዋል። የሚያሳዝነው ግን አሳ ቀለል ያለ ፈተና ባጋጠመው ጊዜ ይሖዋን አላማከረም። ባኦስ የተባለው ክፉ የእስራኤል ንጉሥ በዘመተበት ወቅት አሳ የሶርያን ንጉሥ እርዳታ ጠየቀ። ይህ ውሳኔ አስከፊ ውጤት አስከትሏል! ይሖዋ በነቢዩ ሃናኒ አማካኝነት አሳን እንዲህ አለው፦ “በአምላክህ በይሖዋ ከመታመን ይልቅ በሶርያ ንጉሥ ስለታመንክ የሶርያ ንጉሥ ሠራዊት ከእጅህ አምልጧል።” ደግሞም ከዚያ ጊዜ ወዲህ አሳ ጦርነት አልተለየውም። (2 ዜና 16:7, 9፤ 1 ነገ. 15:32) ከዚህ ምን ትምህርት እናገኛለን?

14. በይሖዋ እንደምትታመኑ ማሳየት የምትችሉት እንዴት ነው? በ1 ጢሞቴዎስ 4:12 መሠረት በይሖዋ ከታመናችሁ ውጤቱ ምን ይሆናል?

14 ምንጊዜም ትሑት ሁኑ፤ እንዲሁም በይሖዋ መታመናችሁን ቀጥሉ። ስትጠመቁ ጠንካራ እምነት እንዳላችሁና በይሖዋ እንደምትተማመኑ አሳይታችኋል። ይሖዋም የቤተሰቡ አባል የመሆን መብት በመስጠት አክብሯችኋል። ከዚህ በኋላም በይሖዋ መታመናችሁን መቀጠል ይኖርባችኋል። በሕይወታችሁ ላይ ትልቅ ለውጥ የሚያመጡ ውሳኔዎችን ስታደርጉ በይሖዋ መታመን ቀላል ሊሆንላችሁ ይችላል። ይሁንና በሌሎች ጊዜያትስ? ከመዝናኛ ምርጫ፣ ከሰብዓዊ ሥራ እንዲሁም ከምታወጡት ግብ ጋር በተያያዘ ውሳኔዎች ስታደርጉ በይሖዋ መታመናችሁ ምንኛ አስፈላጊ ነው! በራሳችሁ ጥበብ አትመኩ። ከዚህ ይልቅ ከእናንተ ሁኔታ ጋር ተያያዥነት ያላቸውን የመጽሐፍ ቅዱስ መሠረታዊ ሥርዓቶች ፈልጉ፤ ከዚያም በእነዚህ መሠረታዊ ሥርዓቶች ተመሩ። (ምሳሌ 3:5, 6) እንዲህ ካደረጋችሁ የይሖዋን ልብ ታስደስታላችሁ እንዲሁም በጉባኤ ያሉ ወንድሞችና እህቶችን አክብሮት ታተርፋላችሁ።—1 ጢሞቴዎስ 4:12⁠ን አንብብ።






ከንጉሥ ኢዮሳፍጥ ተማሩ


15. በ2 ዜና መዋዕል 18:1-3 እና 19:2 ላይ ተመዝግቦ እንደምናገኘው ንጉሥ ኢዮሳፍጥ ምን ስህተቶች ሠርቷል?

15 እንደ ማንኛውም ሰው ሁሉ እናንተም ፍጹማን ስላልሆናችሁ አልፎ አልፎ ስህተት መሥራታችሁ አይቀርም። ሆኖም ይህ ሁኔታ በይሖዋ አገልግሎት አቅማችሁ የፈቀደውን ሁሉ ከማድረግ ሊያግዳችሁ አይገባም። የንጉሥ ኢዮሳፍጥን ምሳሌ እንመልከት። ኢዮሳፍጥ በርካታ ግሩም ባሕርያት ነበሩት። ንጉሥ ሆኖ መግዛት በጀመረበት ወቅት “የአባቱን አምላክ ፈልጓል፤ ትእዛዙንም ተከትሏል።” በተጨማሪም በይሁዳ ከተሞች እየተዘዋወሩ ሕዝቡን ስለ ይሖዋ እንዲያስተምሩ መኳንንቱን ልኳል። (2 ዜና 17:4, 7) ይሁን እንጂ ኢዮሳፍጥ ይሖዋን የማስደሰት ልባዊ ፍላጎት ቢኖረውም የተሳሳቱ ውሳኔዎች ያደረገባቸው ጊዜያት ነበሩ። በአንድ ወቅት ኢዮሳፍጥ የተሳሳተ ውሳኔ በማድረጉ ምክንያት አንድ የይሖዋ ወኪል ምክር ሰጥቶታል። (2 ዜና መዋዕል 18:1-3⁠ን እና 19:2⁠ን አንብብ።) ከዚህ ታሪክ ምን ትምህርት ታገኛላችሁ?



[image: ወጣቱ ወንድም የስብሰባ አዳራሹን ሲያጸዳ። ቀደም ሲል ምክር የሰጠው ሽማግሌ ከርቀት ሲያየው።]

ታታሪ የሆኑና እምነት የሚጣልባቸው ወጣት ወንድሞች መልካም ስም ያተርፋሉ (አንቀጽ 16⁠ን ተመልከት)





16. ከራጂቭ ተሞክሮ ምን ትምህርት ታገኛላችሁ?

16 ምክር ሲሰጣችሁ ተቀብላችሁ በሥራ ላይ አውሉት። እንደ ብዙዎቹ ወጣት ወንዶች እናንተም ቅድሚያ ሊሰጣቸው ለሚገቡ ነገሮች ቅድሚያ መስጠት ከባድ ሊሆንባችሁ ይችላል። በዚህ ተስፋ አትቁረጡ። ራጂቭ የተባለን ወጣት ወንድም ተሞክሮ እንመልከት። ራጂቭ በአሥራዎቹ ዕድሜ ሳለ ስለነበረው ሁኔታ ሲናገር እንዲህ ብሏል፦ “አንዳንድ ጊዜ፣ በሕይወቴ ምን ማድረግ እንደምፈልግ ግራ ይገባኝ ነበር። እንደ ብዙዎቹ ወጣቶች ሁሉ ስብሰባ ከመሄድ ወይም አገልግሎት ከመውጣት ይበልጥ የሚያስደስተኝ ስፖርትና መዝናኛ ነበር።” ታዲያ ራጂቭን የረዳው ምንድን ነው? አንድ ሽማግሌ በአሳቢነት ተነሳስቶ ምክር ሰጠው። ራጂቭ “በ1 ጢሞቴዎስ 4:8 ላይ በሚገኘው መሠረታዊ ሥርዓት ላይ ቆም ብዬ እንዳስብ ረዳኝ” ብሏል። ራጂቭ የተሰጠውን ምክር በትሕትና ተቀበለ፤ እንዲሁም በሕይወቱ ውስጥ ለየትኞቹ ነገሮች ቅድሚያ መስጠት እንዳለበት ቆም ብሎ አሰበ። “በሕይወቴ ውስጥ ለመንፈሳዊ ግቦች ቅድሚያ ለመስጠት ወሰንኩ” ብሏል። ታዲያ ውጤቱ ምን ሆነ? “ይሄን ምክር ከተቀበልኩ ከጥቂት ዓመታት በኋላ የጉባኤ አገልጋይ ሆኜ ተሾምኩ” በማለት ራጂቭ ተናግሯል።






የሰማዩ አባታችሁ የሚኮራባችሁ ሰዎች ሁኑ


17. በዕድሜ ከፍ ያሉ ክርስቲያኖች ይሖዋን ስለሚያገለግሉ ወጣት ወንዶች ምን ይሰማቸዋል?

17 እናንት ወጣት ወንድሞች፣ በዕድሜ የሚበልጧችሁ ክርስቲያኖች ከእነሱ ጋር ‘እጅ ለእጅ ተያይዛችሁ’ ይሖዋን በማገልገላችሁ ከልብ ያደንቋችኋል። (ሶፎ. 3:9) ቅንዓታችሁን እንዲሁም የተሰጣችሁን ሥራ ለማከናወን ያላችሁን ተነሳሽነት በጣም ያደንቃሉ። በእነሱ ዘንድ ሞገስ አግኝታችኋል።—1 ዮሐ. 2:14

18. በምሳሌ 27:11 መሠረት ይሖዋ እሱን ስለሚያገለግሉ ወጣት ወንዶች ምን ይሰማዋል?

18 ወጣት ወንድሞች፣ ይሖዋ እንደሚወዳችሁና እንደሚተማመንባችሁ ፈጽሞ አትዘንጉ። ይሖዋ በመጨረሻዎቹ ቀናት በገዛ ፈቃዱ ራሱን የሚያቀርብ የወጣት ወንዶች ሠራዊት እንደሚኖር ትንቢት አስነግሯል። (መዝ. 110:1-3) ይሖዋ እንደምትወዱትና አቅማችሁ በፈቀደ መጠን ልታገለግሉት እንደምትፈልጉ ያውቃል። ስለዚህ ከራሳችሁም ሆነ ከሌሎች ጋር በተያያዘ ታጋሾች ሁኑ። ስህተት ስትሠሩ የሚሰጣችሁን ምክር እና ተግሣጽ ከይሖዋ እንደመጣ አድርጋችሁ ተቀበሉት። (ዕብ. 12:6) የሚሰጣችሁን ማንኛውንም ኃላፊነት በትጋት ተወጡ። ከሁሉ በላይ ደግሞ በምታደርጉት ነገር ሁሉ የሰማዩ አባታችሁ የሚኮራባችሁ ሰዎች ለመሆን ጥረት አድርጉ።—ምሳሌ 27:11⁠ን አንብብ።







ከሚከተሉት ሰዎች ሕይወት ምን ትምህርት ታገኛላችሁ?


	  ከዳዊት



	  ከአሳ



	  ከኢዮሳፍጥ









መዝሙር 135 የይሖዋ ፍቅራዊ ግብዣ፦ ‘ልጄ ሆይ፣ ጥበበኛ ሁን’

^ አን.5 ወጣት ወንድሞች በመንፈሳዊ እየጎለመሱ ሲሄዱ ይሖዋን ይበልጥ ማገልገል ይፈልጋሉ። የጉባኤ አገልጋይ መሆን እንዲችሉ በጉባኤ ውስጥ ያሉትን ወንድሞችና እህቶች አክብሮት ማትረፍ ይኖርባቸዋል። ታዲያ ወጣቶች የሌሎችን አክብሮት ማትረፍ የሚችሉት እንዴት ነው?


^ አን.9 አንዳንዶቹ ስሞች ተቀይረዋል።






^ (መዝ. 110:3) ወደ ጦርነት በምትዘምትበት ቀን* ሕዝብህ በገዛ ፈቃዱ ራሱን ያቀርባል። በቅድስና ተውበህ ሳለ፣ ከንጋት ማህፀን እንደወጣ ጤዛ ያለ የወጣቶች ሠራዊት ከጎንህ ይሰለፋል።

ወይም “ሠራዊትህ ለጦርነት በሚንቀሳቀስበት ቀን።”


^ አን.1 (ምሳሌ 20:29) የወጣቶች ክብር ጉልበታቸው ነው፤ የአረጋውያንም ግርማ ሽበታቸው ነው።



^ አን.3 (1 ሳሙ. 16:16) ጌታችን በፊቱ የቆሙትን አገልጋዮቹን በገና የሚደረድር ጥሩ ችሎታ ያለው ሰው እንዲፈልጉ ይዘዝ። ከአምላክ የመጣው መጥፎ መንፈስ በአንተ ላይ ሲወርድ ይህ ሰው በገና ይጫወትልሃል፤ አንተም ደህና ትሆናለህ።”



^ አን.3 (1 ሳሙ. 16:23) ከአምላክ የሚመጣ መጥፎ መንፈስ በሳኦል ላይ በሚወርድበት ጊዜ ሁሉ ዳዊት በገናውን አንስቶ ይደረድር ነበር፤ ሳኦልም ቀለል ይለውና ደህና ይሆን ነበር፤ መጥፎው መንፈስም ከእሱ ይርቅ ነበር።



^ አን.4 (1 ሳሙ. 17:34, 35) ዳዊትም ሳኦልን እንዲህ አለው፦ “አገልጋይህ የአባቱን መንጋ በሚጠብቅበት ጊዜ አንበሳ እንዲሁም ድብ ይመጣና ከመንጋው መካከል አንድ በግ ነጥቆ ይወስድ ነበር። 35 እኔም ተከትዬው በመሄድ እመታውና በጉን ከአፉ አስጥለው ነበር። ሊያጠቃኝ በተነሳ ጊዜም ጉሮሮውን አንቄ* በመምታት እገድለው ነበር።

ወይም “መንጋጋውን ይዤ።” ቃል በቃል “ጺሙን ጨምድጄ።”


^ (መዝ. 25:14) ከይሖዋ ጋር የጠበቀ ወዳጅነት የሚኖራቸው እሱን የሚፈሩ ሰዎች ናቸው፤ ቃል ኪዳኑንም ያሳውቃቸዋል።



^ አን.5 (መዝ. 25:14) ከይሖዋ ጋር የጠበቀ ወዳጅነት የሚኖራቸው እሱን የሚፈሩ ሰዎች ናቸው፤ ቃል ኪዳኑንም ያሳውቃቸዋል።



^ አን.6 (1 ሳሙ. 17:31-33) ዳዊት የተናገረው ነገር ተሰማ፤ ለሳኦልም ተነገረው። ስለዚህ ሳኦል ልኮ አስጠራው። 32 ዳዊትም ሳኦልን “በዚህ ሰው የተነሳ የማንም ሰው ልብ አይቅለጥ።* አገልጋይህ ሄዶ ከዚህ ፍልስጤማዊ ጋር ይዋጋል” አለው። 33 ሳኦል ግን ዳዊትን “አንተ ገና አንድ ፍሬ ልጅ ነህ፤ እሱ ግን ከልጅነቱ ጀምሮ ጦረኛ ነው፤ ስለዚህ ይህን ፍልስጤማዊ ልትገጥመው አትችልም” አለው።

ወይም “ማንም ሰው ወኔ አይክዳው።”


^ አን.6 (1 ሳሙ. 17:26-30) ዳዊትም አጠገቡ ቆመው የነበሩትን ሰዎች እንዲህ አላቸው፦ “ለመሆኑ ያን ፍልስጤማዊ ገድሎ እንዲህ ያለውን ውርደት ከእስራኤል ላይ ለሚያስወግድ ሰው ምን ይደረግለታል? ደግሞስ ይህ ያልተገረዘ ፍልስጤማዊ ሕያው በሆነው አምላክ ሠራዊት ላይ የሚሳለቀው ማን ስለሆነ ነው?” 27 ሰዎቹም “ለሚገድለው ሰውማ እንዲህ እንዲህ ይደረግለታል” በማለት ቀደም ሲል የተናገሩትን ነገር ደገሙለት። 28 ታላቅ ወንድሙ ኤልያብም ዳዊት ከሰዎቹ ጋር ሲነጋገር ሲሰማ በእሱ ላይ እጅግ ተቆጥቶ እንዲህ አለው፦ “ወደዚህ የወረድከው ለምንድን ነው? ለመሆኑ እነዚያን ጥቂት በጎች ምድረ በዳ ላይ ለማን ተውካቸው? እኔ ትዕቢትህንና የልብህን ክፉ ሐሳብ መች አጣሁት፤ ወደዚህ የመጣኸው ለሌላ ሳይሆን ውጊያውን ለማየት ነው።” 29 ዳዊትም መልሶ “ቆይ አሁን ምን አጠፋሁ? ጥያቄ እኮ ነው የጠየቅኩት!” አለ። 30 ከዚያም ከእሱ ዞር ብሎ ያንኑ ጥያቄ ሌላ ሰው ጠየቀ፤ ሰዎቹም እንደቀድሞው ያንኑ መልስ ሰጡት።



^ አን.6 (1 ሳሙ. 17:45) ዳዊትም መልሶ ፍልስጤማዊውን እንዲህ አለው፦ “አንተ ሰይፍ፣ ጭሬና ጦር ይዘህ ትመጣብኛለህ፤ እኔ ግን አንተ በተሳለቅክበት፣ የእስራኤል ተዋጊዎች አምላክ በሆነው በሠራዊት ጌታ በይሖዋ ስም እመጣብሃለሁ።



^ አን.6 (1 ሳሙ. 17:48-51) ፍልስጤማዊውም ተነስቶ ዳዊትን ለመግጠም ወደ እሱ እየተራመደ መጣ፤ ዳዊትም ፍልስጤማዊውን ለመግጠም ወደ ጦር ግንባሩ እየተንደረደረ ሄደ። 49 ከዚያም ዳዊት እጁን ወደ ኮሮጆው በመስደድ አንድ ድንጋይ አውጥቶ ወነጨፈው። ፍልስጤማዊውንም ግንባሩ ላይ መታው፤ ድንጋዩም ግንባሩ ውስጥ ገብቶ ተቀረቀረ፤ ሰውየውም በአፍጢሙ መሬት ላይ ተደፋ። 50 በዚህ ሁኔታ ዳዊት ፍልስጤማዊውን በወንጭፍና በድንጋይ አሸነፈው፤ ዳዊት በእጁ ሰይፍ ባይዝም ፍልስጤማዊውን መትቶ ገደለው። 51 ከዚያም ዳዊት እየሮጠ ሄዶ ላዩ ላይ ቆመ። የፍልስጤማዊውንም ሰይፍ ከሰገባው ውስጥ በመምዘዝ አንገቱን ቆርጦ ገደለው። ፍልስጤማውያንም ጀግናቸው መሞቱን ሲያዩ ሸሹ።



^ አን.7 (1 ሳሙ. 16:7) ሆኖም ይሖዋ ሳሙኤልን እንዲህ አለው፦ “እኔ ስላልተቀበልኩት መልኩንና የቁመቱን ርዝማኔ አትይ። አምላክ የሚያየው ሰው በሚያይበት መንገድ አይደለም፤ ምክንያቱም ሰው የሚያየው ውጫዊ ገጽታን ነው፤ ይሖዋ ግን የሚያየው ልብን ነው።”



^ አን.7 (መዝ. 8:3, 4) የጣቶችህን ሥራ ሰማያትን፣ አንተ የሠራሃቸውን ጨረቃንና ከዋክብትን ስመለከት፣   4 ታስበው ዘንድ ሟች ሰው ምንድን ነው? ትንከባከበውስ ዘንድ የሰው ልጅ ምንድን ነው?



^ አን.7 (መዝ. 139:14) በሚያስደምም ሁኔታ ግሩምና ድንቅ ሆኜ ስለተፈጠርኩ አወድስሃለሁ። ሥራዎችህ አስደናቂ ናቸው፤ ይህን በሚገባ አውቃለሁ።*

ወይም “ነፍሴ ይህን በሚገባ ታውቃለች።”


^ አን.7 (ሮም 1:20) የማይታዩት ባሕርያቱ ይኸውም ዘላለማዊ ኃይሉና አምላክነቱ ዓለም ከተፈጠረበት ጊዜ አንስቶ በግልጽ ይታያሉ፤ ምክንያቱም ባሕርያቱን ከተሠሩት ነገሮች ማስተዋል ይቻላል፤ ስለሆነም የሚያመካኙበት ነገር የላቸውም።



^ አን.8 (1 ሳሙ. 16:13) ስለዚህ ሳሙኤል የዘይቱን ቀንድ ወስዶ በወንድሞቹ ፊት ቀባው። ከዚያም ቀን አንስቶ የይሖዋ መንፈስ ለዳዊት ኃይል ሰጠው። በኋላም ሳሙኤል ተነስቶ ወደ ራማ ሄደ።



^ አን.8 (2 ሳሙ. 2:3, 4) በተጨማሪም ዳዊት አብረውት የነበሩትን ሰዎች እያንዳንዳቸውን ከነቤተሰባቸው ይዞ ወጣ፤ እነሱም በኬብሮን ዙሪያ በሚገኙ ከተሞች ውስጥ መኖር ጀመሩ። 4 ከዚያም የይሁዳ ሰዎች መጥተው በዚያ ዳዊትን በይሁዳ ቤት ላይ ንጉሥ አድርገው ቀቡት። ለዳዊትም “ሳኦልን የቀበሩት የኢያቢስጊልያድ ሰዎች ናቸው” ብለው ነገሩት።



^ አን.8 (1 ሳሙ. 27:1-12) ሆኖም ዳዊት በልቡ እንዲህ አለ፦ “አንድ ቀን በሳኦል እጅ መጥፋቴ አይቀርም። የሚያዋጣኝ ወደ ፍልስጤማውያን ምድር መሸሽ ነው፤ ሳኦልም ተስፋ ቆርጦ በእስራኤል ግዛት ሁሉ እኔን መፈለጉን ያቆማል፤ እኔም ከእጁ አመልጣለሁ።” 2 በመሆኑም ዳዊት አብረውት ከነበሩት 600 ሰዎች ጋር ተነስቶ የጌት ንጉሥ ወደሆነው ወደ ማኦክ ልጅ ወደ አንኩስ ተሻገረ። 3 ዳዊትና ሰዎቹም እያንዳንዳቸው ከነቤተሰባቸው ጌት ውስጥ አንኩስ ዘንድ ተቀመጡ። ዳዊትም ከሁለቱ ሚስቶቹ ማለትም ከኢይዝራኤላዊቷ ከአኪኖዓም እና የናባል ሚስት ከነበረችው ከቀርሜሎሳዊቷ ከአቢጋኤል ጋር ነበር። 4 ሳኦልም ዳዊት ወደ ጌት መሸሹ ሲነገረው እሱን መፈለጉን ተወ። 5 ከዚያም ዳዊት አንኩስን “በፊትህ ሞገስ አግኝቼ ከሆነ በገጠር ካሉ ከተሞች በአንዱ እንድኖር ቦታ እንዲሰጡኝ አድርግ። አገልጋይህ ለምን በንጉሥ ከተማ ከአንተ ጋር ይኖራል?” አለው። 6 በመሆኑም አንኩስ በዚያ ቀን ጺቅላግን ሰጠው። ጺቅላግ እስካሁንም ድረስ የይሁዳ ነገሥታት ይዞታ የሆነችው በዚህ ምክንያት ነው። 7 ዳዊት በፍልስጤማውያን ገጠራማ አካባቢ የኖረበት ጊዜ* አንድ ዓመት ከአራት ወር ነበር። 8 ዳዊትም ከሰዎቹ ጋር በመሆን ገሹራውያንን፣ ጊዝራውያንን እና አማሌቃውያንን ለመውረር ይወጣ ነበር፤ ምክንያቱም እነዚህ ሕዝቦች ከቴላም አንስቶ እስከ ሹር እና እስከ ግብፅ ምድር ድረስ ባለው አካባቢ ይኖሩ ነበር። 9 ዳዊት በምድሪቱ ላይ ጥቃት በሚሰነዝርበት ጊዜ ወንድም ሆነ ሴት በሕይወት አያስቀርም ነበር፤ ሆኖም መንጎችን፣ ከብቶችን፣ አህዮችን፣ ግመሎችንና ልብሶችን ወስዶ ወደ አንኩስ ይመለስ ነበር። 10 አንኩስም “ዛሬ በማን ላይ ዘመታችሁ?” ይለው ነበር። ዳዊትም “በይሁዳ ደቡባዊ ክፍል* ላይ ዘምተን ነበር” ወይም “በየራህምኤላውያን ምድር ደቡባዊ ክፍል ላይ ዘምተን ነበር” አሊያም “በቄናውያን ምድር ደቡባዊ ክፍል ላይ ዘምተን ነበር” በማለት ይመልስለት ነበር። 11 ዳዊት “‘እሱ እንዲህ አደረገ’ በማለት ስለ እኛ ሊነግሯቸው ይችላሉ” ብሎ ስላሰበ ወንድም ሆነ ሴት በሕይወት አስተርፎ ወደ ጌት አያመጣም ነበር። (ዳዊት በፍልስጤም ገጠራማ አካባቢ በኖረበት ዘመን ሁሉ እንዲህ የማድረግ ልማድ ነበረው።) 12 ስለዚህ አንኩስ ‘በእርግጥም ይህ ሰው በገዛ ሕዝቦቹ በእስራኤላውያን ዘንድ እንደ ጥንብ ተቆጥሯል፤ ስለሆነም ዕድሜ ልኩን አገልጋዬ ይሆናል’ ብሎ ስላሰበ ዳዊትን አመነው።

ቃል በቃል “የቀናት ቁጥር።”
ወይም “ኔጌብ።”


^ አን.10 (1 ሳሙ. 30:7-10) ከዚያም ዳዊት የአሂሜሌክን ልጅ ካህኑን አብያታርን “እባክህ፣ ኤፉዱን አምጣልኝ” አለው። አብያታርም ኤፉዱን ለዳዊት አመጣለት። 8 ዳዊትም “ይህን ወራሪ ቡድን ላሳደው? እደርስበት ይሆን?” ሲል ይሖዋን ጠየቀ። እሱም “በእርግጥ ስለምትደርስባቸውና የወሰዱትን ሁሉ ከእጃቸው ስለምታስጥል ሂድ አሳዳቸው” አለው። 9 ዳዊትም ወዲያውኑ አብረውት ከነበሩት 600 ሰዎች ጋር ወጣ፤ እነሱም እስከ በሶር ሸለቆ* ድረስ ሄዱ፤ በዚያም የተወሰኑ ሰዎች ወደ ኋላ ቀሩ። 10 ዳዊትም ከ400 ሰዎች ጋር ሆኖ ማሳደዱን ቀጠለ፤ በጣም ከመድከማቸው የተነሳ የበሶርን ሸለቆ መሻገር ያልቻሉት 200 ሰዎች ግን እዚያው ቀሩ።

የቃላት መፍቻውን ተመልከት።


^ አን.11 (ኤፌ. 4:8) እንዲህ ይላልና፦ “ወደ ላይ በወጣ ጊዜ ምርኮኞችን ወሰደ፤ ሰዎችንም ስጦታ አድርጎ ሰጠ።”



^ አን.12 (2 ዜና 14:1-7) በመጨረሻም አቢያህ ከአባቶቹ ጋር አንቀላፋ፤ በዳዊት ከተማም ቀበሩት፤ በምትኩም ልጁ አሳ ነገሠ። በእሱም ዘመን ምድሪቱ ለአሥር ዓመት አረፈች። 2 አሳ በአምላኩ በይሖዋ ፊት መልካምና ትክክል የሆነውን ነገር አደረገ። 3 የባዕድ አማልክቱን መሠዊያዎችና ከፍ ያሉትን የማምለኪያ ቦታዎች አስወገደ፤ የማምለኪያ ዓምዶቹንም ሰባበረ፤ እንዲሁም የማምለኪያ ግንዶቹን* ቆራረጠ። 4 በተጨማሪም የይሁዳ ሰዎች የአባቶቻቸውን አምላክ ይሖዋን እንዲፈልጉ እንዲሁም ሕጉንና ትእዛዙን እንዲያከብሩ አዘዘ። 5 ከይሁዳም ከተሞች ሁሉ ከፍ ያሉትን የማምለኪያ ቦታዎችና የዕጣን ማጨሻዎቹን አስወገደ፤ መንግሥቱም በእሱ አገዛዝ ሥር ሰላም አገኘ። 6 ምድሪቱ እረፍት አግኝታ ስለነበር በይሁዳ የተመሸጉ ከተሞችን ገነባ፤ ይሖዋ እረፍት ሰጥቶት ስለነበር በእነዚያ ዓመታት በእሱ ላይ ጦርነት የከፈተ አልነበረም። 7 የይሁዳንም ሰዎች እንዲህ አላቸው፦ “እነዚህን ከተሞች እንገንባ፤ በዙሪያቸውም ቅጥርና ማማዎች እንዲሁም በሮችና* መቀርቀሪያዎች እንሥራ። አምላካችንን ይሖዋን ስለፈለግነው ምድሪቱ አሁንም በእጃችን ናት። እኛ ፈልገነዋል፤ እሱም በዙሪያችን ካሉት ጠላቶቻችን ሁሉ እረፍት ሰጥቶናል።” በመሆኑም የግንባታ ሥራቸው ስኬታማ ሆነ።

የቃላት መፍቻውን ተመልከት።
ቃል በቃል “ሁለት ሳንቃዎች ያሏቸው በሮችና።”


^ አን.12 (2 ዜና 14:8-12) አሳ ትልቅ ጋሻና ጦር የታጠቁ 300,000 የይሁዳ ሰዎችን ያቀፈ ሠራዊት ነበረው። ከቢንያምም ነገድ ትንሽ ጋሻ* የሚያነግቡና ደጋን የሚይዙ* 280,000 ኃያላን ተዋጊዎች ነበሩ። 9 ከጊዜ በኋላ ኢትዮጵያዊው ዛራ 1,000,000 ሰዎችንና 300 ሠረገሎችን ያቀፈ ሠራዊት አስከትሎ ዘመተባቸው። ማሬሻህ በደረሰ ጊዜ 10 አሳ ሊገጥመው ወጣ፤ በማሬሻህ በሚገኘው በጸፋታ ሸለቆም ለውጊያ ተሰለፉ። 11 በዚህ ጊዜ አሳ ወደ አምላኩ ወደ ይሖዋ እንዲህ ሲል ጮኸ፦ “ይሖዋ ሆይ፣ የምትረዳው ሕዝብ ብዛት ያለውም ይሁን ደካማ ለአንተ የሚያመጣው ለውጥ የለም። ይሖዋ አምላካችን ሆይ፣ እርዳን፤ በአንተ ታምነናልና፤* በስምህ ይህን ታላቅ ሠራዊት ለመግጠም ወጥተናል። ይሖዋ ሆይ፣ አንተ አምላካችን ነህ። ሟች የሆነ ሰው በአንተ ላይ አይበርታ።” 12 በመሆኑም ይሖዋ ኢትዮጵያውያንን በአሳና በይሁዳ ፊት ድል አደረጋቸው፤ ኢትዮጵያውያኑም ሸሹ።

አብዛኛውን ጊዜ ቀስተኞች የሚይዙት ትንሽ ጋሻ።
ቃል በቃል “ደጋን የሚረግጡ።”
ቃል በቃል “ተደግፈናልና።”


^ አን.13 (2 ዜና 16:7) በዚህ ጊዜ ባለ ራእዩ ሃናኒ ወደ ይሁዳ ንጉሥ ወደ አሳ መጥቶ እንዲህ አለው፦ “በአምላክህ በይሖዋ ከመታመን* ይልቅ በሶርያ ንጉሥ ስለታመንክ* የሶርያ ንጉሥ ሠራዊት ከእጅህ አምልጧል።

ቃል በቃል “ከመደገፍ።”
ቃል በቃል “ስለተደገፍክ።”


^ አን.13 (2 ዜና 16:9) አዎ፣ በሙሉ ልባቸው ወደ እሱ ላዘነበሉት ሰዎች* ብርታቱን ያሳይ ዘንድ* የይሖዋ ዓይኖች በምድር ሁሉ ላይ ይመላለሳሉ። በዚህ ረገድ የሞኝነት ድርጊት ፈጽመሃል፤ ከእንግዲህ ወዲያ ጦርነት አይለይህም።”

ወይም “ሙሉ በሙሉ ለእሱ ላደሩ ሰዎች።”
ወይም “ያዘነበሉትን ሰዎች ይረዳ ዘንድ።”


^ አን.13 (1 ነገ. 15:32) በአሳና የእስራኤል ንጉሥ በሆነው በባኦስ መካከል የማያቋርጥ ጦርነት ነበር።



^ (1 ጢሞ. 4:12) ወጣት በመሆንህ ማንም ሰው ሊንቅህ አይገባም። ከዚህ ይልቅ ታማኞች ለሆኑት በንግግር፣ በምግባር፣ በፍቅር፣ በእምነትና በንጽሕና አርዓያ ሁን።



^ አን.14 (ምሳሌ 3:5, 6) በሙሉ ልብህ በይሖዋ ታመን፤ ደግሞም በገዛ ራስህ ማስተዋል አትመካ።*   6 በመንገድህ ሁሉ እሱን ግምት ውስጥ አስገባ፤ እሱም ጎዳናህን ቀና ያደርገዋል።

ቃል በቃል “በገዛ ራስህ ማስተዋል አትደገፍ።”


^ አን.14 (1 ጢሞ. 4:12) ወጣት በመሆንህ ማንም ሰው ሊንቅህ አይገባም። ከዚህ ይልቅ ታማኞች ለሆኑት በንግግር፣ በምግባር፣ በፍቅር፣ በእምነትና በንጽሕና አርዓያ ሁን።



^ (2 ዜና 18:1-3) ኢዮሳፍጥ ብዙ ሀብትና ታላቅ ክብር አገኘ፤ ይሁንና ከአክዓብ ጋር በጋብቻ ተዛመደ። 2 ከተወሰኑ ዓመታት በኋላም በሰማርያ ወደሚገኘው ወደ አክዓብ ወረደ፤ አክዓብም ለኢዮሳፍጥና አብረውት ለነበሩት ሰዎች እጅግ ብዙ በግና ከብት መሥዋዕት አደረገ። ደግሞም በራሞትጊልያድ ላይ እንዲዘምት ገፋፋው።* 3 ከዚያም የእስራኤል ንጉሥ አክዓብ የይሁዳን ንጉሥ ኢዮሳፍጥን “ወደ ራሞትጊልያድ ከእኔ ጋር አብረህ ትሄዳለህ?” አለው። እሱም “እኔ ማለት እኮ አንተ ማለት ነህ፤ ሕዝቤም ሕዝብህ ነው፤ በጦርነቱም አብረንህ እንሰለፋለን” አለው።

ወይም “አግባባው።”


^ (2 ዜና 19:2) ባለ ራእዩ የሃናኒ ልጅ ኢዩ ከንጉሥ ኢዮሳፍጥ ጋር ለመገናኘት ሄደ፤ እንዲህም አለው፦ “ለክፉ ሰው እርዳታ መስጠት ይገባሃል? ይሖዋን የሚጠሉትንስ መውደድ ይገባሃል? በዚህ ምክንያት ይሖዋ በአንተ ላይ ተቆጥቷል።



^ አን.15 (2 ዜና 17:4) የእስራኤልን ልማድ ከመከተል ይልቅ የአባቱን አምላክ ፈልጓል፤ ትእዛዙንም ተከትሏል።*

ቃል በቃል “በትእዛዙም ተመላልሷል።”


^ አን.15 (2 ዜና 17:7) በነገሠ በሦስተኛው ዓመት በይሁዳ ከተሞች እንዲያስተምሩ መኳንንቱን ይኸውም ቤንሃይልን፣ አብድዩን፣ ዘካርያስን፣ ናትናኤልንና ሚካያህን አስጠራቸው።



^ አን.15 (2 ዜና 18:1-3) ኢዮሳፍጥ ብዙ ሀብትና ታላቅ ክብር አገኘ፤ ይሁንና ከአክዓብ ጋር በጋብቻ ተዛመደ። 2 ከተወሰኑ ዓመታት በኋላም በሰማርያ ወደሚገኘው ወደ አክዓብ ወረደ፤ አክዓብም ለኢዮሳፍጥና አብረውት ለነበሩት ሰዎች እጅግ ብዙ በግና ከብት መሥዋዕት አደረገ። ደግሞም በራሞትጊልያድ ላይ እንዲዘምት ገፋፋው።* 3 ከዚያም የእስራኤል ንጉሥ አክዓብ የይሁዳን ንጉሥ ኢዮሳፍጥን “ወደ ራሞትጊልያድ ከእኔ ጋር አብረህ ትሄዳለህ?” አለው። እሱም “እኔ ማለት እኮ አንተ ማለት ነህ፤ ሕዝቤም ሕዝብህ ነው፤ በጦርነቱም አብረንህ እንሰለፋለን” አለው።

ወይም “አግባባው።”


^ አን.15 (2 ዜና 19:2) ባለ ራእዩ የሃናኒ ልጅ ኢዩ ከንጉሥ ኢዮሳፍጥ ጋር ለመገናኘት ሄደ፤ እንዲህም አለው፦ “ለክፉ ሰው እርዳታ መስጠት ይገባሃል? ይሖዋን የሚጠሉትንስ መውደድ ይገባሃል? በዚህ ምክንያት ይሖዋ በአንተ ላይ ተቆጥቷል።



^ አን.16 (1 ጢሞ. 4:8) የአካል ብቃት እንቅስቃሴ* በጥቂቱ ይጠቅማል፤ ለአምላክ ማደር ግን ለአሁኑም ሆነ ለወደፊቱ ሕይወት ተስፋ ስለሚሰጥ ለሁሉም ነገር ይጠቅማል።

እዚህ ላይ የገባው ግሪክኛ ቃል የጅምናስቲክ ስፖርተኛ የሚወስደውን ዓይነት ሥልጠና ያመለክታል።


^ አን.17 (ሶፎ. 3:9) በዚያን ጊዜ ሰዎች ሁሉ የይሖዋን ስም እንዲጠሩና እጅ ለእጅ ተያይዘው እንዲያገለግሉት* ቋንቋቸውን ለውጬ ንጹሕ ቋንቋ እሰጣቸዋለሁ።’

ወይም “በአንድነት እንዲያመ​ልኩት።”


^ አን.17 (1 ዮሐ. 2:14) አባቶች ሆይ፣ የምጽፍላችሁ ከመጀመሪያ ያለውን እሱን ስላወቃችሁት ነው። እናንተ ወጣት ወንዶች፣ የምጽፍላችሁ ጠንካሮች ስለሆናችሁ፣ የአምላክ ቃል በልባችሁ ስለሚኖርና ክፉውን ስላሸነፋችሁት ነው።



^ (ምሳሌ 27:11) ልጄ ሆይ፣ ለሚነቅፈኝ መልስ መስጠት እችል ዘንድ ጥበበኛ ሁን፤ ልቤንም ደስ አሰኘው።



^ አን.18 (መዝ. 110:1-3) ይሖዋ ጌታዬን “ጠላቶችህን ለእግርህ መርገጫ እስከማደርግልህ ድረስ በቀኜ ተቀመጥ” አለው።   2 ይሖዋ የኃይልህን በትር ከጽዮን ይዘረጋል፤ “በጠላቶችህ መካከል በድል አድራጊነት ግዛ”* ይላል።   3 ወደ ጦርነት በምትዘምትበት ቀን* ሕዝብህ በገዛ ፈቃዱ ራሱን ያቀርባል። በቅድስና ተውበህ ሳለ፣ ከንጋት ማህፀን እንደወጣ ጤዛ ያለ የወጣቶች ሠራዊት ከጎንህ ይሰለፋል።

ወይም “መግዛት ጀምር።”
ወይም “ሠራዊትህ ለጦርነት በሚንቀሳቀስበት ቀን።”


^ አን.18 (ዕብ. 12:6) ይሖዋ* የሚወዳቸውን ይገሥጻልና፤ እንዲያውም እንደ ልጁ አድርጎ የሚቀበለውን ሁሉ ይቀጣል።”*

ከተጨማሪው መረጃ ላይ ሀ5ን ተመልከት።
ቃል በቃል “ይገርፋል።”


^ አን.18 (ምሳሌ 27:11) ልጄ ሆይ፣ ለሚነቅፈኝ መልስ መስጠት እችል ዘንድ ጥበበኛ ሁን፤ ልቤንም ደስ አሰኘው።








የጥናት ርዕስ 10

የመጽሐፍ ቅዱስ ጥናቶች እድገት አድርገው እንዲጠመቁ በጉባኤ ደረጃ መርዳት


“እያንዳንዱ የአካል ክፍል [አካሉ] እንዲያድግ አስተዋጽኦ ያበረክታል።”—ኤፌ. 4:16

መዝሙር 85 አንዳችን ሌላውን መቀበል

ማስተዋወቂያ*




1-2. አንድ የመጽሐፍ ቅዱስ ጥናት እድገት አድርጎ እንዲጠመቅ እነማን ሊረዱት ይችላሉ?

“በመጽሐፍ ቅዱስ ጥናቴ ላይ የምማረውን ነገር በጣም ወድጄው ነበር” በማለት በፊጂ የምትኖረው ኤሚ ተናግራለች። አክላም እንዲህ ብላለች፦ “የምማረው ነገር እውነት መሆኑን አውቄ ነበር። ግን አስፈላጊውን ለውጥ ያደረግኩትና እድገት አድርጌ የተጠመቅኩት ከወንድሞችና ከእህቶች ጋር መቀራረብ ከጀመርኩ በኋላ ነው።” የኤሚ ተሞክሮ አንድን ወሳኝ እውነታ ያስገነዝበናል፦ አንድ የመጽሐፍ ቅዱስ ጥናት የጉባኤውን ወንድሞችና እህቶች እርዳታ ማግኘቱ እድገት አድርጎ እንዲጠመቅ ይረዳዋል።

2 እያንዳንዱ አስፋፊ ጉባኤው እንዲያድግ የበኩሉን አስተዋጽኦ ማበርከት ይችላል። (ኤፌ. 4:16) ሌላኒ የተባለች በቫኑዋቱ የምትኖር አቅኚ እንዲህ ብላለች፦ “‘ልጅን የሚያሳድገው መንደሩ በሙሉ ነው’ የሚል አባባል አለ። ደቀ መዛሙርት ከማድረጉ ሥራ ጋር በተያያዘም ሁኔታው ተመሳሳይ ይመስለኛል፤ ብዙውን ጊዜ አንድን ሰው ወደ እውነት ለማምጣት የመላው ጉባኤ እርዳታ ያስፈልጋል።” አንድ ልጅ አድጎ አዋቂ እስኪሆን ድረስ የቤተሰቡ አባላት፣ ወዳጅ ዘመዶቻቸው እንዲሁም አስተማሪዎቹ በሙሉ ይረዱታል። ይህን የሚያደርጉት ልጁን በማበረታታትና አንዳንድ አስፈላጊ ነገሮችን በማስተማር ነው። በተመሳሳይም አስፋፊዎች የመጽሐፍ ቅዱስ ጥናቶችን መምከር፣ ማበረታታትና ለእነሱ ጥሩ ምሳሌ መሆን ይችላሉ። በዚህ መልኩ ጥናቶቹ እድገት አድርገው እንዲጠመቁ ይረዷቸዋል።—ምሳሌ 15:22

 3. አና፣ ዶሪን እና ሌላኒ ከተናገሩት ሐሳብ ምን ትምህርት እናገኛለን?

3 የመጽሐፍ ቅዱስ ጥናቱን የሚመራው አስፋፊ፣ ሌሎች አስፋፊዎች ጥናቱን እንዲረዱት ፈቃደኛ መሆን ያለበት ለምንድን ነው? በሞልዶቫ የምትኖር አና የተባለች ልዩ አቅኚ ምን እንዳለች ልብ እንበል፦ “አንድ የመጽሐፍ ቅዱስ ጥናት እድገት እንዲያደርግ ብዙ እርዳታ ያስፈልገዋል። ስለዚህ አስጠኚው፣ ጥናቱ የሚያስፈልጉትን ነገሮች በሙሉ ብቻውን ማሟላት ከባድ ይሆንበታል።” በዚያው አገር በልዩ አቅኚነት የሚያገለግለው ዶሪንም እንዲህ ብሏል፦ “ሌሎች አስፋፊዎች የጥናቴን ልብ የሚነካ ነገር ሲናገሩ ብዙ ጊዜ አጋጥሞኛል፤ እነሱ የጠቀሱትን ነገር እኔ ብሆን ጨርሶ አላስበውም ነበር።” ሌላኒ ደግሞ ተጨማሪ ነጥብ ገልጻለች፦ “ወንድሞችና እህቶች ለጥናቱ የሚያሳዩት ፍቅርና ወዳጃዊ ስሜት የይሖዋ ሕዝቦች መሆናችንን እርግጠኛ እንዲሆን ሊረዳው ይችላል።”—ዮሐ. 13:35

 4. በዚህ ርዕስ ውስጥ ምን እንመለከታለን?

4 ይሁንና ‘የእኔ ጥናት ያልሆነ ሰው እድገት አድርጎ እንዲጠመቅ መርዳት የምችለው እንዴት ነው?’ ብላችሁ ታስቡ ይሆናል። በመጽሐፍ ቅዱስ ጥናት ላይ እንድንገኝ ስንጋበዝ እንዲሁም ጥናቱ በስብሰባዎች ላይ መገኘት ሲጀምር ምን ማድረግ እንደምንችል እስቲ እንመልከት። በተጨማሪም የመጽሐፍ ቅዱስ ጥናቶች እድገት አድርገው እንዲጠመቁ በመርዳት ረገድ ሽማግሌዎች ምን አስተዋጽኦ እንደሚያበረክቱ እንመለከታለን።






ጥናት ስትጋበዝ




[image: ፎቶግራፎች፦ 1. ጥናት የተጋበዘ አንድ ወንድም ለጥናቱ ሲዘጋጅ። 2. ያው ወንድም በጥናቱ ወቅት ሐሳብ ሲሰጥ።]

ጥናት ስትጋበዝ የሚጠናውን ትምህርት ተዘጋጅ (ከአንቀጽ 5-7⁠ን ተመልከት)





 5. የመጽሐፍ ቅዱስ ጥናት ስትጋበዝ የአንተ ሚና ምንድን ነው?

5 በመጽሐፍ ቅዱስ ጥናት ወቅት ተማሪው የአምላክን ቃል እንዲረዳ ማድረግ በዋነኝነት የአስጠኚው ኃላፊነት ነው። አስጠኚው ጥናት ሲመራ እንድትገኝ ከጋበዘህ የእሱ ረዳት መሆንህን ማስታወስ ይኖርብሃል። የአንተ ሚና እሱን ማገዝ ነው። (መክ. 4:9, 10) ታዲያ በጥናቱ ወቅት ጥሩ ረዳት መሆን የምትችለው እንዴት ነው?

 6. ጥናት ስትጋበዝ በምሳሌ 20:18 ላይ ያለውን መሠረታዊ ሥርዓት ተግባራዊ ማድረግ የምትችለው እንዴት ነው?

6 ለመጽሐፍ ቅዱስ ጥናቱ ተዘጋጅ። በመጀመሪያ አስጠኚው ስለ ተማሪው አንዳንድ ነገሮችን እንዲነግርህ ጠይቀው። (ምሳሌ 20:18⁠ን አንብብ።) እንዲህ ብለህ ልትጠይቀው ትችላለህ፦ “ስለ መጽሐፍ ቅዱስ ጥናትህ ምን ልትነግረኝ ትችላለህ? የምታጠኑት ስለ ምንድን ነው? በዛሬው ጥናት ማስጨበጥ የምትፈልገው የትኛውን ነጥብ ነው? በጥናቱ ወቅት እንዳደርግ ወይም እንድናገር የምትፈልገው አሊያም የማትፈልገው ነገር አለ? ጥናቱ እድገት እንዲያደርግ ለማበረታታት ምን ማድረግ እችላለሁ?” እርግጥ አስጠኚው የጥናቱን ሚስጥር አይነግርህም። ሆኖም ጠቃሚ የሆኑ ነጥቦችን ሊነግርህ ይችላል። ጆይ የተባለች ሚስዮናዊት፣ ጥናት ከምትጋብዛቸው ሰዎች ጋር እንዲህ ዓይነት ውይይት ታደርጋለች። እንዲህ ብላለች፦ “እንዲህ ያለውን ውይይት ማድረጌ ጥናት የምጋብዘው ሰው ጥናቴን ለመርዳት እንዲነሳሳና በጥናቱ ወቅት ምን ማለት እንዳለበት እንዲያውቅ ይረዳዋል።”

 7. ጥናት ስትጋበዝ ለጥናቱ መዘጋጀት ያለብህ ለምንድን ነው?

7 ጥናት ከተጋበዝክ የምታጠኑትን ትምህርት አስቀድመህ መዘጋጀትህ ጥሩ ይሆናል። (ዕዝራ 7:10) ቀደም ሲል የተጠቀሰው ዶሪን እንዲህ ብሏል፦ “ጥናት የጋበዝኩት ሰው ለጥናቱ ተዘጋጅቶ ሲመጣ ደስ ይለኛል። እንዲህ ማድረጉ በጥናቱ ላይ ጠቃሚ ሐሳቦችን ለመስጠት ይረዳዋል።” በተጨማሪም ጥናቱ ሁለታችሁም በደንብ እንደተዘጋጃችሁ ማስተዋሉ አይቀርም፤ ይህ ደግሞ ለእሱም ጥሩ ምሳሌ ይሆነዋል። ትምህርቱን በጥልቀት መዘጋጀት ባትችልም እንኳ ጥቂት ጊዜ ወስደህ ዋና ዋናዎቹን ነጥቦች ለማግኘት መሞከርህ ጠቃሚ ነው።

 8. በመጽሐፍ ቅዱስ ጥናቱ ወቅት ትርጉም ያለው ጸሎት ማቅረብ የምትችለው እንዴት ነው?

8 ጸሎት የመጽሐፍ ቅዱስ ጥናቱ ወሳኝ ክፍል ነው። ስለዚህ አስጠኚው እንድትጸልይ ቢጠይቅህ ምን ብለህ እንደምትጸልይ አስቀድመህ አስብ። እንዲህ ካደረግክ ጸሎትህ ይበልጥ ትርጉም ያለው ይሆናል። (መዝ. 141:2) በጃፓን የምትኖረው ሃናኤ ከአስጠኚዋ ጋር አብራ ትመጣ የነበረች እህት ታቀርበው የነበረውን ጸሎት እስካሁን ታስታውሳለች። እንዲህ ብላለች፦ “ከይሖዋ ጋር የጠበቀ ወዳጅነት እንዳላት ስላስተዋልኩ እኔም እንደ እሷ ለመሆን ፈለግኩ። ስሜን እየጠቀሰች መጸለይዋም እንደምወደድ እንዲሰማኝ ያደርገኝ ነበር።”

 9. በያዕቆብ 1:19 መሠረት በመጽሐፍ ቅዱስ ጥናት ወቅት ጥሩ ረዳት መሆን የምትችለው እንዴት ነው?

9 በጥናቱ ወቅት አስጠኚውን አግዘው። በናይጄርያ የምትኖር ኦማሙዮቪ የተባለች ልዩ አቅኚ እንዲህ ብላለች፦ “ጥሩ ረዳት ጥናቱ ሲመራ በሚገባ ይከታተላል። በጥናቱ ወቅት ጥሩ ሐሳቦችን ይሰጣል። ሆኖም ጥናቱን በዋነኝነት የሚመራው አስጠኚው እንደሆነ ስለሚገነዘብ ብዙ ላለመናገር ይጠነቀቃል።” ይሁንና ሐሳብ መስጠት ያለብህ መቼ እንደሆነ እና ምን ማለት እንዳለብህ ማወቅ የምትችለው እንዴት ነው? (ምሳሌ 25:11) አስጠኚውና ጥናቱ ሲነጋገሩ በትኩረት አዳምጥ። (ያዕቆብ 1:19⁠ን አንብብ።) አስፈላጊ ሲሆን ሐሳብ መስጠት የምትችለው እንዲህ ካደረግክ ብቻ ነው። እርግጥ አስተዋይ መሆን አለብህ። ለምሳሌ ብዙ ማውራት፣ አስጠኚው ሲያስረዳ ጣልቃ መግባት ወይም ሌላ ርዕሰ ጉዳይ ማንሳት አይኖርብህም። ሆኖም አጠር ያለ ሐሳብ፣ ምሳሌ ወይም ጥያቄ በማንሳት ነጥቡ ይበልጥ ግልጽ እንዲሆን ማድረግ ትችላለህ። አንዳንድ ጊዜ በርዕሰ ጉዳዩ ላይ ብዙም የምትጨምረው ሐሳብ እንደሌለ ይሰማህ ይሆናል። ያም ቢሆን ጥናቱን ማመስገንህና አሳቢነት ማሳየትህ እድገት እንዲያደርግ በእጅጉ ሊረዳው ይችላል።

10. ተሞክሮህን መናገርህ የመጽሐፍ ቅዱስ ጥናቱን ሊረዳው የሚችለው እንዴት ነው?

10 ለጥናቱ ተሞክሮህን ንገረው። ጥናቱን እንደሚጠቅመው ከተሰማህ፣ እንዴት እውነትን እንደሰማህ ወይም አንድን ተፈታታኝ ሁኔታ እንዴት እንደተወጣህ አሊያም በሕይወትህ ውስጥ የይሖዋን እጅ ያየኸው እንዴት እንደሆነ በአጭሩ ልትነግረው ትችላለህ። (መዝ. 78:4, 7) ተሞክሮህ ጥናቱን በእጅጉ ሊረዳው ይችላል። እምነቱን ሊያጠናክርለት እንዲሁም እድገት አድርጎ እንዲጠመቅ ሊያነሳሳው ይችላል። በተጨማሪም ያጋጠመውን ፈተና እንዴት መወጣት እንደሚችል እንዲገነዘብ ሊረዳው ይችላል። (1 ጴጥ. 5:9) በብራዚል የሚኖር ጋብርኤል የተባለ የዘወትር አቅኚ መጽሐፍ ቅዱስን እያጠና በነበረበት ወቅት ምን እንደረዳው ሲናገር እንዲህ ብሏል፦ “የወንድሞችን ተሞክሮ ስሰማ ይሖዋ የሚያጋጥሙንን ተፈታታኝ ሁኔታዎች እንደሚያይ ተገነዘብኩ። እንዲሁም እነሱ እነዚህን ፈተናዎች መወጣት ከቻሉ እኔም እንደምችል ተረዳሁ።”






ጥናቱ በስብሰባዎች ላይ መገኘት ሲጀምር




[image: ፎቶግራፎች፦ 1. አስጠኚው፣ ባለቤቱና ጥናቱ በስብሰባ አዳራሹ የመኪና ማቆሚያ አንድን ባልና ሚስት ሰላም ሲሉ። 2. ሁለት ወንድሞች በስብሰባ አዳራሹ መግቢያ ላይ ጥናቱን ሰላም ሲሉት። 3. በስብሰባ አዳራሹ ውስጥ ጥናቱ አንድ ሌላ ባልና ሚስት ሲተዋወቅ፤ ባልና ሚስቱ እሱን በመተዋወቃቸው ተደስተዋል።]

ጥናቱ በስብሰባዎች ላይ መገኘቱን እንዲቀጥል ሁላችንም ልናበረታታው እንችላለን (አንቀጽ 11⁠ን ተመልከት)





11-12. አንድ የመጽሐፍ ቅዱስ ጥናት በስብሰባ ላይ ሲገኝ ሞቅ ያለ አቀባበል ልናደርግለት የሚገባው ለምንድን ነው?

11 አንድ የመጽሐፍ ቅዱስ ጥናት እድገት አድርጎ እንዲጠመቅ አዘውትሮ በጉባኤ ስብሰባዎች ላይ መገኘትና ከስብሰባዎች ጥቅም ማግኘት አለበት። (ዕብ. 10:24, 25) አስጠኚው፣ ጥናቱ በስብሰባዎች ላይ እንዲገኝ መጋበዙ አይቀርም። ጥናቱ በስብሰባ ላይ ሲገኝ ወደ ስብሰባ መምጣቱን እንዲቀጥል ሁላችንም ልናበረታታው እንችላለን። እንዲህ ማድረግ የምንችለው እንዴት ነው?

12 ጥናቱን ሞቅ አድርገህ ተቀበለው። (ሮም 15:7) ጥናቱ ጥሩ አቀባበል ከተደረገለት ወደ ስብሰባ መምጣቱን ለመቀጠል ሊነሳሳ ይችላል። ጥናቱን ሞቅ ባለ መንገድ ሰላም በለው እንዲሁም ከሌሎች ጋር አስተዋውቀው፤ ሆኖም ይህን የምታደርገው ጥናቱን በሚያስጨንቅ መንገድ መሆን የለበትም። አስጠኚው ስላለ ብቻውን አይሆንም ብለህ አታስብ፤ አስጠኚው ዘግይቶ ሊመጣ ወይም በስብሰባ አዳራሹ ውስጥ ሌላ ሥራ ሊኖረው ይችላል። ደግሞም ጥናቱ ሲናገር ትኩረት ሰጥተህ አዳምጠው፤ በግለሰብ ደረጃ አሳቢነት አሳየው። ለጥናቱ ሞቅ ያለ አቀባበል ማድረግህ ምን ውጤት ሊኖረው ይችላል? ከጥቂት ዓመታት በፊት የተጠመቀውንና አሁን በጉባኤ አገልጋይነት እያገለገለ ያለውን የዲሚትሪን ምሳሌ እንመልከት። ለመጀመሪያ ጊዜ በስብሰባ ላይ ስለተገኘበት ወቅት ሲናገር እንዲህ ብሏል፦ “ፈራ ተባ እያልኩ ከስብሰባ አዳራሹ ውጭ ቆሜ እየጠበቅኩ ሳለ አንድ ወንድም መጣና በደግነት ወደ አዳራሹ ይዞኝ ገባ። ብዙ ሰዎች መጥተው ሰላም አሉኝ። ሁኔታው በጣም አስገረመኝ። በጣም ስለተደሰትኩ በየቀኑ ስብሰባ ቢኖረን ብዬ ተመኘሁ። ከዚህ በፊት የትም ቦታ እንደዚህ ተሰምቶኝ አያውቅም።”

13. ምግባራችን በመጽሐፍ ቅዱስ ጥናቶች ላይ ምን ተጽዕኖ ሊያሳድር ይችላል?

13 ጥሩ ምሳሌ ሁን። የምታሳየው ምግባር የመጽሐፍ ቅዱስ ጥናቱ እውነትን እንዳገኘ እርግጠኛ እንዲሆን ሊረዳው ይችላል። (ማቴ. 5:16) አሁን በሞልዶቫ በአቅኚነት የሚያገለግለው ቪታሊ እንዲህ ብሏል፦ “በጉባኤ ውስጥ ያሉ ወንድሞችንና እህቶችን አኗኗር፣ አስተሳሰብና ምግባር አስተውል ነበር። ይህም የይሖዋ ምሥክሮች እውነተኛውን ሃይማኖት እንደያዙ እርግጠኛ እንድሆን አደረገኝ።”

14. የእኛ መልካም ምሳሌነት የመጽሐፍ ቅዱስ ጥናቶች እድገት ማድረጋቸውን እንዲቀጥሉ ሊረዳቸው የሚችለው እንዴት ነው?

14 የመጽሐፍ ቅዱስ ጥናቱ ለመጠመቅ ብቃቱን እንዲያሟላ፣ የተማረውን ነገር በሥራ ላይ ማዋል አለበት። እንዲህ ማድረግ ግን ቀላል የማይሆንበት ጊዜ አለ። ሆኖም የመጽሐፍ ቅዱስን መሠረታዊ ሥርዓቶች ተግባራዊ ማድረጋችን እንዴት እንደጠቀመን ጥናቱ ሲመለከት የእኛን ምሳሌ ለመከተል ሊነሳሳ ይችላል። (1 ቆሮ. 11:1) ቀደም ሲል የተጠቀሰችውን የሃናኤን ተሞክሮ እንመልከት። እንዲህ ብላለች፦ “ወንድሞችና እህቶች እኔ የምማረውን ነገር ተግባራዊ እንደሚያደርጉ ተመልክቼ ነበር። ሌሎችን የማበረታታ፣ ይቅር ባይና አፍቃሪ ሰው መሆን የምችለው እንዴት እንደሆነ ከእነሱ ተማርኩ። ምንጊዜም ስለ ሌሎች የሚናገሩት መልካም ነገር ነበር። ስለዚህ እኔም እንደ እነሱ ለመሆን ተነሳሳሁ።”

15. በምሳሌ 27:17 መሠረት አንድ ጥናት በስብሰባዎች ላይ መገኘቱን ሲቀጥል ጓደኛ ልናደርገው የሚገባው ለምንድን ነው?

15 ጥናቱን ጓደኛ አድርገው። ጥናቱ በስብሰባዎች ላይ መገኘቱን ሲቀጥል አንተም ለእሱ ትኩረት መስጠትህን ቀጥል። (ፊልጵ. 2:4) ለምን ቀረብ ብለህ አታጫውተውም? እስካሁን ላደረጋቸው ለውጦች አመስግነው፤ እንዲሁም የመጽሐፍ ቅዱስ ጥናቱ እንዴት እየሄደ እንዳለ፣ ስለ ቤተሰቡና ስለ ሥራው ጠይቀው፤ እርግጥ እንዲህ ስታደርግ በግል ጉዳዩ ውስጥ ጣልቃ መግባት የለብህም። ከጥናቱ ጋር የምታደርገው ጭውውት ይበልጥ እንድትቀራረቡ ሊረዳችሁ ይችላል። ጥናቱን ጓደኛ ማድረግህ እድገት አድርጎ እንዲጠመቅ ሊረዳው ይችላል። (ምሳሌ 27:17⁠ን አንብብ።) ሃናኤ አሁን በዘወትር አቅኚነት እያገለገለች ነው። በስብሰባዎች ላይ መገኘት ስለጀመረችበት ጊዜ ስትናገር እንዲህ ብላለች፦ “በጉባኤ ውስጥ ጓደኞች ሳፈራ ስብሰባዎችን በጉጉት መጠበቅ ጀመርኩ። ቢደክመኝም እንኳ ከስብሰባ አልቀርም ነበር። ከአዲሶቹ ጓደኞቼ ጋር ጊዜ ማሳለፍ ያስደስተኝ ነበር፤ ይህም እምነቴን ከማይጋሩ ሰዎች ጋር የነበረኝን ጓደኝነት ለማቆም ረድቶኛል። ከይሖዋ እንዲሁም ከወንድሞችና ከእህቶች ጋር ይበልጥ ለመቀራረብ ተነሳሳሁ። በመሆኑም ለመጠመቅ ወሰንኩ።”

16. ጥናቱ የጉባኤው ክፍል እንደሆነ እንዲሰማው ለመርዳት ሌላስ ምን ማድረግ እንችላለን?

16 ተማሪው እድገትና ለውጥ ማድረጉን ሲቀጥል የጉባኤው ክፍል እንደሆነ እንዲሰማው ልንረዳው ይገባል። ይህን ማድረግ የምንችልበት አንዱ መንገድ እንግዳ ተቀባይ መሆን ነው። (ዕብ. 13:2) በሞልዶቫ የሚያገለግለው ዴኒስ መጽሐፍ ቅዱስን ያጠና ስለነበረበት ጊዜ ሲናገር እንዲህ ብሏል፦ “ወንድሞች እኔንና ባለቤቴን አብረናቸው ጊዜ እንድናሳልፍ ይጋብዙን ነበር። በሕይወታቸው የይሖዋን እጅ ስላዩበት መንገድ ያጫውቱን ነበር። ይህም በጣም አበረታቶናል። ከእነሱ ጋር በመጨዋወት ያሳለፍነው ጊዜ፣ ይሖዋን ለማገልገል እንድንወስንና እንዲህ ማድረጋችን ሕይወታችንን አስደሳች እንደሚያደርገው እርግጠኛ እንድንሆን ረድቶናል።” ጥናቱ አስፋፊ ከሆነ በኋላ ደግሞ አብሮን እንዲያገለግል ልንጋብዘው እንችላለን። በብራዚል የሚኖር ዲዬጎ የተባለ አስፋፊ እንዲህ ብሏል፦ “ብዙ ወንድሞች አብሬያቸው እንዳገለግል ጋብዘውኛል። ይህም ከእነሱ ጋር በደንብ ለመተዋወቅ የሚያስችል ጥሩ አጋጣሚ ፈጥሮልኛል። ይበልጥ በተዋወቅኳቸው መጠን ከእነሱ ብዙ ትምህርት አገኘሁ። ከይሖዋና ከኢየሱስ ጋርም ይበልጥ እንደተቀራረብኩ ተሰማኝ።”






ሽማግሌዎች ምን እርዳታ ማበርከት ይችላሉ?




[image: ፎቶግራፎች፦ 1. ጥናቱ ‘በመጠበቂያ ግንብ’ ጥናት ወቅት ሐሳብ ሲሰጥ። 2. ‘የመጠበቂያ ግንብ’ ጥናት መሪው ከስብሰባው በኋላ ጥናቱን ሲያመሰግነው።]

ሽማግሌዎች ለጥናቶች ትኩረት መስጠታችሁ እድገት እንዲያደርጉ ሊረዳቸው ይችላል (አንቀጽ 17⁠ን ተመልከት)





17. ሽማግሌዎች የመጽሐፍ ቅዱስ ጥናቶችን መርዳት የሚችሉት እንዴት ነው?

17 ለመጽሐፍ ቅዱስ ጥናቶች ጊዜ ስጧቸው። ሽማግሌዎች ለጥናቶች ፍቅርና አሳቢነት ማሳየታችሁ እድገት አድርገው እንዲጠመቁ ሊረዳቸው ይችላል። በጉባኤ ስብሰባዎች ላይ ከመጽሐፍ ቅዱስ ጥናቶች ጋር ለመጨዋወት ጊዜ መመደብ ትችሉ ይሆን? ስማቸውን ማስታወሳችሁ ትኩረት እንደሰጣችኋቸው እንዲሰማቸው ያደርጋል፤ በተለይ በስብሰባዎች ላይ ሐሳብ መስጠት ሲጀምሩ ስማቸውን ማስታወሳችሁ አስፈላጊ ነው። ፕሮግራማችሁን አስተካክላችሁ አስፋፊዎች ጥናት ሲመሩ አልፎ አልፎ አብራችኋቸው መሆን ትችላላችሁ? እንዲህ ስታደርጉ ከምታስቡት በላይ ጥናቱን መርዳት ትችሉ ይሆናል። በናይጄርያ የምትኖር ጃኪ የተባለች አቅኚ እንዲህ ብላለች፦ “ብዙ ጥናቶች አብሮኝ የመጣው ወንድም የጉባኤ ሽማግሌ መሆኑን ሲያውቁ በጣም ይገረማሉ። እንዲያውም አንድ የመጽሐፍ ቅዱስ ጥናት እንዲህ ብሎ ነበር፦ ‘የእኛ ፓስተር በፍጹም እንዲህ ሊያደርግ አይችልም። እሱ የሚጠይቀው ሀብታሞችን ብቻ ያውም ገንዘብ ከከፈሉት ነው!’” ይህ ጥናት አሁን በስብሰባዎች ላይ ይገኛል።

18. ሽማግሌዎች በሐዋርያት ሥራ 20:28 ላይ የተሰጣቸውን ኃላፊነት መወጣት የሚችሉት እንዴት ነው?

18 አስጠኚዎችን አሠልጥኗቸው እንዲሁም አበረታቷቸው። ሽማግሌዎች፣ አስፋፊዎች በአገልግሎታቸው ውጤታማ እንዲሆኑ የመርዳት ከባድ ኃላፊነት አለባችሁ፤ ይህም የመጽሐፍ ቅዱስ ጥናት የመምራትን ሥራ ይጨምራል። (የሐዋርያት ሥራ 20:28⁠ን አንብብ።) አንድ አስፋፊ አንተ በተገኘህበት የመጽሐፍ ቅዱስ ጥናት መምራት ካስፈራው ጥናቱን አንተ ልትመራ እንደምትችል ግለጽለት። ቀደም ሲል የተጠቀሰችው ጃኪ እንዲህ ብላለች፦ “ሽማግሌዎች ስለ መጽሐፍ ቅዱስ ጥናቶቼ አዘውትረው ይጠይቁኛል። የመጽሐፍ ቅዱስ ጥናት ከመምራት ጋር በተያያዘ የከበደኝ ነገር ካለ ጠቃሚ ምክር ይሰጡኛል።” ሽማግሌዎች አስጠኚዎችን ለማበረታታትና ተስፋ እንዳይቆርጡ ለመርዳት ብዙ ነገር ማድረግ ይችላሉ። (1 ተሰ. 5:11) ጃኪ አክላ እንዲህ ብላለች፦ “ሽማግሌዎች ሲያበረታቱኝና የማደርገውን ጥረት እንደሚያደንቁ ሲገልጹልኝ በጣም ደስ ይለኛል። በሞቃታማ ቀን ቀዝቃዛ ውኃ መጠጣት እንደሚያረካ ሁሉ ሽማግሌዎች የሚሰጡኝ ማበረታቻም መንፈሴን ያድሰዋል። ሥራዬን የሚያደንቁ መሆኑ በራስ የመተማመን ስሜቴን ያሳድገዋል፤ እንዲሁም የመጽሐፍ ቅዱስ ጥናት በመምራቱ ሥራ ይበልጥ ደስታ እንዳገኝ ይረዳኛል።”—ምሳሌ 25:25

19. ሁላችንም በየትኛው አስደሳች ሥራ መካፈል እንችላለን?

19 በአሁኑ ወቅት የመጽሐፍ ቅዱስ ጥናት ባይኖረንም እንኳ ጥናቶች መንፈሳዊ እድገት እንዲያደርጉ መርዳት እንችላለን። በጥናቱ ወቅት፣ በደንብ የታሰበባቸው ሐሳቦች በመስጠት አስጠኚውን ማገዝ እንችላለን፤ እርግጥ ብዙ እንዳናወራ መጠንቀቅ ይኖርብናል። ጥናቶች ወደ ስብሰባ ሲመጡ ጓደኛ ልናደርጋቸው እንዲሁም ጥሩ ምሳሌ ልንሆንላቸው እንችላለን። በተጨማሪም ሽማግሌዎች ለጥናቶች ጊዜ በመስጠት ሊያበረታቷቸው ይችላሉ፤ ለአስጠኚዎች ደግሞ ሥልጠናና ማበረታቻ መስጠት ይኖርባቸዋል። አንድ ሰው አባታችንን ይሖዋን እንዲወድና እንዲያገለግል አነስተኛም ቢሆን አስተዋጽኦ ከማበርከት ይበልጥ የሚያስደስት ምን ነገር ይኖራል!







ምን ብለህ ትመልሳለህ?


	  ጥናት ስንጋበዝ የመጽሐፍ ቅዱስ ጥናቶች እድገት አድርገው እንዲጠመቁ መርዳት የምንችለው እንዴት ነው?



	  የመጽሐፍ ቅዱስ ጥናቶች ስብሰባ መገኘት ከጀመሩ በኋላ እድገት አድርገው እንዲጠመቁ ልንረዳቸው የምንችለው እንዴት ነው?



	  ሽማግሌዎች የመጽሐፍ ቅዱስ ጥናቶችን እድገት አድርገው እንዲጠመቁ ሊረዷቸው የሚችሉት እንዴት ነው?









መዝሙር 79 ጸንተው እንዲቆሙ አስተምሯቸው

^ አን.5 አንዳንዶቻችን በአሁኑ ወቅት የመጽሐፍ ቅዱስ ጥናት የለንም። ሆኖም ሁላችንም የመጽሐፍ ቅዱስ ጥናቶች እድገት አድርገው እንዲጠመቁ መርዳት እንችላለን። የመጽሐፍ ቅዱስ ጥናቶች እድገት አድርገው እንዲጠመቁ ለመርዳት እያንዳንዳችን ምን አስተዋጽኦ ማበርከት እንደምንችል በዚህ ርዕስ ውስጥ እንመለከታለን።






^ (ኤፌ. 4:16) በእሱ አማካኝነት የአካል ክፍሎች ሁሉ አስፈላጊ የሆነውን ነገር በሚያሟላው በእያንዳንዱ መገጣጠሚያ አማካኝነት እርስ በርስ ተስማምተው ተገጣጥመዋል። እያንዳንዱ የአካል ክፍል በአግባቡ ሥራውን ማከናወኑ አካሉ ራሱን በፍቅር እያነጸ እንዲያድግ አስተዋጽኦ ያበረክታል።



^ አን.2 (ኤፌ. 4:16) በእሱ አማካኝነት የአካል ክፍሎች ሁሉ አስፈላጊ የሆነውን ነገር በሚያሟላው በእያንዳንዱ መገጣጠሚያ አማካኝነት እርስ በርስ ተስማምተው ተገጣጥመዋል። እያንዳንዱ የአካል ክፍል በአግባቡ ሥራውን ማከናወኑ አካሉ ራሱን በፍቅር እያነጸ እንዲያድግ አስተዋጽኦ ያበረክታል።



^ አን.2 (ምሳሌ 15:22) መመካከር* ከሌለ የታቀደው ነገር ሳይሳካ ይቀራል፤ በብዙ አማካሪዎች ግን ይሳካል።

ወይም “ልብ ለልብ መነጋገር።”


^ አን.3 (ዮሐ. 13:35) እርስ በርሳችሁ ፍቅር ቢኖራችሁ ሰዎች ሁሉ ደቀ መዛሙርቴ እንደሆናችሁ በዚህ ያውቃሉ።”



^ አን.5 (መክ. 4:9, 10) አንድ ከመሆን ሁለት መሆን ይሻላል፤ ምክንያቱም ሁለት ሆነው የሚያከናውኑት ሥራ ጥሩ ውጤት* ያስገኝላቸዋል። 10 አንዱ ቢወድቅ ሁለተኛው ባልንጀራውን ደግፎ ሊያነሳው ይችላልና። ይሁንና ደግፎ የሚያነሳው ሰው በሌለበት አንዱ ቢወድቅ እንዴት ይሆናል?

ወይም “የተሻለ ጥቅም።”


^ (ምሳሌ 20:18) መመካከር* ሲኖር የታቀደው ነገር ይሳካል፤* ለውጊያም ስትወጣ ጥበብ ያለበት አመራር ተቀበል።

ወይም “ምክር።”
ወይም “ይጸናል።”


^ አን.6 (ምሳሌ 20:18) መመካከር* ሲኖር የታቀደው ነገር ይሳካል፤* ለውጊያም ስትወጣ ጥበብ ያለበት አመራር ተቀበል።

ወይም “ምክር።”
ወይም “ይጸናል።”


^ አን.7 (ዕዝራ 7:10) ዕዝራ የይሖዋን ሕግ ለመመርመርና ተግባራዊ ለማድረግ እንዲሁም ሥርዓቱንና ፍርዱን በእስራኤል ውስጥ ለማስተማር ልቡን አዘጋጅቶ* ነበር።

ወይም “በልቡ ቆርጦ።”


^ አን.8 (መዝ. 141:2) ጸሎቴ በአንተ ፊት እንደተዘጋጀ ዕጣን ይሁን፤ የተዘረጉት እጆቼ ምሽት ላይ እንደሚቀርብ የእህል መባ ይሁኑ።



^ (ያዕ. 1:19) የተወደዳችሁ ወንድሞቼ፣ ይህን እወቁ፦ ሰው ሁሉ ለመስማት የፈጠነ፣ ለመናገር የዘገየና ለቁጣ የዘገየ መሆን አለበት፤



^ አን.9 (ምሳሌ 25:11) በተገቢው ጊዜ የተነገረ ቃል ከብር በተሠራ ዕቃ ላይ* እንዳለ የወርቅ ፖም ነው።

ወይም “በብር መደብ ላይ።”


^ አን.9 (ያዕ. 1:19) የተወደዳችሁ ወንድሞቼ፣ ይህን እወቁ፦ ሰው ሁሉ ለመስማት የፈጠነ፣ ለመናገር የዘገየና ለቁጣ የዘገየ መሆን አለበት፤



^ አን.10 (መዝ. 78:4) ከልጆቻቸው አንደብቀውም፤ ይሖዋ ያከናወናቸውን የሚያስመሰግኑ ሥራዎችና ብርታቱን፣ ደግሞም የሠራቸውን አስደናቂ ነገሮች ለመጪው ትውልድ እንተርካለን።



^ አን.10 (መዝ. 78:7) በዚህ ጊዜ እነሱ ትምክህታቸውን በአምላክ ላይ ይጥላሉ። የአምላክን ሥራዎች አይረሱም፤ ይልቁንም ትእዛዛቱን ይጠብቃሉ።



^ አን.10 (1 ጴጥ. 5:9) ሆኖም በዓለም ዙሪያ በመላው የወንድማማች ማኅበር ውስጥ ያሉት ወንድሞቻችሁ ተመሳሳይ መከራ እየደረሰባቸው እንዳለ ተገንዝባችሁ በእምነት ጸንታችሁ በመቆም ተቃወሙት።



^ አን.11 (ዕብ. 10:24, 25) እንዲሁም እርስ በርስ ለፍቅርና ለመልካም ሥራዎች መነቃቃት* እንድንችል አንዳችን ለሌላው ትኩረት እንስጥ፤* 25 አንዳንዶች ልማድ እንዳደረጉት መሰብሰባችንን* ቸል አንበል፤ ከዚህ ይልቅ እርስ በርስ እንበረታታ፤ ደግሞም ቀኑ እየቀረበ መምጣቱን ስናይ ከበፊቱ ይበልጥ ይህን እናድርግ።

ወይም “አንዳችን ሌላውን ለፍቅርና ለመልካም ሥራዎች መቀስቀስ ወይም ማነሳሳት።”
ወይም “እናስብ።”
ለአምልኮ መሰብሰብን ያመለክታል።


^ አን.12 (ሮም 15:7) ስለዚህ ክርስቶስ እኛን እንደተቀበለን ሁሉ አምላክ እንዲከበር እናንተም አንዳችሁ ሌላውን ተቀበሉ።



^ አን.13 (ማቴ. 5:16) በተመሳሳይም ሰዎች መልካም ሥራችሁን አይተው በሰማያት ያለውን አባታችሁን እንዲያከብሩ ብርሃናችሁ በሰው ፊት ይብራ።



^ አን.14 (1 ቆሮ. 11:1) እኔ የክርስቶስን አርዓያ እንደምከተል እናንተም የእኔን አርዓያ ተከተሉ።



^ (ምሳሌ 27:17) ብረት ብረትን እንደሚስል ሁሉ ሰውም ጓደኛውን ይስለዋል።*

ቃል በቃል “የጓደኛውን ፊት ይስላል።”


^ አን.15 (ፊልጵ. 2:4) ስለ ራሳችሁ ፍላጎት ብቻ ከማሰብ ይልቅ እያንዳንዳችሁ ለሌሎች ሰዎች ፍላጎትም ትኩረት ስጡ።



^ አን.15 (ምሳሌ 27:17) ብረት ብረትን እንደሚስል ሁሉ ሰውም ጓደኛውን ይስለዋል።*

ቃል በቃል “የጓደኛውን ፊት ይስላል።”


^ አን.16 (ዕብ. 13:2) እንግዳ መቀበልን* አትርሱ፤ አንዳንዶች ይህን ሲያደርጉ ሳያውቁት መላእክትን አስተናግደዋልና።

ወይም “ለእንግዶች ደግነት ማሳየትን።”


^ (ሥራ 20:28) ለራሳችሁም ሆነ አምላክ በገዛ ልጁ ደም የዋጀውን ጉባኤውን እረኛ ሆናችሁ እንድትጠብቁ መንፈስ ቅዱስ የበላይ ተመልካቾች አድርጎ በላዩ ለሾማችሁ መንጋ ሁሉ ትኩረት ስጡ።



^ አን.18 (ሥራ 20:28) ለራሳችሁም ሆነ አምላክ በገዛ ልጁ ደም የዋጀውን ጉባኤውን እረኛ ሆናችሁ እንድትጠብቁ መንፈስ ቅዱስ የበላይ ተመልካቾች አድርጎ በላዩ ለሾማችሁ መንጋ ሁሉ ትኩረት ስጡ።



^ አን.18 (1 ተሰ. 5:11) ስለዚህ አሁን እያደረጋችሁት እንዳለው እርስ በርስ ተበረታቱ* እንዲሁም እርስ በርስ ተናነጹ።

ወይም “ተጽናኑ።”


^ አን.18 (ምሳሌ 25:25) ቀዝቃዛ ውኃ የዛለችን ነፍስ* እንደሚያረካ ሁሉ ከሩቅ አገር የመጣ መልካም ወሬም እንዲሁ ነው።

የቃላት መፍቻውን ተመልከት።







የጥናት ርዕስ 11

ከቅዱሳን መጻሕፍት ብርታት ማግኘት የምንችለው እንዴት ነው?


‘አምላክ ጽናትን ይሰጣል።’—ሮም 15:5

መዝሙር 94 ለአምላክ ቃል አመስጋኝ መሆን

ማስተዋወቂያ*




 1. የይሖዋ ሕዝቦች ምን ዓይነት ፈተና ሊያጋጥማቸው ይችላል?

ከባድ ፈተና አጋጥሞሃል? ምናልባት በጉባኤህ ውስጥ ያለ አንድ ክርስቲያን ስሜትህን ጎድቶት ይሆናል። (ያዕ. 3:2) ወይም ደግሞ ይሖዋን በማገልገልህ ምክንያት የሥራ ባልደረቦችህ ወይም አብረውህ የሚማሩ ልጆች ያሾፉብህ ይሆናል። (1 ጴጥ. 4:3, 4) አሊያም ደግሞ ቤተሰቦችህ በስብሰባዎች ላይ እንዳትገኝ ወይም ስለ እምነትህ እንዳትመሠክር ሊከለክሉህ እየሞከሩ ይሆናል። (ማቴ. 10:35, 36) የገጠመህ ፈተና በጣም ከባድ ከሆነብህ ይሖዋን ማገልገልህን ለማቆም ትፈተን ይሆናል። ሆኖም ያጋጠመህ ፈተና ምንም ይሁን ምን ይሖዋ ችግሩን ለመፍታት የሚያስችል ጥበብና ፈተናውን በጽናት ለመቋቋም የሚረዳ ብርታት እንደሚሰጥህ እርግጠኛ መሆን ትችላለህ።

ያጋጠመንን ፈተና ለመወጣት የሚረዳ መመሪያ ማግኘት ከፈለግን ምን ማድረግ እንችላለን?


	

[image: አንዲት እህት መጽሐፍ ቅዱስ ከማንበቧ በፊት ስትጸልይ።]



1. መጸለይ

የመጽሐፍ ቅዱስ ንባብህን ከመጀመርህ በፊት፣ ከምታነበው ነገር ጥቅም ማግኘት የምትችለው እንዴት እንደሆነ ለማስተዋል እንዲረዳህ ይሖዋን ጠይቀው (አንቀጽ 3⁠ን ተመልከት)



	

[image: ያቺው እህት ሐዋርያው ጳውሎስ እስር ቤት ሆኖ ደብዳቤ ሲጽፍ ስለነበረበት ሁኔታ በዓይነ ሕሊናዋ ስትሥል።]



2. በዓይነ ሕሊና መሣል

አንድን የመጽሐፍ ቅዱስ ዘገባ ስታነብ ራስህን በዋናው ባለታሪክ ቦታ ለማስቀመጥ ጥረት አድርግ (አንቀጽ 4⁠ን ተመልከት)



	

[image: እህት በመጽሐፍ ቅዱስ ውስጥ ባነበበችው ነገር ላይ ስታሰላስል እንዲሁም ‘ስለ አምላክ መንግሥት የተሟላ ምሥክርነት መስጠት’ የተባለውን መጽሐፍ ስታነብ።]



3. ማሰላሰል

ስላነበብከው ነገርና ዘገባው ለአንተ ስለያዘው ትምህርት በጥልቀት አስብ (አንቀጽ 5⁠ን ተመልከት)



	

[image: አንዲት እህት መናፈሻ ውስጥ ለአንዲት ሴት ስትሰብክ።]



4. በተግባር ማዋል

የተማርከውን ነገር በተግባር ማዋልህ የተሻለ ውሳኔ ለማድረግ፣ ውስጣዊ ሰላም ለማግኘት እንዲሁም እምነትህን ይበልጥ ለማጠናከር ይረዳሃል (አንቀጽ 6⁠ን ተመልከት)









 2. በሮም 15:4 መሠረት የአምላክን ቃል ማንበብ ምን ጥቅም ያስገኝልናል?

2 ይሖዋ ፍጹማን ያልሆኑ ሰዎች ከባድ ፈተናዎችን የተቋቋሙት እንዴት እንደሆነ የሚገልጹ ዝርዝር ሐሳቦችን በቃሉ ውስጥ አስፍሮልናል። ይህን ያደረገው ለምንድን ነው? ለእኛ ትምህርት እንዲሆን አስቦ ነው። ይሖዋ በሐዋርያው ጳውሎስ አማካኝነት በሮም 15:4 ላይ የነገረን ይህንን ነው። (ጥቅሱን አንብብ።) በመጽሐፍ ቅዱስ ውስጥ የሚገኙትን ዘገባዎች ማንበባችን መጽናኛና ተስፋ ሊሰጠን ይችላል። ሆኖም የተሟላ ጥቅም ማግኘት ከፈለግን መጽሐፍ ቅዱስን ማንበባችን ብቻውን በቂ አይደለም። ከመጽሐፍ ቅዱስ የምናነበው ነገር አስተሳሰባችንን እንዲቀርጸው እና ልባችንን እንዲነካው መፍቀድ ይኖርብናል። ያጋጠመንን ፈተና ለመወጣት የሚረዳ መመሪያ ማግኘት ከፈለግን ምን ማድረግ እንችላለን? የሚከተሉትን አራት እርምጃዎች መውሰድ እንችላለን፦ (1) መጸለይ፣ (2) በዓይነ ሕሊና መሣል፣ (3) ማሰላሰል እና (4) በተግባር ማዋል። እነዚህን አራት እርምጃዎች መውሰድ የምንችለው እንዴት እንደሆነ ከዚህ ቀጥሎ እንመረምራለን።* ከዚያም ንጉሥ ዳዊት እና ሐዋርያው ጳውሎስ ካጋጠማቸው ነገር ትምህርት ለማግኘት እነዚህን አራት እርምጃዎች መውሰድ የምንችለው እንዴት እንደሆነ እንመለከታለን።



[image: አንዲት እህት መጽሐፍ ቅዱስ ከማንበቧ በፊት ስትጸልይ።]

1. መጸለይ

የመጽሐፍ ቅዱስ ንባብህን ከመጀመርህ በፊት፣ ከምታነበው ነገር ጥቅም ማግኘት የምትችለው እንዴት እንደሆነ ለማስተዋል እንዲረዳህ ይሖዋን ጠይቀው (አንቀጽ 3⁠ን ተመልከት)





 3. የመጽሐፍ ቅዱስን ንባብህን ከመጀመርህ በፊት ምን ማድረግ አለብህ? ለምንስ?

3 (1) መጸለይ። የመጽሐፍ ቅዱስ ንባብህን ከመጀመርህ በፊት ከምታነበው ነገር ጥቅም ማግኘት የምትችለው እንዴት እንደሆነ ለማስተዋል እንዲረዳህ ይሖዋን ጠይቀው። ለምሳሌ አንድን ችግር ለመወጣት የሚረዳ ምክር ማግኘት ከፈለግህ በዚህ ረገድ የሚረዱህን መሠረታዊ ሥርዓቶች በቃሉ ውስጥ ለማግኘት እንዲረዳህ ወደ ይሖዋ ጸልይ።—ፊልጵ. 4:6, 7፤ ያዕ. 1:5





[image: ያቺው እህት ሐዋርያው ጳውሎስ እስር ቤት ሆኖ ደብዳቤ ሲጽፍ ስለነበረበት ሁኔታ በዓይነ ሕሊናዋ ስትሥል።]

2. በዓይነ ሕሊና መሣል

አንድን የመጽሐፍ ቅዱስ ዘገባ ስታነብ ራስህን በዋናው ባለታሪክ ቦታ ለማስቀመጥ ጥረት አድርግ (አንቀጽ 4⁠ን ተመልከት)





 4. አንድ የመጽሐፍ ቅዱስ ዘገባ ሕያው እንዲሆንልህ ማድረግ የምትችለው እንዴት ነው?

4 (2) በዓይነ ሕሊና መሣል። ይሖዋ ነገሮችን በዓይነ ሕሊናችን የመሣል አስደናቂ ችሎታ ሰጥቶናል። አንድ የመጽሐፍ ቅዱስ ዘገባ ሕያው እንዲሆንልህ ሁኔታውን በዓይነ ሕሊናህ ለመሣልና ራስህን በዋናው ባለታሪክ ቦታ ለማስቀመጥ ጥረት አድርግ። ባለታሪኩ ያየው ነገር እንዲታይህና የተሰማው ስሜት እንዲሰማህ ለማድረግ ሞክር።





[image: እህት በመጽሐፍ ቅዱስ ውስጥ ባነበበችው ነገር ላይ ስታሰላስል እንዲሁም ‘ስለ አምላክ መንግሥት የተሟላ ምሥክርነት መስጠት’ የተባለውን መጽሐፍ ስታነብ።]

3. ማሰላሰል

ስላነበብከው ነገርና ዘገባው ለአንተ ስለያዘው ትምህርት በጥልቀት አስብ (አንቀጽ 5⁠ን ተመልከት)





 5. ማሰላሰል ምንድን ነው? ማሰላሰል የምንችለውስ እንዴት ነው?

5 (3) ማሰላሰል። ማሰላሰል ማለት ስላነበብከው ነገርና ዘገባው ለአንተ ስለያዘው ትምህርት በጥልቀት ማሰብ ማለት ነው። ማሰላሰልህ ነጥቦቹን ለማያያዝና ርዕሰ ጉዳዩን በጥልቀት ለመረዳት ይረዳሃል። መጽሐፍ ቅዱስን ማንበብ፣ ምግብ ለማብሰል የሚያስፈልጉ ጥሬ ዕቃዎችን ሰብስቦ ጠረጴዛ ላይ ከማስቀመጥ ጋር ሊመሳሰል ይችላል። ማሰላሰል ደግሞ እነዚህን ጥሬ ዕቃዎች ተጠቅሞ ጣፋጭ ምግብ እንደማብሰል ነው። ለማሰላሰል እንዲረዳህ እንደሚከተሉት ላሉ ጥያቄዎች መልስ ለማግኘት መሞከር ትችላለህ፦ ‘በዘገባው ላይ የተጠቀሰው ዋነኛው ባለታሪክ ችግሩን ለመፍታት ምን እርምጃ ወስዷል? ይሖዋ የረዳው እንዴት ነው? ከዘገባው ያገኘሁትን ትምህርት ያጋጠመኝን ችግር ለመቋቋም ልጠቀምበት የምችለው እንዴት ነው?’





[image: አንዲት እህት መጽሐፍ ቅዱስ ከማንበቧ በፊት ስትጸልይ።]

4. በተግባር ማዋል

የተማርከውን ነገር በተግባር ማዋልህ የተሻለ ውሳኔ ለማድረግ፣ ውስጣዊ ሰላም ለማግኘት እንዲሁም እምነትህን ይበልጥ ለማጠናከር ይረዳሃል (አንቀጽ 6⁠ን ተመልከት)





 6. የተማርነውን ነገር በተግባር ማዋል ያለብን ለምንድን ነው?

6 (4) በተግባር ማዋል። ኢየሱስ የተማረውን ነገር በተግባር የማያውል ሰው፣ ቤቱን በአሸዋ ላይ ከሠራ ሰው ጋር እንደሚመሳሰል ተናግሯል። ይህ ሰው ቤቱን ለመገንባት ተግቶ ቢሠራም ልፋቱ ከንቱ ነው። ለምን? ምክንያቱም ጎርፍ ሲጎርፍና ነፋስ ሲነፍስ ቤቱ ይደረመሳል። (ማቴ. 7:24-27) እኛም በተመሳሳይ ብንጸልይም፣ በዓይነ ሕሊናችን ብንሥልም እንዲሁም ብናሰላስልም ከዘገባው ያገኘነውን ትምህርት በተግባር እስካላዋልን ድረስ ጥረታችን ከንቱ ነው። ፈተና ወይም ስደት ሲያጋጥመን ለመጽናት የሚያስችል ጠንካራ እምነት አይኖረንም። በሌላ በኩል ግን መጽሐፍ ቅዱስን ስናጠና እና የተማርነውን ነገር በተግባር ስናውል የተሻለ ውሳኔ እናደርጋለን፣ ውስጣዊ ሰላም ይኖረናል እንዲሁም እምነታችን ይበልጥ ይጠናከራል። (ኢሳ. 48:17, 18) ከዚህ በመቀጠል እስካሁን ያየናቸውን አራት እርምጃዎች ተጠቅመን፣ ንጉሥ ዳዊት በአንድ ወቅት ካጋጠመው ነገር ምን ትምህርት ማግኘት እንደምንችል እንመልከት።






ከንጉሥ ዳዊት ምን እንማራለን?


 7. የትኛውን የመጽሐፍ ቅዱስ ታሪክ እንመለከታለን?

7 ጓደኛህ ወይም የቤተሰብህ አባል በሆነ መንገድ ጎድቶሃል? እንዲህ ዓይነት ሁኔታ ካጋጠመህ ስለ ንጉሥ ዳዊት እና ስለ ልጁ ስለ አቢሴሎም የሚገልጸውን ታሪክ መመርመርህ ሊጠቅምህ ይችላል። አቢሴሎም አባቱን በመክዳት ንግሥናውን ሊነጥቀው ሞክሮ ነበር።—2 ሳሙ. 15:5-14, 31፤ 18:6-14

 8. የይሖዋን እርዳታ ለማግኘት ምን ማድረግ ትችላለህ?

8 (1) መጸለይ። ዘገባውን በአእምሮህ ይዘህ፣ የደረሰብህ በደል ምን ስሜት እንደፈጠረብህ ለይሖዋ ንገረው። (መዝ. 6:6-9) ስሜትህን ግልጥልጥ አድርገህ ወደ ይሖዋ ጸልይ። ከዚያም ይህን አስቸጋሪ ሁኔታ ለመወጣት የሚረዱ መሠረታዊ ሥርዓቶችን ለማግኘት እንዲረዳህ ይሖዋን ጠይቀው።

 9. ስለ ዳዊት እና ስለ አቢሴሎም የሚገልጸውን ዘገባ በአጭሩ ተርክ።

9 (2) በዓይነ ሕሊና መሣል። በዚህ ዘገባ ላይ ስለተጠቀሱት ክንውኖች አስብ፤ እንዲሁም ይህ በዳዊት ላይ ምን አስከትሎ ሊሆን እንደሚችል በዓይነ ሕሊናህ ሣል። የዳዊት ልጅ አቢሴሎም የሕዝቡን ልብ ለመስረቅ ለበርካታ ዓመታት ሲሞክር ቆይቷል። (2 ሳሙ. 15:7) አቢሴሎም አመቺ ጊዜ እንዳገኘ ሲሰማው ሕዝቡ እንደ ንጉሣቸው አድርገው እንዲቀበሉት ለማዘጋጀት በመላው እስራኤል ሰላዮችን አሰማራ። አልፎ ተርፎም ከዳዊት የቅርብ ወዳጆችና አማካሪዎች አንዱ የሆነውን አኪጦፌልን በዓመፁ እንዲተባበር አሳመነው። ከዚያም አቢሴሎም፣ ንጉሥ መሆኑን አወጀ፤ እንዲሁም ዳዊትን ለመያዝና ለመግደል ሞከረ፤ ምናልባትም ይህን ያደረገው ዳዊት በጠና በታመመበት ጊዜ ሳይሆን አይቀርም። (መዝ. 41:1-9) ዳዊት የተጠነሰሰውን ሴራ ሲያውቅ ከኢየሩሳሌም ሸሸ። በኋላም የአቢሴሎም ሠራዊት ከዳዊት ታማኝ ወታደሮች ጋር ተዋጋ። በውጊያው ዓማፂያኑ የተሸነፉ ሲሆን የዳዊት ልጅ አቢሴሎምም ተገደለ።

10. ንጉሥ ዳዊት ለደረሰበት መከራ ምን ምላሽ ሊሰጥ ይችል ነበር?

10 ቀጥሎ ደግሞ ዳዊት ይሄ ሁሉ ነገር ሲደርስበት ምን ተሰምቶት ሊሆን እንደሚችል በዓይነ ሕሊናህ ሣል። ዳዊት አቢሴሎምን ይወደው፣ አኪጦፌልንም ያምነው ነበር። የሚያሳዝነው ግን ሁለቱም ሰዎች ከዱት። ስሜቱን በጥልቅ መጉዳታቸው ሳያንስ ሊገድሉት ሞክረዋል። ይህ ሁኔታ ዳዊት፣ ሌሎቹ ወዳጆቹም ከአቢሴሎም ጋር እንደተባበሩ በማሰብ በእነሱ ላይ እምነት እንዲያጣ ሊያደርገው ይችል ነበር። አሊያም ደግሞ የራሱን ሕይወት ብቻ ለማትረፍ በማሰብ ብቻውን አገር ጥሎ ለመሸሽ ሊወስን ይችል ነበር። ወይም ደግሞ ተስፋ ቆርጦ ሁሉን ነገር እርግፍ አድርጎ ሊተወው ይችል ነበር። ዳዊት ግን እነዚህን ነገሮች አላደረገም። ከዚህ ይልቅ ይህን ከባድ ሁኔታ ተቋቁሞ አልፏል። ይህን ለማድረግ የረዳው ምንድን ነው?

11. ዳዊት ያጋጠመውን አስቸጋሪ ሁኔታ ለመወጣት ምን አድርጓል?

11 (3) ማሰላሰል። ከዚህ ዘገባ የትኞቹን መሠረታዊ ሥርዓቶች ማግኘት ትችላለህ? “ዳዊት ችግሩን ለመፍታት ምን እርምጃ ወስዷል?” የሚለውን ጥያቄ ለመመለስ ሞክር። ዳዊት በሁኔታው ተሸብሮ በችኮላ ጥበብ የጎደለው ውሳኔ አላደረገም። ወይም ደግሞ በፍርሃት ከመዋጡ የተነሳ ውሳኔ ለማድረግ አላመነታም። ከዚህ ይልቅ ይሖዋ እንዲረዳው ጸልዮአል። የወዳጆቹንም እርዳታ ጠይቋል። በተጨማሪም ከውሳኔው ጋር የሚስማማ እርምጃ ወዲያውኑ ወስዷል። ዳዊት ስሜቱ በጥልቅ ቢጎዳም ተጠራጣሪ አልሆነም ወይም በምሬት አልተዋጠም። ከዚህ ይልቅ በይሖዋ መተማመኑን ቀጥሏል፤ በወዳጆቹም ላይ እምነት አላጣም።

12. ይሖዋ ዳዊትን የረዳው እንዴት ነው?

12 ይሖዋ ዳዊትን የረዳው እንዴት ነው? ጊዜ ወስደህ ምርምር ብታደርግ ይሖዋ ዳዊት ያጋጠመውን ፈተና በጽናት እንዲወጣ ብርታት እንደሰጠው ትገነዘባለህ። (መዝ. 3:1-8፤ አናት ላይ ያለው መግለጫ) ይሖዋ፣ ዳዊት ያደረጋቸውን ውሳኔዎች ባርኮለታል። በተጨማሪም የዳዊት ታማኝ ወዳጆች ንጉሣቸውን ለመጠበቅ ሲዋጉ ይሖዋ ረድቷቸዋል።

13. አንድ ሰው ከባድ በደል ቢያደርስብህ የዳዊትን ምሳሌ መከተል የምትችለው እንዴት ነው? (ማቴዎስ 18:15-17)

13 (4) በተግባር ማዋል። ‘የዳዊትን ምሳሌ መከተል የምችለው እንዴት ነው?’ እያልክ ራስህን ጠይቅ። ችግሩን ለመፍታት ወዲያውኑ እርምጃ መውሰድ ይኖርብሃል። ኢየሱስ በማቴዎስ 18 ላይ የጠቀሳቸውን እርምጃዎች መውሰድ ትችላለህ፤ አሊያም ደግሞ በምክሩ ላይ የሚገኙትን መሠረታዊ ሥርዓቶች አንተ ካጋጠመህ ሁኔታ አንጻር ተግባራዊ ማድረግ ትችላለህ። (ማቴዎስ 18:15-17⁠ን አንብብ።) ሆኖም ስሜታዊ ሆነህ በችኮላ ውሳኔ ማድረግ የለብህም። ይሖዋ እንድትረጋጋ እንዲረዳህና ችግሩን ለመወጣት የሚያስችል ጥበብ እንዲሰጥህ በጸሎት ጠይቀው። በተጨማሪም በወዳጆችህ ላይ ያለህ እምነት አይጥፋ። ከዚህ ይልቅ የሚሰጡህን እርዳታ ለመቀበል ፈቃደኛ ሁን። (ምሳሌ 17:17) ከሁሉ በላይ ደግሞ ይሖዋ በቃሉ አማካኝነት የሚሰጥህን ምክር በተግባር አውል።—ምሳሌ 3:5, 6






ከጳውሎስ ምን እንማራለን?


14. ሁለተኛ ጢሞቴዎስ 1:12-16 እና 4:6-11, 17-22 ላይ ያለው ሐሳብ ሊያበረታታህ የሚችለው በምን ዓይነት ሁኔታ ውስጥ ነው?

14 ከቤተሰብህ አባላት ተቃውሞ እየደረሰብህ ነው? ወይም ደግሞ የምትኖረው በይሖዋ ሕዝቦች እንቅስቃሴ ላይ ገደብ በተጣለበት አሊያም ሥራችን ጨርሶ በታገደበት አገር ውስጥ ነው? ከሆነ 2 ጢሞቴዎስ 1:12-16⁠ን እና 4:6-11, 17-22⁠ን ማንበብህ ሊያበረታታህ ይችላል።* ጳውሎስ ይህን የመጽሐፍ ቅዱስ ክፍል የጻፈው እስር ቤት ሆኖ ነው።

15. ይሖዋን ምን ልትጠይቀው ትችላለህ?

15 (1) መጸለይ። እነዚህን ጥቅሶች ማንበብ ከመጀመርህ በፊት፣ ስላጋጠመህ ችግርና ችግሩ ስለፈጠረብህ ስሜት ለይሖዋ ንገረው። ስሜትህን ግልጥልጥ አድርገህ ወደ ይሖዋ ጸልይ። ከዚያም ጳውሎስ ስለደረሰበት ፈተና ከሚገልጸው ታሪክ ውስጥ፣ አንተ ያጋጠመህን ፈተና ለመቋቋም የሚረዱ መሠረታዊ ሥርዓቶችን ለማግኘት እንዲረዳህ ይሖዋን ጠይቀው።

16. ጳውሎስ የነበረበትን ሁኔታ በአጭሩ ግለጽ።

16 (2) በዓይነ ሕሊና መሣል። ጳውሎስ የነበረበትን ሁኔታ በዓይነ ሕሊናህ ለመሣል ሞክር። ጳውሎስ ሮም ባለ እስር ቤት ውስጥ ታስሯል። እርግጥ ጳውሎስ እስር ቤት ሲገባ ይህ የመጀመሪያው አይደለም፤ በዚህ ወቅት ግን እንደሚገደል ያውቃል። በዚያ ላይ አንዳንድ ወዳጆቹ ትተውት ሄደዋል፤ እንዲሁም ሰውነቱ ዝሏል።—2 ጢሞ. 1:15

17. ጳውሎስ ላጋጠመው ፈተና ምን ምላሽ ሊሰጥ ይችል ነበር?

17 ጳውሎስ ቀደም ሲል ያደረጋቸውን ውሳኔዎች በማሰብ ‘ቀናተኛ ክርስቲያን ባልሆን ኖሮ አልታሰርም ነበር’ ብሎ ሊቆጭ ይችል ነበር። ትተውት በሄዱት በእስያ አውራጃ የነበሩ ሰዎች ምክንያት ምሬት ሊያድርበት ይችል ነበር፤ ወይም ደግሞ ሌሎች ወዳጆቹን በጥርጣሬ ዓይን መመልከት ሊጀምር ይችል ነበር። ጳውሎስ ግን እነዚህን ነገሮች አላደረገም። ታዲያ ጳውሎስ በጓደኞቹ ላይ ያለውን እምነት እንዲሁም ይሖዋ እንደሚባርከው ያለውን ተስፋ ሳያጣ መቀጠል የቻለው እንዴት ነው?

18. ጳውሎስ ካጋጠመው ችግር ጋር በተያያዘ ምን አድርጓል?

18 (3) ማሰላሰል። “ጳውሎስ ካጋጠመው ችግር ጋር በተያያዘ ምን አድርጓል?” የሚለውን ጥያቄ ለመመለስ ሞክር። ጳውሎስ ከሞት ጋር ቢፋጠጥም አንገብጋቢው ጉዳይ ይሖዋን ማስከበር እንደሆነ አልዘነጋም። እንዲሁም ሌሎችን ማበረታታት ስለሚችልባቸው መንገዶች ማሰቡን ቀጥሏል። በተጨማሪም ወደ ይሖዋ አዘውትሮ በመጸለይ በእሱ እንደሚታመን አሳይቷል። (2 ጢሞ. 1:3) ትተውት በሄዱት ሰዎች ላይ ከልክ በላይ ከማተኮር ይልቅ በተለያዩ መንገዶች በታማኝነት ለደገፉት ወዳጆቹ ያለውን ጥልቅ የአድናቆት ስሜት ገልጿል። ከዚህም ሌላ ጳውሎስ የአምላክን ቃል ማጥናቱን ቀጥሏል። (2 ጢሞ. 3:16, 17፤ 4:13) ከሁሉ በላይ ደግሞ ይሖዋና ኢየሱስ እንደሚወዱት ሙሉ በሙሉ እርግጠኛ ነበር። እነሱ አልተዉትም፤ በታማኝነት ላከናወነው አገልግሎት ብድራቱን ይከፍሉታል።

19. ይሖዋ ጳውሎስን የረዳው እንዴት ነው?

19 ጳውሎስ ክርስቲያን በመሆኑ ስደት እንደሚደርስበት ይሖዋ አስቀድሞ ነግሮት ነበር። (ሥራ 21:11-13) ታዲያ ይሖዋ ጳውሎስን የረዳው እንዴት ነው? ይሖዋ ጸሎቱን የመለሰለት ከመሆኑም ሌላ ከጊዜ በኋላ ኃይል ሰጥቶታል። (2 ጢሞ. 4:17) ጳውሎስ ብዙ የለፋለትን ሽልማት እንደሚያገኝ ማረጋገጫ ተሰጥቶታል። በተጨማሪም ይሖዋ የጳውሎስን ታማኝ ወዳጆች በተለያዩ መንገዶች ጳውሎስን እንዲረዱት አነሳስቷቸዋል።

20. ሮም 8:38, 39 እንደሚጠቁመው ጳውሎስ እንዲጸና የረዳው ምንድን ነው? እኛስ የእሱን ምሳሌ መከተል የምንችለው እንዴት ነው?

20 (4) በተግባር ማዋል። ‘የጳውሎስን ምሳሌ መከተል የምችለው እንዴት ነው?’ እያልክ ራስህን ጠይቅ። እንደ ጳውሎስ ሁሉ እኛም በእምነታችን ምክንያት ስደት እንደሚደርስብን መጠበቅ ይኖርብናል። (ማር. 10:29, 30) በፈተና ውስጥ ታማኝነታችንን መጠበቅ እንድንችል፣ አዘውትረን በመጸለይ በይሖዋ እንደምንተማመን ማሳየት እንዲሁም ጥሩ የግል ጥናት ልማድ ማዳበር አለብን። ከሁሉ በላይ ትልቅ ቦታ የሚሰጠው ነገር ለይሖዋ ክብር ማምጣት እንደሆነም ምንጊዜም ማስታወስ አለብን። ይሖዋ ፈጽሞ እንደማይተወንና ከይሖዋ ፍቅር ማንም ሊለየን እንደማይችል እርግጠኞች መሆን እንችላለን።—ሮም 8:38, 39⁠ን አንብብ፤ ዕብ. 13:5, 6






ከሌሎች የመጽሐፍ ቅዱስ ባለታሪኮች መማር


21. ዓያ እና ሄክተር ያጋጠማቸውን ፈተና ለመወጣት የረዳቸው ምንድን ነው?

21 ያለንበት ሁኔታ ምንም ይሁን ምን ከመጽሐፍ ቅዱስ ባለታሪኮች ብርታት ማግኘት እንችላለን። ለምሳሌ በጃፓን የምትኖር ዓያ የተባለች አቅኚ፣ የዮናስ ታሪክ በአደባባይ ምሥክርነት ከመካፈል ጋር በተያያዘ የነበራትን ፍርሃት ለማሸነፍ እንደረዳት ተናግራለች። ይሖዋን የማያገለግሉ ወላጆች ያሉት ሄክተር የተባለ በኢንዶኔዥያ የሚኖር ወጣትም የሩት ምሳሌ ስለ ይሖዋ ለመማርና እሱን ለማገልገል እንዳነሳሳው ገልጿል።

22. ከመጽሐፍ ቅዱሳዊ ድራማዎች ወይም “በእምነታቸው ምሰሏቸው” ከተባለው ዓምድ የተሟላ ጥቅም ማግኘት የምትችለው እንዴት ነው?

22 ብርታት የሚሰጡህ የመጽሐፍ ቅዱስ ታሪኮችን ማግኘት የምትችለው እንዴት ነው? በድርጅታችን የተዘጋጁ ቪዲዮዎችና ድራማዊ የመጽሐፍ ቅዱስ ንባቦች እንዲሁም “በእምነታቸው ምሰሏቸው” የተባለው ዓምድ የመጽሐፍ ቅዱስ ታሪኮች ሕያው እንዲሆኑልን ይረዱናል።* ምርምር ተደርጎባቸው የተዘጋጁትን እነዚህን ታሪኮች መመልከት፣ ማዳመጥ ወይም ማንበብ ከመጀመርህ በፊት አንተን የሚጠቅሙ ነጥቦችን ለማግኘት እንዲረዳህ ይሖዋን ጠይቀው። ራስህን በዋናው ባለታሪክ ቦታ በማስቀመጥ ሁኔታውን በዓይነ ሕሊናህ ለመሣል ሞክር። እነዚህ ውድ የአምላክ አገልጋዮች ምን እርምጃ እንደወሰዱ እንዲሁም ይሖዋ ተፈታታኝ ሁኔታዎችን እንዲቋቋሙ የረዳቸው እንዴት እንደሆነ አሰላስል። ከዚያም ያገኘኸውን ትምህርት ከአንተ ሁኔታ ጋር በተያያዘ በተግባር አውለው። ይሖዋን ላደረገልህ እርዳታ አመስግነው። በተጨማሪም ሌሎችን ለማበረታታትና ለመደገፍ የሚያስችሉ አጋጣሚዎችን በመፈለግ ይሖዋ ላደረገልህ እርዳታ ያለህን አድናቆት አሳይ።

23. በኢሳይያስ 41:10, 13 መሠረት ይሖዋ ምን እንደሚያደርግልን ቃል ገብቶልናል?

23 በሰይጣን ቁጥጥር ሥር ባለው በዚህ ዓለም ውስጥ ሕይወት ከባድ ሊሆንብን ይችላል፤ እንዲያውም አንዳንድ ጊዜ ሁኔታዎች ከአቅማችን በላይ እንደሆኑብን ሊሰማን ይችላል። (2 ጢሞ. 3:1) ሆኖም መጨነቅ ወይም መፍራት አይኖርብንም። ይሖዋ ያለንበትን ሁኔታ በደንብ ያውቃል። በምንወድቅበት ጊዜ፣ ኃያል በሆነው ቀኝ እጁ አጥብቆ እንደሚይዘን ቃል ገብቶልናል። (ኢሳይያስ 41:10, 13⁠ን አንብብ።) እንግዲያው ይሖዋ እንደሚደግፈን ሙሉ በሙሉ በመተማመን ከቅዱሳን መጻሕፍት ብርታት ማግኘትና የሚያጋጥመንን ማንኛውንም ፈተና መወጣት እንችላለን።







ምን ብለህ ትመልሳለህ?


	  በምናጠናበት ጊዜ ከመጽሐፍ ቅዱስ ዘገባዎች ጥቅም ለማግኘት የትኞቹን አራት እርምጃዎች መውሰድ እንችላለን?



	  ከንጉሥ ዳዊት እና ከሐዋርያው ጳውሎስ ምሳሌ ምን ትምህርት አግኝተሃል?



	  ስለ የትኛው የመጽሐፍ ቅዱስ ባለታሪክ በጥልቀት ማጥናት ትፈልጋለህ?









መዝሙር 96 የአምላክ መጽሐፍ ውድ ሀብት ነው

^ አን.5 ይሖዋ አገልጋዮቹን እንደሚወዳቸውና ማንኛውንም ፈተና እንዲቋቋሙ እንደሚረዳቸው የሚያሳዩ ብዙ የመጽሐፍ ቅዱስ ታሪኮች አሉ። ከመጽሐፍ ቅዱስ ዘገባዎች ተጨማሪ ጥቅም ማግኘት በሚያስችል መንገድ የግል ጥናት ማድረግ የምንችለው እንዴት እንደሆነ በዚህ ርዕስ ውስጥ እንመለከታለን።


^ አን.2 በዚህ ርዕስ ውስጥ የቀረበው ዘዴ መጽሐፍ ቅዱስን ለማጥናት የሚያስችል አንድ ዘዴ ብቻ ነው። መጽሐፍ ቅዱስን ለማጥናት የሚረዱ ሌሎች ዘዴዎች የምርምር መርጃ መሣሪያ ለይሖዋ ምሥክሮች በተባለው መጽሐፍ ውስጥ ይገኛሉ፤ “መጽሐፍ ቅዱስ” በሚለው ዋና ርዕስ ሥር የሚገኘውን “መጽሐፍ ቅዱስን ማንበብና መረዳት” የሚለውን ንዑስ ርዕስ ተመልከት።


^ አን.14 በጉባኤ የመጠበቂያ ግንብ ጥናት ወቅት እነዚህ ጥቅሶች መነበብ የለባቸውም።


^ አን.22 jw.org ላይ “በእምነታቸው ምሰሏቸው—በመጽሐፍ ቅዱስ ውስጥ የተጠቀሱ ሰዎች” የሚለውን ተመልከት። (የመጽሐፍ ቅዱስ ትምህርቶች > በአምላክ ማመን በሚለው ሥር ይገኛል።)






^ (ሮም 15:5) ጽናትንና መጽናኛን የሚሰጠው አምላክ፣ ሁላችሁም ክርስቶስ ኢየሱስ የነበረው ዓይነት አስተሳሰብ እንዲኖራችሁ ያድርግ፤



^ አን.1 (ያዕ. 3:2) ሁላችንም ብዙ ጊዜ እንሰናከላለንና።* በቃል የማይሰናከል ማንም ቢኖር ይህ ሰው መላ ሰውነቱንም መቆጣጠር* የሚችል ፍጹም ሰው ነው።

ወይም “እንሳሳታለንና።”
ወይም “ለመላ ሰውነቱ ልጓም ማስገባት።”


^ አን.1 (1 ጴጥ. 4:3, 4) ማንአለብኝነት የሚንጸባረቅባቸው ድርጊቶች በመፈጸም፣* ልቅ በሆነ የሥጋ ፍላጎት፣ ከልክ በላይ በመጠጣት፣ መረን በለቀቀ ድግስ፣ በመጠጥ ግብዣዎችና በአስጸያፊ የጣዖት አምልኮ በመካፈል የአሕዛብን ፈቃድ ያደረጋችሁበት ያለፈው ጊዜ ይበቃል። 4 ይህን በመሰለው ያዘቀጠ ወራዳ ሕይወት ከእነሱ ጋር መሮጣችሁን ስለማትቀጥሉ ግራ ይጋባሉ፤ በመሆኑም ይሰድቧችኋል።

ወይም “እፍረተ ቢስነት በሚንጸባረቅበት ምግባር።” እዚህ ላይ የገባው አሴልጊያ የሚለው ግሪክኛ ቃል ብዙ ቁጥር ነው። የቃላት መፍቻውን ተመልከት።


^ አን.1 (ማቴ. 10:35, 36) እኔ የመጣሁት ወንድ ልጅን ከአባቱ፣ ሴት ልጅን ከእናቷ እንዲሁም ምራትን ከአማቷ ለመለያየት ነው። 36 በእርግጥም የሰው ጠላቶቹ የገዛ ቤተሰቦቹ ይሆናሉ።



^ (ሮም 15:4) በምናሳየው ጽናትና ከቅዱሳን መጻሕፍት በምናገኘው መጽናኛ ተስፋ ይኖረን ዘንድ ቀደም ብሎ የተጻፈው ነገር ሁሉ ለእኛ ትምህርት እንዲሆን ተጽፏልና።



^ አን.2 (ሮም 15:4) በምናሳየው ጽናትና ከቅዱሳን መጻሕፍት በምናገኘው መጽናኛ ተስፋ ይኖረን ዘንድ ቀደም ብሎ የተጻፈው ነገር ሁሉ ለእኛ ትምህርት እንዲሆን ተጽፏልና።



^ አን.3 (ፊልጵ. 4:6, 7) ስለ ምንም ነገር አትጨነቁ፤ ከዚህ ይልቅ ስለ ሁሉም ነገር በጸሎትና በምልጃ ከምስጋና ጋር ልመናችሁን ለአምላክ አቅርቡ፤ 7 ከመረዳት ችሎታ ሁሉ በላይ የሆነው የአምላክ ሰላም በክርስቶስ ኢየሱስ አማካኝነት ልባችሁንና አእምሯችሁን* ይጠብቃል።

ወይም “ሐሳባችሁን።”


^ አን.3 (ያዕ. 1:5) እንግዲህ ከእናንተ መካከል ጥበብ የጎደለው ሰው ካለ አምላክን ያለማሰለስ ይለምን፤ አምላክ ማንንም ሳይነቅፍ* ለሁሉም በልግስና ይሰጣልና፤ ይህም ሰው ይሰጠዋል።

ወይም “ስህተት ሳይፈላልግ።”


^ አን.6 (ማቴ. 7:24-27) “ስለዚህ ይህን ቃሌን ሰምቶ በተግባር የሚያውል ሁሉ ቤቱን በዓለት ላይ የሠራን አስተዋይ ሰው ይመስላል። 25 ዶፍ ወረደ፤ ጎርፍ ጎረፈ፤ ነፋስም ነፈሰ፤ ቤቱንም በኃይል መታው፤ ሆኖም ቤቱ በዓለት ላይ ስለተመሠረተ አልተደረመሰም። 26 ይህን ቃሌን ሰምቶ በተግባር የማያውል ሁሉ ግን ቤቱን በአሸዋ ላይ የሠራን ሞኝ ሰው ይመስላል። 27 ዶፍ ወረደ፤ ጎርፍ ጎረፈ፤ ነፋስም ነፈሰ፤ ቤቱንም በኃይል መታው፤ ቤቱም ተደረመሰ፤ እንዳልነበረም ሆነ።”



^ አን.6 (ኢሳ. 48:17, 18) የሚቤዥህ፣ የእስራኤል ቅዱስ ይሖዋ እንዲህ ይላል፦ “የሚጠቅምህን ነገር* የማስተምርህ፣ ልትሄድበትም በሚገባህ መንገድ የምመራህ እኔ ይሖዋ አምላክህ ነኝ። 18 ትእዛዛቴን ብትሰማ ምንኛ መልካም ነው! እንዲህ ብታደርግ ሰላምህ እንደ ወንዝ፣ ጽድቅህም እንደ ባሕር ሞገድ ይሆናል።

ወይም “ለገዛ ጥቅምህ ስል።”


^ አን.7 (2 ሳሙ. 15:5-14) እንዲሁም አንድ ሰው ሊሰግድለት ወደ እሱ በሚቀርብበት ጊዜ አቢሴሎም እጁን ዘርግቶ ይይዘውና ይስመው ነበር። 6 አቢሴሎምም ፍርድ ለማግኘት ወደ ንጉሡ ለሚመጣው እስራኤላዊ በሙሉ እንዲህ ያደርግ ነበር፤ በዚህ መንገድ አቢሴሎም የእስራኤልን ሰዎች ልብ ሰረቀ። 7 በአራቱ* ዓመት ማብቂያ ላይ አቢሴሎም ንጉሡን እንዲህ አለው፦ “እባክህ፣ ለይሖዋ የተሳልኩትን ስእለት ለማድረስ ወደ ኬብሮን ልሂድ። 8 ምክንያቱም እኔ አገልጋይህ በሶርያ ባለችው በገሹር በነበርኩበት ጊዜ ‘ይሖዋ ወደ ኢየሩሳሌም ከመለሰኝ ለይሖዋ መባ* አቀርባለሁ’ በማለት ተስዬ ነበር።” 9 በመሆኑም ንጉሡ “በሰላም ሂድ” አለው። እሱም ተነስቶ ወደ ኬብሮን ሄደ። 10 አቢሴሎምም “የቀንደ መለከት ድምፅ ስትሰሙ ‘አቢሴሎም በኬብሮን ነገሠ!’ ብላችሁ አውጁ” በማለት በመላው የእስራኤል ነገዶች መካከል ሰላዮችን አሰማራ። 11 በዚህ ጊዜ ከኢየሩሳሌም 200 ሰዎች ከአቢሴሎም ጋር ወደዚያ ሄደው ነበር፤ ጥሪ ቀርቦላቸው የሄዱት እነዚህ ሰዎች ምንም የጠረጠሩትና የሚያውቁት ነገር አልነበረም። 12 በተጨማሪም አቢሴሎም መሥዋዕቶቹን በሚያቀርብበት ጊዜ የዳዊትን አማካሪ ጊሎአዊውን አኪጦፌልን ከከተማው ከጊሎ ልኮ አስጠራው። አቢሴሎም የጠነሰሰው ሴራ እየተጠናከረ ሄደ፤ ከአቢሴሎም ጎን የተሰለፈውም ሕዝብ ቁጥር እየጨመረ መጣ። 13 በኋላም አንድ ሰው ወደ ዳዊት መጥቶ “የእስራኤል ሰዎች ልብ ወደ አቢሴሎም ሸፍቷል” ሲል ነገረው። 14 ዳዊትም በኢየሩሳሌም አብረውት የነበሩትን አገልጋዮቹን በሙሉ ወዲያውኑ እንዲህ አላቸው፦ “ተነሱ፣ እንሽሽ፤ አለዚያ አንዳችንም ከአቢሴሎም እጅ አናመልጥም! በፍጥነት መጥቶ እንዳይዘንና እንዳያጠፋን፣ ከተማዋንም በሰይፍ እንዳይመታ ቶሎ ብለን ከዚህ እንሂድ!”

“በ40ው” ማለትም ሊሆን ይችላል።
ወይም “አምልኮ።” ቃል በቃል “አገልግሎት።”


^ አን.7 (2 ሳሙ. 15:31) ከዚያም ዳዊት “ከአቢሴሎም ጋር ካሴሩት ሰዎች አንዱ እኮ አኪጦፌል ነው” ተብሎ ተነገረው። በዚህ ጊዜ ዳዊት “ይሖዋ ሆይ፣ እባክህ የአኪጦፌልን ምክር የሞኝ ምክር አድርገው!” አለ።



^ አን.7 (2 ሳሙ. 18:6-14) ሰዎቹም ከእስራኤላውያን ጋር ለመዋጋት ወደ ሜዳው ወጡ፤ ውጊያውም በኤፍሬም ጫካ ውስጥ ተካሄደ። 7 በዚያም የእስራኤል ሰዎች በዳዊት አገልጋዮች ድል ተመቱ፤ በዚያም ቀን ታላቅ እልቂት ሆነ፤ ከመካከላቸውም 20,000 ሰው ተገደለ። 8 ውጊያውም በአካባቢው ሁሉ ተዛመተ። በዚያን ቀን ሰይፍ ከበላው ይልቅ ጫካ የበላው ሰው በለጠ። 9 በኋላም አቢሴሎም ከዳዊት አገልጋዮች ጋር ድንገት ተገናኘ። አቢሴሎም በበቅሎ ላይ ተቀምጦ ይሄድ ነበር፤ በቅሎዋም ጥቅጥቅ ያለ ቅርንጫፍ ባለው አንድ ትልቅ ዛፍ ሥር ስታልፍ ዛፉ የአቢሴሎምን ፀጉር ያዘው፤ በመሆኑም የተቀመጠባት በቅሎ ስታልፍ እሱ አየር ላይ* ተንጠልጥሎ ቀረ። 10 ከዚያም አንድ ሰው ይህን አይቶ ለኢዮዓብ “አቢሴሎምን አንድ ትልቅ ዛፍ ላይ ተንጠልጥሎ አየሁት!” ብሎ ነገረው። 11 በዚህ ጊዜ ኢዮዓብ ይህን የነገረውን ሰው “እና ካየኸው ያኔውኑ መትተህ መሬት ላይ ያልጣልከው ለምንድን ነው? እንዲህ ብታደርግ ኖሮ አሥር ሰቅል ብርና ቀበቶ እሸልምህ ነበር” አለው። 12 ሰውየው ግን ኢዮዓብን እንዲህ አለው፦ “1,000 የብር ሰቅል ቢሰጠኝ* እንኳ በንጉሡ ልጅ ላይ እጄን አላነሳም፤ ምክንያቱም ንጉሡ አንተን፣ አቢሳንና ኢታይን ‘ማናችሁም ብትሆኑ በወጣቱ በአቢሴሎም ላይ ጉዳት እንዳታደርሱበት ተጠንቀቁ’ ብሎ ሲያዛችሁ ሰምተናል። 13 ትእዛዙን በመተላለፍ የልጁን ሕይወት አጥፍቼ* ቢሆን ኖሮ ይህ ጉዳይ ከንጉሡ ተሰውሮ ሊቀር አይችልም ነበር፤ አንተም ብትሆን ልታስጥለኝ አትችልም።” 14 ኢዮዓብም “ከዚህ በላይ ከአንተ ጋር ጊዜ አላጠፋም!” አለው። ከዚያም ሦስት ቀስቶች* ይዞ በመሄድ አቢሴሎም በትልቁ ዛፍ መሃል ተንጠልጥሎ ገና በሕይወት እያለ ቀስቶቹን ልቡ ላይ ሰካቸው።

ቃል በቃል “በሰማይና በምድር መካከል።”
ቃል በቃል “መዳፎቼ ላይ ቢመዘንልኝ።”
ወይም “የልጁን ነፍስ ለማጥፋት ሴራ ጠንስሼ።”
“አነስተኛ ቀስቶች፤ ጦሮች” ማለትም ሊሆን ይችላል። ቃል በቃል “በትሮች።”


^ አን.8 (መዝ. 6:6-9) ከመቃተቴ የተነሳ ዝያለሁ፤ ሌሊቱን ሙሉ መኝታዬን በእንባ አርሳለሁ፤* በለቅሶ አልጋዬን አጥለቀልቃለሁ።   7 በሐዘኔ ምክንያት ዓይኔ ደክሟል፤ ከሚያጠቁኝ ሰዎች ሁሉ የተነሳ ዓይኔ ፈዟል።*   8 እናንተ መጥፎ ምግባር ያላችሁ ሁሉ ከእኔ ራቁ፤ ይሖዋ የለቅሶዬን ድምፅ ይሰማልና።   9 ይሖዋ ሞገስ እንዲያሳየኝ የማቀርበውን ልመና ይሰማል፤ ይሖዋ ጸሎቴን ይቀበላል።

ቃል በቃል “አልጋዬ እንዲዋኝ አደርጋለሁ።”
ወይም “አርጅቷል።”


^ አን.9 (2 ሳሙ. 15:7) በአራቱ* ዓመት ማብቂያ ላይ አቢሴሎም ንጉሡን እንዲህ አለው፦ “እባክህ፣ ለይሖዋ የተሳልኩትን ስእለት ለማድረስ ወደ ኬብሮን ልሂድ።

“በ40ው” ማለትም ሊሆን ይችላል።


^ አን.9 (መዝ. 41:1-9) ለተቸገረ ሰው የሚያስብ ደስተኛ ነው፤ በመከራ ቀን ይሖዋ ይታደገዋል።   2 ይሖዋ ይጠብቀዋል፤ በሕይወትም ያኖረዋል። በምድር ላይ ደስተኛ ይባላል፤ ለጠላቶቹ ምኞት* አሳልፈህ አትሰጠውም።   3 ታሞ በአልጋ ላይ ተኝቶ ሳለ ይሖዋ ይደግፈዋል፤ በታመመበት ወቅት መኝታውን ሙሉ በሙሉ ትቀይርለታለህ።   4 እኔም “ይሖዋ ሆይ፣ ሞገስ አሳየኝ። በአንተ ላይ ኃጢአት ሠርቻለሁና ፈውሰኝ”* አልኩ።   5 ጠላቶቼ ግን “የሚሞተውና ስሙ ከናካቴው የሚረሳው መቼ ነው?” እያሉ ስለ እኔ ክፉ ወሬ ያወራሉ።   6 ከእነሱ አንዱ እኔን ለማየት ቢመጣ ልቡ ውሸት ይናገራል። እኔን የሚጎዳ ወሬ ይቃርማል፤ ከዚያም ወደ ውጭ ወጥቶ በየቦታው ያወራዋል።   7 የሚጠሉኝ ሁሉ እርስ በርስ ይንሾካሾካሉ፤ በእኔ ላይ ክፉ ነገር ይሸርባሉ፤  8 “ክፉ ነገር ደርሶበታል፤ ከእንግዲህ ከወደቀበት አይነሳም” ይላሉ።   9 ሌላው ቀርቶ ከእኔ ጋር ሰላም የነበረው፣ እምነት የጣልኩበትና ከማዕዴ ይበላ የነበረ ሰው ተረከዙን በእኔ ላይ አነሳ።*

ወይም “ፍላጎት፤ ነፍስ።” የቃላት መፍቻውን ተመልከት።
ወይም “ነፍሴን ፈውሳት።”
ወይም “እኔን ለማጥቃት ተነሳ።”


^ አን.12 (መዝ. 3:1-8) ይሖዋ ሆይ፣ ጠላቶቼ እንዲህ የበዙት ለምንድን ነው? ብዙ ሰዎች በእኔ ላይ የተነሱትስ ለምንድን ነው?   2 ብዙዎች “አምላክ አያድነውም” እያሉ ስለ እኔ* ይናገራሉ። (ሴላ)*   3 ይሖዋ ሆይ፣ አንተ ግን በዙሪያዬ ያለህ ጋሻ ነህ፤ አንተ ክብሬና ራሴን ቀና የምታደርግ ነህ።   4 ድምፄን ከፍ አድርጌ ይሖዋን እጣራለሁ፤ እሱም ከተቀደሰ ተራራው ይመልስልኛል። (ሴላ)   5 እተኛለሁ፣ አንቀላፋለሁም፤ ይሖዋም ዘወትር ስለሚደግፈኝ በሰላም እነቃለሁ።   6 በየአቅጣጫው የተሰለፉብኝን በአሥር ሺዎች የሚቆጠሩ ሰዎች አልፈራም።   7 ይሖዋ ሆይ፣ ተነስ! አምላኬ ሆይ፣ አድነኝ! የጠላቶቼን ሁሉ መንጋጋ ትመታለህና፤ የክፉዎችን ጥርስ ትሰባብራለህ።   8 ማዳን የይሖዋ ነው። በረከትህ በሕዝብህ ላይ ነው። (ሴላ)

ወይም “ስለ ነፍሴ።”
የቃላት መፍቻውን ተመልከት።


^ (ማቴ. 18:15-17) “በተጨማሪም ወንድምህ ቢበድልህ አንተና እሱ ብቻችሁን ሆናችሁ ጥፋቱን በግልጽ ንገረው።* ከሰማህ ወንድምህን ታተርፋለህ። 16 የማይሰማህ ከሆነ ግን ማንኛውም ጉዳይ ሁለት ወይም ሦስት ምሥክሮች በሚሰጡት የምሥክርነት ቃል* ስለሚጸና አንድ ወይም ሁለት ሰው ይዘህ ሂድ። 17 እነሱንም ካልሰማ ለጉባኤ ተናገር። ጉባኤውንም እንኳ የማይሰማ ከሆነ እንደ አሕዛብና እንደ ቀረጥ ሰብሳቢ አድርገህ ቁጠረው።

ቃል በቃል “ውቀሰው።”
ቃል በቃል “በሁለት ወይም በሦስት ምሥክሮች አፍ።”


^ አን.13 (ማቴ. 18:1-35) በዚያን ጊዜ ደቀ መዛሙርቱ ወደ ኢየሱስ ቀርበው “በመንግሥተ ሰማያት ከሁሉ የሚበልጠው ማን ነው?” አሉት። 2 ኢየሱስም አንድ ትንሽ ልጅ ጠርቶ በመካከላቸው በማቆም 3 እንዲህ አለ፦ “እውነት እላችኋለሁ፣ ካልተመለሳችሁና* እንደ ልጆች ካልሆናችሁ በምንም ዓይነት ወደ መንግሥተ ሰማያት አትገቡም። 4 ስለዚህ በመንግሥተ ሰማያት ከሁሉ የሚበልጠው እንደዚህ ትንሽ ልጅ ራሱን ዝቅ የሚያደርግ ነው፤ 5 እንዲሁም እንደዚህ ያለውን ትንሽ ልጅ በስሜ የሚቀበል ሁሉ እኔንም ይቀበላል። 6 ሆኖም በእኔ ከሚያምኑት ከእነዚህ ከትናንሾቹ አንዱን የሚያሰናክል ሁሉ የወፍጮ ድንጋይ* በአንገቱ ታስሮ ጥልቅ ባሕር ውስጥ ቢሰጥም ይሻለዋል። 7 “ይህ ዓለም ሰዎችን የሚያሰናክል ነገር ስለሚያስቀምጥ ወዮለት! እርግጥ ማሰናከያ መምጣቱ የማይቀር ነው፤ ነገር ግን በእሱ ጠንቅ ሌሎች እንዲሰናከሉ ለሚያደርግ ሰው ወዮለት! 8 እንግዲያው እጅህ ወይም እግርህ ቢያሰናክልህ ቆርጠህ ጣለው። ሁለት እጅ ወይም ሁለት እግር ኖሮህ ወደ ዘላለማዊ እሳት ከምትወረወር ጉንድሽ ወይም አንካሳ ሆነህ ሕይወት ብታገኝ ይሻልሃል። 9 እንዲሁም ዓይንህ ቢያሰናክልህ አውጥተህ ጣለው። ሁለት ዓይን ኖሮህ ወደ እሳታማ ገሃነም* ከምትወረወር አንድ ዓይን ኖሮህ ሕይወት ብታገኝ ይሻልሃል። 10 በሰማይ ያሉት መልአኮቻቸው በሰማይ ባለው አባቴ ፊት ዘወትር ስለሚቀርቡ ከእነዚህ ከትናንሾቹ መካከል አንዱንም እንዳትንቁ ተጠንቀቁ። 11 *—— 12 “ምን ይመስላችኋል? አንድ ሰው 100 በጎች ቢኖሩትና ከእነሱ አንዷ ብትጠፋ 99ኙን በተራራ ላይ ትቶ የጠፋችውን ለመፈለግ አይሄድም? 13 እውነት እላችኋለሁ፣ የጠፋችውን በግ ካገኛት፣ ካልጠፉት ከ99ኙ ይልቅ በእሷ ይበልጥ ይደሰታል። 14 በተመሳሳይም በሰማይ ያለው አባቴ* ከእነዚህ ከትናንሾቹ መካከል አንዱም እንኳ እንዲጠፋ አይፈልግም። 15 “በተጨማሪም ወንድምህ ቢበድልህ አንተና እሱ ብቻችሁን ሆናችሁ ጥፋቱን በግልጽ ንገረው።* ከሰማህ ወንድምህን ታተርፋለህ። 16 የማይሰማህ ከሆነ ግን ማንኛውም ጉዳይ ሁለት ወይም ሦስት ምሥክሮች በሚሰጡት የምሥክርነት ቃል* ስለሚጸና አንድ ወይም ሁለት ሰው ይዘህ ሂድ። 17 እነሱንም ካልሰማ ለጉባኤ ተናገር። ጉባኤውንም እንኳ የማይሰማ ከሆነ እንደ አሕዛብና እንደ ቀረጥ ሰብሳቢ አድርገህ ቁጠረው። 18 “እውነት እላችኋለሁ፣ በምድር የምታስሩት ነገር ሁሉ ቀድሞውኑ በሰማያት የታሰረ ይሆናል፤ እንዲሁም በምድር የምትፈቱት ነገር ሁሉ ቀድሞውኑ በሰማያት የተፈታ ይሆናል። 19 ደግሞም እውነት እላችኋለሁ፣ በምድር ላይ ከእናንተ መካከል ሁለታችሁ አንድ አስፈላጊ የሆነ ነገር ለመለመን ብትስማሙ በሰማይ ያለው አባቴ ያደርግላችኋል። 20 ሁለት ወይም ሦስት ሆነው በስሜ በሚሰበሰቡበት በዚያ በመካከላቸው እገኛለሁና።” 21 ከዚያም ጴጥሮስ ወደ ኢየሱስ ቀርቦ “ጌታ ሆይ፣ ወንድሜ ቢበድለኝ ስንት ጊዜ ይቅር ልበለው? እስከ ሰባት ጊዜ ይቅር ልበለው?” አለው። 22 ኢየሱስም እንዲህ አለው፦ “እስከ 77 ጊዜ* እንጂ እስከ ሰባት ጊዜ ብቻ አልልህም። 23 “ስለዚህ መንግሥተ ሰማያት ከባሪያዎቹ ጋር ሒሳብ መተሳሰብ ከፈለገ አንድ ንጉሥ ጋር ይመሳሰላል። 24 ሒሳቡን መተሳሰብ በጀመረ ጊዜም 10,000 ታላንት* ዕዳ ያለበትን አንድ ሰው አቀረቡለት። 25 ሆኖም ሰውየው ዕዳውን የሚከፍልበት ምንም መንገድ ስላልነበረው ጌታው እሱም ሆነ ሚስቱ እንዲሁም ልጆቹና ያለው ንብረት ሁሉ ተሸጠው ዕዳው እንዲከፈል አዘዘ። 26 ባሪያውም ወድቆ በመስገድ* ‘ጌታዬ ሆይ፣ እባክህ ታገሠኝ፤ ያለብኝን ዕዳ ሁሉ እከፍልሃለሁ’ ሲል ለመነው። 27 ጌታውም እጅግ አዘነለትና ለቀቀው፤ ዕዳውንም ሰረዘለት። 28 ሆኖም ይህ ባሪያ ወጥቶ ከሄደ በኋላ 100 ዲናር* ያበደረውን እንደ እሱ ያለ ባሪያ አግኝቶ ያዘውና አንገቱን አንቆ ‘ያለብህን ዕዳ ክፈለኝ’ አለው። 29 ባልንጀራው የሆነው ያ ባሪያም እግሩ ላይ ወድቆ ‘ወንድሜ ሆይ፣ እባክህ ታገሠኝ፤ እከፍልሃለሁ’ ብሎ ይለምነው ጀመር። 30 እሱ ግን ፈቃደኛ አልሆነም፤ ከዚህ ይልቅ ሄዶ ያለበትን ዕዳ እስኪከፍል ድረስ ወህኒ ቤት አሳሰረው። 31 ባልንጀሮቹ የሆኑ ባሪያዎች የሆነውን ነገር ባዩ ጊዜ እጅግ አዘኑ፤ ሄደውም የሆነውን ነገር ሁሉ ለጌታቸው ነገሩት። 32 በዚህ ጊዜ ጌታው አስጠራውና እንዲህ አለው፦ ‘አንተ ክፉ ባሪያ፣ ስለተማጸንከኝ ያን ሁሉ ዕዳ ተውኩልህ። 33 ታዲያ እኔ ምሕረት እንዳደረግኩልህ ሁሉ አንተስ ባልንጀራህ ለሆነው ባሪያ ምሕረት ልታደርግለት አይገባም ነበር?’ 34 ጌታውም በዚህ እጅግ ተቆጥቶ ያለበትን ዕዳ ሁሉ እስኪከፍል ድረስ ለወህኒ ቤት ጠባቂዎቹ አሳልፎ ሰጠው። 35 እናንተም እያንዳንዳችሁ ወንድማችሁን ከልባችሁ ይቅር ካላላችሁ በሰማይ ያለው አባቴ እንደዚሁ ያደርግባችኋል።”

ወይም “ካልተለወጣችሁና።”
ወይም “በአህያ የሚዞር የወፍጮ ድንጋይ።”
የቃላት መፍቻውን ተመልከት።
ከተጨማሪው መረጃ ላይ ሀ3ን ተመልከት።
“አባታችሁ” ማለትም ሊሆን ይችላል።
ቃል በቃል “ውቀሰው።”
ቃል በቃል “በሁለት ወይም በሦስት ምሥክሮች አፍ።”
ቃል በቃል “70 ጊዜ 7።”
10,000 የብር ታላንት ከ60,000,000 ዲናር ጋር እኩል ነው። ለ14ን ተመልከት።
ወይም “እጅ በመንሳት።”
ለ14ን ተመልከት።


^ አን.13 (ማቴ. 18:15-17) “በተጨማሪም ወንድምህ ቢበድልህ አንተና እሱ ብቻችሁን ሆናችሁ ጥፋቱን በግልጽ ንገረው።* ከሰማህ ወንድምህን ታተርፋለህ። 16 የማይሰማህ ከሆነ ግን ማንኛውም ጉዳይ ሁለት ወይም ሦስት ምሥክሮች በሚሰጡት የምሥክርነት ቃል* ስለሚጸና አንድ ወይም ሁለት ሰው ይዘህ ሂድ። 17 እነሱንም ካልሰማ ለጉባኤ ተናገር። ጉባኤውንም እንኳ የማይሰማ ከሆነ እንደ አሕዛብና እንደ ቀረጥ ሰብሳቢ አድርገህ ቁጠረው።

ቃል በቃል “ውቀሰው።”
ቃል በቃል “በሁለት ወይም በሦስት ምሥክሮች አፍ።”


^ አን.13 (ምሳሌ 17:17) እውነተኛ ወዳጅ ምንጊዜም አፍቃሪ ነው፤ ደግሞም ለመከራ ቀን የተወለደ ወንድም ነው።



^ አን.13 (ምሳሌ 3:5, 6) በሙሉ ልብህ በይሖዋ ታመን፤ ደግሞም በገዛ ራስህ ማስተዋል አትመካ።*   6 በመንገድህ ሁሉ እሱን ግምት ውስጥ አስገባ፤ እሱም ጎዳናህን ቀና ያደርገዋል።

ቃል በቃል “በገዛ ራስህ ማስተዋል አትደገፍ።”


^ (2 ጢሞ. 1:12-16) አሁን መከራ እየተቀበልኩ ያለሁትም ለዚሁ ነው፤ ሆኖም አላፍርበትም። ያመንኩበትን እሱን አውቀዋለሁና፤ በአደራ የሰጠሁትንም እስከ ፍርድ ቀን ድረስ ጠብቆ ማቆየት እንደሚችል እተማመናለሁ። 13 ከእኔ የሰማኸውን የትክክለኛ* ትምህርት መሥፈርት* ከክርስቶስ ኢየሱስ ጋር ባለህ አንድነት ካገኘኸው እምነትና ፍቅር ጋር አጥብቀህ ያዝ። 14 ይህን መልካም አደራ በእኛ ውስጥ በሚኖረው መንፈስ ቅዱስ አማካኝነት ጠብቅ። 15 ፊጌሎስንና ሄርሞጌኔስን ጨምሮ በእስያ አውራጃ ያሉት ሁሉ ትተውኝ እንደሄዱ ታውቃለህ። 16 ጌታ ለኦኔሲፎሮስ ቤተሰብ ምሕረትን ይስጥ፤ እሱ ብዙ ጊዜ መንፈሴን አድሶልኛልና፤ በታሰርኩበት ሰንሰለትም አላፈረም።

ወይም “የጤናማ፤ ጠቃሚ የሆነ።”
ወይም “ንድፍ።”


^ (2 ጢሞ. 4:6-11) እኔ እንደ መጠጥ መባ እየፈሰስኩ ነውና፤* ደግሞም ነፃ የምለቀቅበት ጊዜ በጣም ቀርቧል። 7 መልካሙን ገድል ተጋድያለሁ፤ ሩጫውን ጨርሻለሁ፤ እምነትን ጠብቄአለሁ። 8 ከዚህ በኋላ የጽድቅ አክሊል ተዘጋጅቶ ይጠብቀኛል፤ ጻድቅ ፈራጅ የሆነው ጌታ በፍርድ ቀን ይህን እንደ ሽልማት አድርጎ ይሰጠኛል፤ ይሁንና ለእኔ ብቻ ሳይሆን የእሱን መገለጥ ለሚናፍቁ ሁሉ ነው። 9 ወደ እኔ ቶሎ ለመምጣት የተቻለህን ሁሉ አድርግ። 10 ዴማስ በአሁኑ ጊዜ ያለውን ሥርዓት* ወዶ፣ ትቶኝ ወደ ተሰሎንቄ ሄዷልና፤ ቄርቂስ ወደ ገላትያ፣ ቲቶ ደግሞ ወደ ድልማጥያ ሄደዋል። 11 አብሮኝ ያለው ሉቃስ ብቻ ነው። ማርቆስ በአገልግሎት ስለሚረዳኝ ከአንተ ጋር ይዘኸው ና።

ፊልጵ 2:17 ላይ የሚገኘውን የግርጌ ማስታወሻ ተመልከት።
ወይም “የአሁኑን ዘመን።” የቃላት መፍቻውን ተመልከት።


^ (2 ጢሞ. 4:17-22) ሆኖም የስብከቱ ሥራ በእኔ አማካኝነት ሙሉ በሙሉ እንዲፈጸምና ብሔራት ሁሉ እንዲሰሙት ጌታ አጠገቤ ቆሞ ኃይል ሰጠኝ፤ ከአንበሳ አፍም ዳንኩ። 18 ጌታ ከክፉ ሥራ ሁሉ ይታደገኛል፤ እንዲሁም አድኖኝ ለሰማያዊ መንግሥቱ ያበቃኛል። ለእሱ ለዘላለም ክብር ይሁን። አሜን። 19 ለጵርስቅላና ለአቂላ እንዲሁም ለኦኔሲፎሮስ ቤተሰብ ሰላምታ አቅርብልኝ። 20 ኤርስጦስ በቆሮንቶስ ቀርቷል፤ ጢሮፊሞስ ግን ስለታመመ በሚሊጢን ትቼዋለሁ። 21 ክረምቱ ከመግባቱ በፊት ለመምጣት የተቻለህን ሁሉ አድርግ። ኤውቡሉስ ሰላም ብሎሃል፤ እንዲሁም ጱዴስ፣ ሊኖስ፣ ቅላውዲያና ወንድሞች ሁሉ ሰላምታቸውን ልከውልሃል። 22 ጌታ ከምታሳየው መንፈስ ጋር ይሁን። ጸጋው ከእናንተ ጋር ይሁን።



^ አን.14 (2 ጢሞ. 1:12-16) አሁን መከራ እየተቀበልኩ ያለሁትም ለዚሁ ነው፤ ሆኖም አላፍርበትም። ያመንኩበትን እሱን አውቀዋለሁና፤ በአደራ የሰጠሁትንም እስከ ፍርድ ቀን ድረስ ጠብቆ ማቆየት እንደሚችል እተማመናለሁ። 13 ከእኔ የሰማኸውን የትክክለኛ* ትምህርት መሥፈርት* ከክርስቶስ ኢየሱስ ጋር ባለህ አንድነት ካገኘኸው እምነትና ፍቅር ጋር አጥብቀህ ያዝ። 14 ይህን መልካም አደራ በእኛ ውስጥ በሚኖረው መንፈስ ቅዱስ አማካኝነት ጠብቅ። 15 ፊጌሎስንና ሄርሞጌኔስን ጨምሮ በእስያ አውራጃ ያሉት ሁሉ ትተውኝ እንደሄዱ ታውቃለህ። 16 ጌታ ለኦኔሲፎሮስ ቤተሰብ ምሕረትን ይስጥ፤ እሱ ብዙ ጊዜ መንፈሴን አድሶልኛልና፤ በታሰርኩበት ሰንሰለትም አላፈረም።

ወይም “የጤናማ፤ ጠቃሚ የሆነ።”
ወይም “ንድፍ።”


^ አን.14 (2 ጢሞ. 4:6-11) እኔ እንደ መጠጥ መባ እየፈሰስኩ ነውና፤* ደግሞም ነፃ የምለቀቅበት ጊዜ በጣም ቀርቧል። 7 መልካሙን ገድል ተጋድያለሁ፤ ሩጫውን ጨርሻለሁ፤ እምነትን ጠብቄአለሁ። 8 ከዚህ በኋላ የጽድቅ አክሊል ተዘጋጅቶ ይጠብቀኛል፤ ጻድቅ ፈራጅ የሆነው ጌታ በፍርድ ቀን ይህን እንደ ሽልማት አድርጎ ይሰጠኛል፤ ይሁንና ለእኔ ብቻ ሳይሆን የእሱን መገለጥ ለሚናፍቁ ሁሉ ነው። 9 ወደ እኔ ቶሎ ለመምጣት የተቻለህን ሁሉ አድርግ። 10 ዴማስ በአሁኑ ጊዜ ያለውን ሥርዓት* ወዶ፣ ትቶኝ ወደ ተሰሎንቄ ሄዷልና፤ ቄርቂስ ወደ ገላትያ፣ ቲቶ ደግሞ ወደ ድልማጥያ ሄደዋል። 11 አብሮኝ ያለው ሉቃስ ብቻ ነው። ማርቆስ በአገልግሎት ስለሚረዳኝ ከአንተ ጋር ይዘኸው ና።

ፊልጵ 2:17 ላይ የሚገኘውን የግርጌ ማስታወሻ ተመልከት።
ወይም “የአሁኑን ዘመን።” የቃላት መፍቻውን ተመልከት።


^ አን.14 (2 ጢሞ. 4:17-22) ሆኖም የስብከቱ ሥራ በእኔ አማካኝነት ሙሉ በሙሉ እንዲፈጸምና ብሔራት ሁሉ እንዲሰሙት ጌታ አጠገቤ ቆሞ ኃይል ሰጠኝ፤ ከአንበሳ አፍም ዳንኩ። 18 ጌታ ከክፉ ሥራ ሁሉ ይታደገኛል፤ እንዲሁም አድኖኝ ለሰማያዊ መንግሥቱ ያበቃኛል። ለእሱ ለዘላለም ክብር ይሁን። አሜን። 19 ለጵርስቅላና ለአቂላ እንዲሁም ለኦኔሲፎሮስ ቤተሰብ ሰላምታ አቅርብልኝ። 20 ኤርስጦስ በቆሮንቶስ ቀርቷል፤ ጢሮፊሞስ ግን ስለታመመ በሚሊጢን ትቼዋለሁ። 21 ክረምቱ ከመግባቱ በፊት ለመምጣት የተቻለህን ሁሉ አድርግ። ኤውቡሉስ ሰላም ብሎሃል፤ እንዲሁም ጱዴስ፣ ሊኖስ፣ ቅላውዲያና ወንድሞች ሁሉ ሰላምታቸውን ልከውልሃል። 22 ጌታ ከምታሳየው መንፈስ ጋር ይሁን። ጸጋው ከእናንተ ጋር ይሁን።



^ አን.16 (2 ጢሞ. 1:15) ፊጌሎስንና ሄርሞጌኔስን ጨምሮ በእስያ አውራጃ ያሉት ሁሉ ትተውኝ እንደሄዱ ታውቃለህ።



^ አን.18 (2 ጢሞ. 1:3) የቀድሞ አባቶቼ እንዳደረጉት ቅዱስ አገልግሎት የማቀርብለትንና በንጹሕ ሕሊና የማገለግለውን አምላክ አመሰግናለሁ፤ ደግሞም ሌት ተቀን አንተን ዘወትር በምልጃዬ አስታውሳለሁ።



^ አን.18 (2 ጢሞ. 3:16, 17) ቅዱሳን መጻሕፍት ሁሉ በአምላክ መንፈስ መሪነት የተጻፉ ናቸው፤ እንዲሁም ለማስተማር፣ ለመውቀስ፣ ነገሮችን ለማቅናትና* በጽድቅ ለመገሠጽ ይጠቅማሉ፤ 17 ይኸውም የአምላክ ሰው ለማንኛውም መልካም ሥራ በሚገባ በመታጠቅ ሙሉ በሙሉ ብቁ ሆኖ እንዲገኝ ነው።

ወይም “ለማረምና።”


^ አን.18 (2 ጢሞ. 4:13) ስትመጣ በጥሮአስ፣ ካርጶስ ጋ የተውኩትን ካባ እንዲሁም የመጽሐፍ ጥቅልሎቹን በተለይም ብራናዎቹን* አምጣልኝ።

ከቆዳ የተዘጋጁትን ጥቅልሎች ያመለክታል።


^ አን.19 (ሥራ 21:11-13) ወደ እኛም መጥቶ የጳውሎስን ቀበቶ በመውሰድ የራሱን እግርና እጅ ካሰረ በኋላ እንዲህ አለ፦ “መንፈስ ቅዱስ እንዲህ ይላል፦ ‘አይሁዳውያን የዚህን ቀበቶ ባለቤት በኢየሩሳሌም እንዲህ አድርገው ያስሩታል፤ ለአሕዛብም አሳልፈው ይሰጡታል።’” 12 ይህን ስንሰማ እኛም ሆንን በዚያ የነበሩት ደቀ መዛሙርት ጳውሎስ ወደ ኢየሩሳሌም እንዳይወጣ እንለምነው ጀመር። 13 በዚህ ጊዜ ጳውሎስ “እያለቀሳችሁ ልቤን ለምን ታባባላችሁ? እኔ ስለ ጌታ ኢየሱስ ስም በኢየሩሳሌም ለመታሰር ብቻ ሳይሆን ለመሞትም እንኳ ዝግጁ ነኝ” ሲል መለሰ።



^ አን.19 (2 ጢሞ. 4:17) ሆኖም የስብከቱ ሥራ በእኔ አማካኝነት ሙሉ በሙሉ እንዲፈጸምና ብሔራት ሁሉ እንዲሰሙት ጌታ አጠገቤ ቆሞ ኃይል ሰጠኝ፤ ከአንበሳ አፍም ዳንኩ።



^ (ሮም 8:38, 39) ምክንያቱም ሞትም ቢሆን፣ ሕይወትም ቢሆን፣ መላእክትም ቢሆኑ፣ መንግሥታትም ቢሆኑ፣ አሁን ያሉት ነገሮችም ቢሆኑ፣ ወደፊት የሚመጡት ነገሮችም ቢሆኑ፣ ማንኛውም ኃይል ቢሆን፣ 39 ከፍታም ቢሆን፣ ዝቅታም ቢሆን፣ ሌላ ማንኛውም ፍጥረት ቢሆን በጌታችን በክርስቶስ ኢየሱስ አማካኝነት ከተገለጸው የአምላክ ፍቅር ሊለየን እንደማይችል ሙሉ በሙሉ እርግጠኛ ነኝ።



^ አን.20 (ማር. 10:29, 30) ኢየሱስም እንዲህ አለ፦ “እውነት እላችኋለሁ፣ ስለ እኔና ስለ ምሥራቹ ሲል ቤትን ወይም ወንድሞችን ወይም እህቶችን ወይም እናትን ወይም አባትን ወይም ልጆችን ወይም እርሻን የተወ ሁሉ፣ 30 አሁን በዚህ ዘመን ከስደት ጋር ቤቶችን፣ ወንድሞችን፣ እህቶችን፣ እናቶችን፣ ልጆችንና እርሻን 100 እጥፍ፣ በሚመጣው ሥርዓት* ደግሞ የዘላለም ሕይወት ያገኛል።

ወይም “ዘመን።” የቃላት መፍቻውን ተመልከት።


^ አን.20 (ሮም 8:38, 39) ምክንያቱም ሞትም ቢሆን፣ ሕይወትም ቢሆን፣ መላእክትም ቢሆኑ፣ መንግሥታትም ቢሆኑ፣ አሁን ያሉት ነገሮችም ቢሆኑ፣ ወደፊት የሚመጡት ነገሮችም ቢሆኑ፣ ማንኛውም ኃይል ቢሆን፣ 39 ከፍታም ቢሆን፣ ዝቅታም ቢሆን፣ ሌላ ማንኛውም ፍጥረት ቢሆን በጌታችን በክርስቶስ ኢየሱስ አማካኝነት ከተገለጸው የአምላክ ፍቅር ሊለየን እንደማይችል ሙሉ በሙሉ እርግጠኛ ነኝ።



^ አን.20 (ዕብ. 13:5, 6) አኗኗራችሁ ከገንዘብ ፍቅር ነፃ ይሁን፤ ባሏችሁ ነገሮች ረክታችሁ ኑሩ። እሱ “ፈጽሞ አልተውህም፤ በምንም ዓይነት አልጥልህም” ብሏልና። 6 ስለዚህ በሙሉ ልብ “ይሖዋ* ረዳቴ ነው፤ አልፈራም። ሰው ምን ሊያደርገኝ ይችላል?” እንላለን።

ከተጨማሪው መረጃ ላይ ሀ5ን ተመልከት።


^ (ኢሳ. 41:10) እኔ ከአንተ ጋር ነኝና አትፍራ። እኔ አምላክህ ነኝና አትጨነቅ። አበረታሃለሁ፤ አዎ እረዳሃለሁ፤ በጽድቅ ቀኝ እጄ አጥብቄ እይዝሃለሁ።’



^ (ኢሳ. 41:13) ‘አትፍራ። እረዳሃለሁ’ የምልህ እኔ፣ አምላክህ ይሖዋ ቀኝ እጅህን ይዣለሁና።



^ አን.23 (2 ጢሞ. 3:1) ነገር ግን በመጨረሻዎቹ ቀናት ለመቋቋም የሚያስቸግር በዓይነቱ ልዩ የሆነ ዘመን እንደሚመጣ ይህን እወቅ።



^ አን.23 (ኢሳ. 41:10) እኔ ከአንተ ጋር ነኝና አትፍራ። እኔ አምላክህ ነኝና አትጨነቅ። አበረታሃለሁ፤ አዎ እረዳሃለሁ፤ በጽድቅ ቀኝ እጄ አጥብቄ እይዝሃለሁ።’



^ አን.23 (ኢሳ. 41:13) ‘አትፍራ። እረዳሃለሁ’ የምልህ እኔ፣ አምላክህ ይሖዋ ቀኝ እጅህን ይዣለሁና።








የጥናት ርዕስ 12

ፍቅር ጥላቻን ለመቋቋም ይረዳናል


“እነዚህን ነገሮች የማዛችሁ እርስ በርሳችሁ እንድትዋደዱ ነው። ዓለም ቢጠላችሁ፣ እናንተን ከመጥላቱ በፊት እኔን እንደጠላኝ ታውቃላችሁ።”—ዮሐ. 15:17, 18

መዝሙር 129 ጸንተን እንጠብቃለን

ማስተዋወቂያ*




 1. በማቴዎስ 24:9 መሠረት ዓለም ቢጠላን ልንገረም የማይገባው ለምንድን ነው?

ይሖዋ የፈጠረን ለሌሎች ፍቅር እንድናሳይና የመወደድ ፍላጎት እንዲኖረን አድርጎ ነው። ስለዚህ ሌሎች ሲጠሉን ስሜታችን ይጎዳል፤ ምናልባትም ፍርሃት ሊያድርብን ይችላል። ለምሳሌ ያህል፣ ጆርጂና የምትባል በአውሮፓ የምትኖር እህት እንዲህ ብላለች፦ “የ14 ዓመት ልጅ ሳለሁ ይሖዋን በማገልገሌ የተነሳ እናቴ ትጠላኝ ጀመር። እንደማልፈለግና ጥሩ ሰው እንዳልሆንኩ ተሰማኝ።”* ዳኒሎ የተባለ ወንድምም እንዲህ በማለት ጽፏል፦ “የይሖዋ ምሥክር በመሆኔ ምክንያት ወታደሮች ሲደበድቡኝ፣ ሲሰድቡኝና ሲያስፈራሩኝ ፍርሃት አደረብኝ፤ እንደተዋረድኩም ተሰማኝ።” እንዲህ ያለ ጥላቻ ሲደርስብን ስሜታችን እንደሚጎዳ የታወቀ ነው። ሆኖም ዓለም የሚጠላን መሆኑ አያስገርመንም። ኢየሱስ ሰዎች እንደሚጠሉን በትንቢት ተናግሯል።—ማቴዎስ 24:9⁠ን አንብብ።

2-3. ዓለም የኢየሱስን ተከታዮች የሚጠላቸው ለምንድን ነው?

2 ዓለም የኢየሱስን ተከታዮች ይጠላቸዋል። ለምን? ምክንያቱም እንደ ኢየሱስ ሁሉ እኛም ‘የዓለም ክፍል አይደለንም።’ (ዮሐ. 15:17-19) በመሆኑም መንግሥታትን ብናከብርም ለእነሱም ሆነ እነሱን ለሚወክሉ ምልክቶች አምልኮ አከል ክብር ለመስጠት ፈቃደኛ አይደለንም። የምናመልከው ይሖዋን ብቻ ነው። የሰው ዘርን የመግዛት መብት ያለው ይሖዋ መሆኑን እንደምንቀበል እናሳያለን፤ ሰይጣንና የእሱ ‘ዘር’ ግን አምላክ እንዲህ ያለ መብት ያለው መሆኑን አጥብቀው ይቃወማሉ። (ዘፍ. 3:1-5, 15) የሰው ልጆች ብቸኛ ተስፋ የአምላክ መንግሥት መሆኑን እንዲሁም ይህ መንግሥት በቅርቡ ተቃዋሚዎቹን በሙሉ እንደሚያደቅ እንሰብካለን። (ዳን. 2:44፤ ራእይ 19:19-21) ይህ መልእክት ለየዋሆች ምሥራች ቢሆንም ለክፉዎች ግን መጥፎ ዜና ነው።—መዝ. 37:10, 11

3 በዓለም እንድንጠላ የሚያደርገን ሌላው ምክንያት ደግሞ በአምላክ የጽድቅ መሥፈርቶች የምንመራ መሆኑ ነው። በእነዚህ መሥፈርቶችና ዓለም በሚከተለው ያዘቀጠ የሥነ ምግባር መሥፈርት መካከል ሰፊ ልዩነት አለ። ለምሳሌ ያህል፣ አምላክ ሰዶምንና ገሞራን ለማጥፋት እንዲነሳሳ ያደረጉትን አስጸያፊ የብልግና ድርጊቶች በዛሬው ጊዜ ያሉ ብዙ ሰዎች በይፋ ይደግፋሉ። (ይሁዳ 7) ከእንደነዚህ ዓይነት ድርጊቶች ጋር በተያያዘ የመጽሐፍ ቅዱስን መሥፈርቶች በመከተላችን ብዙ ሰዎች ያፌዙብናል እንዲሁም ጠባብ አስተሳሰብ እንዳለን ይናገራሉ።—1 ጴጥ. 4:3, 4

 4. ሰዎች ሲጠሉን የትኞቹ ባሕርያት ይረዱናል?

4 የሰዎችን ጥላቻና ስድብ ለመቋቋም የሚረዳን ምንድን ነው? ይህን ለማድረግ የሚያስችለን ይሖዋ እንደሚረዳን ያለን ጠንካራ እምነት ነው። እምነታችን እንደ ጋሻ በመሆን “የሚንበለበሉትን የክፉውን ፍላጻዎች ሁሉ ማምከን” እንድንችል ይረዳናል። (ኤፌ. 6:16) ሆኖም የሚያስፈልገን እምነት ብቻ አይደለም። ፍቅርም ያስፈልገናል። ለምን? ምክንያቱም ፍቅር “በቀላሉ አይበሳጭም።” የሚጎዱ ነገሮችን ሁሉ ችሎ ያልፋል እንዲሁም በጽናት ይቋቋማል። (1 ቆሮ. 13:4-7, 13) ለይሖዋና ለእምነት ባልንጀሮቻችን ሌላው ቀርቶ ለጠላቶቻችን እንኳ ያለን ፍቅር ጥላቻን እንድንቋቋም የሚረዳን እንዴት እንደሆነ እስቲ እንመልከት።






ለይሖዋ ያለን ፍቅር ጥላቻን ለመቋቋም ይረዳናል


 5. ኢየሱስ ለአባቱ ያለው ፍቅር ብርታት የሰጠው እንዴት ነው?

5 ኢየሱስ በጠላቶቹ ከመገደሉ በፊት በነበረው ምሽት ላይ ታማኝ ተከታዮቹን “እኔ አብን [ስለምወደው] አብ ባዘዘኝ መሠረት እየሠራሁ ነው” ብሏቸዋል። (ዮሐ. 14:31) ኢየሱስ ለይሖዋ ያለው ፍቅር ከፊቱ የሚጠብቁትን ፈተናዎች ለመቋቋም ብርታት ሰጥቶታል። እኛም ለይሖዋ ያለን ፍቅር ብርታት ይሰጠናል።

 6. በሮም 5:3-5 መሠረት የይሖዋ አገልጋዮች ዓለም ሲጠላቸው ምን ይሰማቸዋል?

6 በታሪክ ዘመናት ሁሉ የአምላክ አገልጋዮች ለይሖዋ ያላቸው ፍቅር ስደትን ለመቋቋም ረድቷቸዋል። ለምሳሌ ያህል፣ ሐዋርያት የአይሁድ ከፍተኛ ፍርድ ቤት መስበካቸውን እንዲያቆሙ ቢያዝዛቸውም ‘ከሰው ይልቅ አምላክን እንደ ገዢያቸው አድርገው እንዲታዘዙ’ ያነሳሳቸው ለእሱ ያላቸው ፍቅር ነው። (ሥራ 5:29፤ 1 ዮሐ. 5:3) በዛሬው ጊዜ፣ ጨካኝና ኃያል በሆኑ መንግሥታት ስደት እየደረሰባቸው ያሉ ወንድሞቻችንም ሁኔታውን በጽናት እንዲቋቋሙ የሚረዳቸው እንዲህ ያለው ጽኑ ፍቅር ነው። ዓለም ሲጠላን ተስፋ ከመቁረጥ ይልቅ እንደሰታለን።—ሥራ 5:41፤ ሮም 5:3-5⁠ን አንብብ።

 7. የቤተሰባችን አባላት ሲቃወሙን ምላሻችን ምን ሊሆን ይገባል?

7 ብዙውን ጊዜ ለመቋቋም በጣም ከባድ የሚሆንብን ከቤተሰባችን አባላት የሚደርስብን ተቃውሞ ነው። መጽሐፍ ቅዱስን ማጥናት ስንጀምር አንዳንዶቹ የቤተሰባችን አባላት እንደተታለልን ሊሰማቸው ይችላል። ሌሎቹ ደግሞ አእምሯችንን እንደሳትን ያስቡ ይሆናል። (ከማርቆስ 3:21 ጋር አወዳድር።) ይባስ ብሎም ከባድ ስደት ያደርሱብን ይሆናል። እንዲህ ያለው ተቃውሞ ሊያስገርመን አይገባም። ምክንያቱም ኢየሱስ “የሰው ጠላቶቹ የገዛ ቤተሰቦቹ ይሆናሉ” በማለት ተናግሯል። (ማቴ. 10:36) እርግጥ ነው፣ ዘመዶቻችን ምንም አደረጉብን ምን እንደ ጠላቶቻችን አንቆጥራቸውም። እንዲያውም ለይሖዋ ያለን ፍቅር ሲያድግ ለሰዎች ያለን ፍቅርም ይጨምራል። (ማቴ. 22:37-39) ሆኖም ሰዎችን ለማስደሰት ስንል የመጽሐፍ ቅዱስን ሕጎችና መሠረታዊ ሥርዓቶች ፈጽሞ አንጥስም።



[image: ጆርጂናን የምትወክል እህት ፈገግ ብላ ቆማለች። ፎቶግራፎች፦ 1. መሬት ላይ ቁጭ ብላለች፤ እናቷ እየጮኸችባትና ጽሑፎቿን እየቀደደችባት። 2. መጽሐፍ ቅዱስ ስታነብ። 3. እሷና ሌላ እህት አብረው መጽሐፍ ቅዱስ ሲያጠኑ። 4. በስብሰባ አዳራሽ ውስጥ ከወንድሞችና ከእህቶች ጋር ስትነጋገር።]

ለተወሰነ ጊዜ ያህል መከራ ሊደርስብን ይችላል፤ ሆኖም ይሖዋ ምንጊዜም ከጎናችን ሆኖ ያጽናናናል እንዲሁም ያበረታታናል (ከአንቀጽ 8-10⁠ን ተመልከት)





8-9. አንዲት እህት የደረሰባትን ከባድ ተቃውሞ እንድትቋቋም የረዳት ምንድን ነው?

8 ቀደም ሲል የተጠቀሰችው ጆርጂና እናቷ ከባድ ተቃውሞ ብታደርስባትም ሁኔታውን በጽናት መቋቋም ችላለች። ጆርጂና እንዲህ ብላለች፦ “እኔና እናቴ ከይሖዋ ምሥክሮች ጋር መጽሐፍ ቅዱስን ማጥናት የጀመርነው አብረን ነው። ከስድስት ወር በኋላ፣ በስብሰባዎች ላይ መገኘት እንደምፈልግ ስነግራት ግን እናቴ ትቃወመኝ ጀመር። በኋላ ሲገባኝ እናቴ ከከሃዲዎች ጋር መነጋገር ጀምራ ነበር፤ ከእኔ ጋር ስትነጋገርም እነሱ የሚያነሷቸውን ነጥቦች ትጠቅስልኝ ነበር። በተጨማሪም ትሰድበኝ፣ ፀጉሬን ትነጨኝ፣ ታንቀኝ እንዲሁም ጽሑፎቼን ትጥልብኝ ነበር። አሥራ አምስት ዓመት ሲሆነኝ ተጠመቅሁ። እናቴ ይሖዋን ማገልገሌን እንዳቆም ለማድረግ ስትል ለአስቸጋሪ ወጣቶች ወደተዘጋጀ ተቋም አስገባችኝ፤ እዚያ ከነበሩት ወጣቶች አንዳንዶቹ የዕፅ ሱሰኞችና ወንጀለኞች ነበሩ። ሊወደንና ሊንከባከበን ከሚገባ ሰው እንዲህ ያለ ተቃውሞ ሲሰነዘርብን ለመቋቋም በጣም ከባድ ነው።”

9 ታዲያ ጆርጂና ሁኔታውን መቋቋም የቻለችው እንዴት ነው? እንዲህ ብላለች፦ “እናቴ እኔን መቃወም በጀመረችበት ቀን ሙሉውን መጽሐፍ ቅዱስ ልክ አንብቤ መጨረሴ ነበር። በመሆኑም እውነትን እንዳገኘሁ ሙሉ በሙሉ እርግጠኛ ነበርኩ፤ እንዲሁም ወደ ይሖዋ በጣም እንደቀረብኩ ተሰምቶኝ ነበር። ወደ እሱ አዘውትሬ እጸልይ ነበር፤ እሱም ጸሎቴን ሰምቶኛል። በተቋሙ ውስጥ በምኖርበት ወቅት አንዲት እህት ቤቷ ትጋብዘኝ ነበር፤ እዚያም መጽሐፍ ቅዱስን አብረን እናጠናለን። በጉባኤያችን ያሉ ወንድሞችና እህቶች የሰጡኝ ማበረታቻም በዚህ አስቸጋሪ ወቅት በጣም ረድቶኛል። ቤተሰባቸው እንደሆንኩ እንዲሰማኝ አድርገውኛል። የሚቃወመን ማንም ይሁን ማን፣ ይሖዋ ከተቃዋሚዎቻችን ይበልጥ ኃያል እንደሆነ በራሴ ሕይወት አይቻለሁ።”

10. አምላካችን ይሖዋ ምን እንደሚያደርግልን መተማመን እንችላለን?

10 ሐዋርያው ጳውሎስ ምንም ነገር “በጌታችን በክርስቶስ ኢየሱስ አማካኝነት ከተገለጸው የአምላክ ፍቅር ሊለየን እንደማይችል” ጽፏል። (ሮም 8:38, 39) ለተወሰነ ጊዜ ያህል መከራ ሊደርስብን ቢችልም ይሖዋ ምንጊዜም ከጎናችን ሆኖ ያጽናናናል እንዲሁም ያበረታታናል። በተጨማሪም የጆርጂና ተሞክሮ እንደሚያሳየው ይሖዋ ውድ በሆነው መንፈሳዊ ቤተሰባችን አማካኝነት ይረዳናል።






ለእምነት ባልንጀሮቻችን ያለን ፍቅር ጥላቻን ለመቋቋም ይረዳናል


11. ኢየሱስ በዮሐንስ 15:12, 13 ላይ እንደገለጸው ደቀ መዛሙርቱ ፍቅር ማሳየታቸው የሚጠቅማቸው እንዴት ነው? ምሳሌ ስጥ።

11 ኢየሱስ ከመሞቱ በፊት በነበረው ምሽት ላይ ደቀ መዛሙርቱን እርስ በርሳቸው እንዲዋደዱ አሳስቧቸዋል። (ዮሐንስ 15:12, 13⁠ን አንብብ።) ከራስ ወዳድነት ነፃ የሆነ ፍቅር ማዳበራቸው አንድነታቸውን ለመጠበቅና የዓለምን ጥላቻ ለመቋቋም እንደሚረዳቸው ያውቅ ነበር። በተሰሎንቄ የነበረውን ጉባኤ እንደ ምሳሌ እንመልከት። ጉባኤው ከተመሠረተበት ጊዜ አንስቶ የጉባኤው አባላት ስደት ይደርስባቸው ነበር። ሆኖም በዚያ የነበሩት ወንድሞችና እህቶች፣ በሚያሳዩት ጽናትና ፍቅር ምሳሌ ሆነዋል። (1 ተሰ. 1:3, 6, 7) ጳውሎስ እነዚህን ክርስቲያኖች “ይበልጥ በተሟላ ሁኔታ” ፍቅር ማሳየታቸውን እንዲቀጥሉ አበረታቷቸዋል። (1 ተሰ. 4:9, 10) ፍቅር የተጨነቁትን ለማጽናናትና ደካሞችን ለመደገፍ ያነሳሳቸዋል። (1 ተሰ. 5:14) እነዚህ ክርስቲያኖች የጳውሎስን ምክር በተግባር አውለዋል። በመሆኑም ጳውሎስ ከአንድ ዓመት ገደማ በኋላ በጻፈላቸው ሁለተኛ ደብዳቤ ላይ “ሁላችሁም እርስ በርስ የምታሳዩት ፍቅር እየጨመረ [መጥቷል]” ሊላቸው ችሏል። (2 ተሰ. 1:3-5) ፍቅራቸው መከራንና ስደትን ለመቋቋም ረድቷቸዋል።



[image: ዳኒሎንና ባለቤቱን የሚወክሉ ባልና ሚስት ፈገግ ብለው ቆመዋል። ፎቶግራፎች፦ 1. እጁን ጭንቅላቱ ላይ አድርጎ ተንበርክኳል፤ አንድ ወታደር ጠመንጃ ደግኖበታል። 2. እሱና ባለቤቱ በባቡር ጣቢያ አንዳንድ ወንድሞችንና እህቶችን ሲሰናበቱ። 3. አንድ ወንድምና አንዲት እህት ምግብና ሌሎች ቁሳቁሶች ሲሰጧቸው።]

ክርስቲያናዊ ፍቅር ጥላቻን ለመቋቋም ይረዳናል (አንቀጽ 12⁠ን ተመልከት)*





12. በአንድ አገር የሚኖሩ ወንድሞችና እህቶች በጦርነት ወቅት አንዳቸው ለሌላው ፍቅር ያሳዩት እንዴት ነው?

12 ቀደም ሲል የተጠቀሰውን የዳኒሎን እና የባለቤቱን ተሞክሮ እንመልከት። የሚኖሩበት ከተማ በጦርነት ቢታመስም በስብሰባዎች ላይ መገኘታቸውን፣ አቅማቸው በፈቀደ መጠን መስበካቸውን እንዲሁም ያላቸውን ምግብ ለወንድሞችና ለእህቶች ማካፈላቸውን ቀጥለው ነበር። አንድ ቀን መሣሪያ የታጠቁ ወታደሮች ወደ ዳኒሎ ቤት መጡ። ዳኒሎ እንዲህ ብሏል፦ “እምነቴን እንድክድ ሊያስገድዱኝ ሞከሩ። ፈቃደኛ አለመሆኔን ስገልጽላቸው ደበደቡኝ፤ እንዲሁም ሽጉጥ ከደገኑብኝ በኋላ ከአናቴ በላይ በመተኮስ ሊያስፈራሩኝ ሞከሩ። ከዚያም ተመልሰው እንደሚመጡና ባለቤቴን እንደሚደፍሯት ዝተውብኝ ሄዱ። ሆኖም ወንድሞች በፍጥነት ባቡር አሳፍረው ወደ ሌላ ከተማ ላኩን። እነዚያ ውድ ወንድሞቻችን ያሳዩንን ፍቅር መቼም ቢሆን አልረሳውም። በሄድንበት ከተማ ያሉት ወንድሞችም ምግብ ሰጡን እንዲሁም ሥራና ቤት እንዳገኝ ረዱኝ። በመሆኑም ከጦርነት ቀጠና ሸሽተው ለሚመጡ ወንድሞች እኛም መጠለያ መስጠት ቻልን።” እንዲህ ያሉት ተሞክሮዎች ክርስቲያናዊ ፍቅር ጥላቻን ለመቋቋም እንደሚረዳን ያሳያሉ።






ለጠላቶቻችን ያለን ፍቅር ጥላቻን ለመቋቋም ይረዳናል


13. ሰዎች ቢጠሉንም ይሖዋን ማገልገላችንን እንድንቀጥል መንፈስ ቅዱስ የሚረዳን እንዴት ነው?

13 ኢየሱስ ለተከታዮቹ ጠላቶቻቸውን እንዲወዱ አስተምሯቸዋል። (ማቴ. 5:44, 45) ይሁንና እንዲህ ማድረግ ቀላል ነው? በፍጹም! ሆኖም በአምላክ ቅዱስ መንፈስ እርዳታ ጠላቶቻችንን መውደድ እንችላለን። የአምላክ መንፈስ የሚያፈራው ፍሬ ፍቅርን እንዲሁም ትዕግሥትን፣ ደግነትን፣ ገርነትንና ራስን መግዛትን ያካትታል። (ገላ. 5:22, 23) እነዚህ ባሕርያት ጥላቻን ለመቋቋም ይረዱናል። ብዙ ተቃዋሚዎች የይሖዋ ምሥክር የሆነው የትዳር ጓደኛቸው፣ ልጃቸው ወይም ጎረቤታቸው እነዚህን ግሩም ባሕርያት በማሳየቱ የተነሳ አመለካከታቸውን ቀይረዋል። እንዲያውም ብዙ ተቃዋሚዎች ውድ ወንድሞቻችንና እህቶቻችን ሆነዋል። ስለዚህ የይሖዋ አገልጋይ በመሆንህ ብቻ የሚጠሉህን ሰዎች መውደድ ከከበደህ መንፈስ ቅዱስን ለማግኘት ጸልይ። (ሉቃስ 11:13) እንዲሁም አምላክን መታዘዝ ምንጊዜም ከሁሉ የተሻለው አካሄድ እንደሆነ ሙሉ እምነት ይኑርህ።—ምሳሌ 3:5-7

14-15. ያስሚን ባለቤቷ ከባድ ተቃውሞ ቢያደርስባትም ፍቅር ማሳየቷን ለመቀጠል ሮም 12:17-21 የረዳት እንዴት ነው?

14 በመካከለኛው ምሥራቅ የምትኖረውን የያስሚንን ምሳሌ እንመለከት። ያስሚን የይሖዋ ምሥክር ለመሆን ስትወስን ባለቤቷ እንደተታለለች ስለተሰማው አምላክን ማገልገሏን ሊያስቆማት ሞከረ። ይሰድባት የነበረ ከመሆኑም ሌላ ዘመዶቿን እንዲሁም የሃይማኖት መሪና ጠንቋይ በመላክ እንዲያስፈራሯትና ቤተሰቧን እያፈረሰች እንዳለ እንዲነግሯት አደረገ። ይባስ ብሎም ባለቤቷ፣ ወንድሞች በጉባኤ ስብሰባ ላይ እያሉ ሄዶ ሰደባቸው! ያስሚን ባለቤቷ በሚያደርስባት በደል ምክንያት ብዙ ጊዜ ታለቅስ ነበር።

15 ሆኖም ያስሚን ስብሰባ ስትሄድ መንፈሳዊ ቤተሰቦቿ ያጽናኗት እንዲሁም ያበረታቷት ነበር። ሽማግሌዎቹም በሮም 12:17-21 ላይ የሚገኘውን ምክር ተግባራዊ እንድታደርግ አበረታቷት። (ጥቅሱን አንብብ።) ያስሚን እንዲህ ብላለች፦ “ከባድ ነበር። ያም ቢሆን ይሖዋ እንዲረዳኝ ጸለይኩ፤ እንዲሁም የመጽሐፍ ቅዱስን ምክር ተግባራዊ ለማድረግ የቻልኩትን ሁሉ አደረግኩ። ባለቤቴ ሊያበሳጨኝ በማሰብ ኩሽና ውስጥ ቆሻሻ ሲጥል አጸዳው ነበር። ሲሰድበኝ በገርነት ምላሽ እሰጠው ነበር። ሲታመምም ተንከባክቤዋለሁ።”



[image: ያስሚንን የምትወክል አንዲት እህት ፈገግ ብላ ቆማለች። ፎቶግራፎች፦ 1. ባለቤቷ በብስጭት ሲደበድባት። 2. ሁለት ሽማግሌዎች ቅዱስ ጽሑፋዊ ማበረታቻ ሲሰጧት። 3. በኩሽናው መሬት ላይ ያለውን ቆሻሻ ተንበርክካ ስትጠርግ፤ ባለቤቷ ሲመለከታት። 4. ባለቤቷ ታሞ አልጋ ላይ ሆኖ ስታበላው።]

ለአሳዳጆቻችን ፍቅር ማሳየታችን አመለካከታቸውን እንዲቀይሩ ሊያነሳሳቸው ይችላል (ከአንቀጽ 16-17⁠ን ተመልከት)*





16-17. ከያስሚን ምሳሌ ምን እንማራለን?

16 ያስሚን ለባለቤቷ ፍቅር በማሳየቷ ተክሳለች። እንዲህ ብላለች፦ “ባለቤቴ ምንጊዜም እውነት እንደምናገር ስላስተዋለ በእኔ ላይ ይበልጥ እምነት መጣል ጀመረ። ስለ ሃይማኖት ስንነጋገር በአክብሮት ያዳምጠኝ ጀመር፤ እንዲሁም ቤት ውስጥ ሰላም ለማስፈን የበኩሉን ለማድረግ ተስማማ። አሁን፣ በጉባኤ ስብሰባዎች ላይ እንድገኝ ያበረታታኛል። የቤተሰብ ሕይወታችን በእጅጉ ተሻሽሏል፤ ቤታችን ሰላም የሰፈነበት ሆኗል። ባለቤቴ እውነትን ተቀብሎ ከእኔ ጋር ይሖዋን ማገልገል እንደሚጀምር ተስፋ አደርጋለሁ።”

17 የያስሚን ተሞክሮ ‘ፍቅር ሁሉን ችሎ እንደሚያልፍ፣ ሁሉን ተስፋ እንደሚያደርግና ሁሉን ነገር በጽናት እንደሚቋቋም’ ያሳያል። (1 ቆሮ. 13:4, 7) ጥላቻ ኃይል እንዳለውና ጎጂ እንደሆነ ግልጽ ነው። ሆኖም የፍቅር ኃይል በእጅጉ ይበልጣል። ፍቅር የሰዎችን ልብ ይገዛል። እንዲሁም የይሖዋን ልብ ያስደስታል። ይሁንና ተቃዋሚዎች እኛን መጥላታቸውን ባያቆሙም ደስተኞች መሆን እንችላለን። እንዴት?






ሰዎች ቢጠሉንም መደሰት


18. ሰዎች ሲጠሉን የምንደሰተው ለምንድን ነው?

18 ኢየሱስ ‘ሰዎች በሚጠሏችሁ ጊዜ ሁሉ ደስተኞች ናችሁ’ ብሏል። (ሉቃስ 6:22) እርግጥ ሰዎች እንዲጠሉን አንፈልግም። ሰማዕታት የመሆን ምኞትም የለንም። ታዲያ ሰዎች ሲጠሉን የምንደሰተው ለምንድን ነው? ሦስት ምክንያቶችን እንመልከት። አንደኛ፣ በታማኝነት ስንጸና የአምላክን ሞገስ እናገኛለን። (1 ጴጥ. 4:13, 14) ሁለተኛ፣ እምነታችን ተፈትኖ ይጠራል እንዲሁም ይጠናከራል። (1 ጴጥ. 1:7) ሦስተኛ፣ ውድ የሆነውን የዘላለም ሕይወት ሽልማት እናገኛለን።—ሮም 2:6, 7

19. ሐዋርያቱ ከተገረፉ በኋላ የተደሰቱት ለምንድን ነው?

19 ኢየሱስ ከሞት ከተነሳ ብዙም ሳይቆይ ሐዋርያቱ እሱ የተናገረለትን ደስታ ማጣጣም ችለዋል። ሐዋርያቱ ከተገረፉና መስበካቸውን እንዲያቆሙ ከታዘዙ በኋላ ደስ ብሏቸዋል። ለምን? የተደሰቱት “ስለ [ኢየሱስ ስም] ውርደት ለመቀበል ብቁ ሆነው በመቆጠራቸው” ነው። (ሥራ 5:40-42) ለጌታቸው ያላቸው ፍቅር ለጠላቶቻቸው ካላቸው ፍርሃት ይበልጥ ነበር። ይህን ፍቅራቸውንም ምሥራቹን “ያለማሰለስ” በመስበክ አሳይተዋል። በዛሬው ጊዜ ያሉ ወንድሞቻችንም ብዙ መከራ ቢደርስባቸውም በታማኝነት ማገልገላቸውን ቀጥለዋል። ይሖዋ ሥራቸውንና ለስሙ ያሳዩትን ፍቅር እንደማይረሳ እርግጠኞች ናቸው።—ዕብ. 6:10

20. በቀጣዩ ርዕስ ውስጥ ምን እንመለከታለን?

20 ይህ ሥርዓት እስከቀጠለ ድረስ ዓለም እኛን መጥላቱን አያቆምም። (ዮሐ. 15:19) ሆኖም መፍራት አይኖርብንም። በሚቀጥለው ርዕስ ላይ እንደምንመለከተው ይሖዋ ታማኞቹን ‘ያጠነክራቸዋል እንዲሁም ይጠብቃቸዋል።’ (2 ተሰ. 3:3) እንግዲያው ይሖዋን፣ ወንድሞቻችንን እና እህቶቻችንን ሌላው ቀርቶ ጠላቶቻችንን እንኳ መውደዳችንን እንቀጥል። ይህን ምክር ስንከተል አንድነታችን ይጠበቃል፣ ምንጊዜም በመንፈሳዊ ጠንካሮች እንሆናለን፣ ለይሖዋ ክብር እናመጣለን እንዲሁም ፍቅር ከጥላቻ ይበልጥ ኃይል እንዳለው እናረጋግጣለን።







የሚከተሉት ነገሮች ጥላቻን ለመቋቋም የሚረዱን እንዴት ነው?


	  ለይሖዋ ያለን ፍቅር



	  ለወንድሞቻችን እና ለእህቶቻችን ያለን ፍቅር



	  ለጠላቶቻችን ያለን ፍቅር









መዝሙር 106 ፍቅርን ማዳበር

^ አን.5 ለይሖዋ፣ ለእምነት ባልንጀሮቻችን፣ ሌላው ቀርቶ ለጠላቶቻችን እንኳ ያለን ፍቅር የዚህን ዓለም ጥላቻ እንድንቋቋም የሚረዳን እንዴት እንደሆነ በዚህ ርዕስ ውስጥ እንመለከታለን። በተጨማሪም ኢየሱስ ሌሎች ሲጠሉን ደስተኞች መሆን እንደምንችል የተናገረው ለምን እንደሆነ እንመረምራለን።


^ አን.1 ስሞቹ ተቀይረዋል።




^ አን.58 የሥዕሉ መግለጫ፦ ወታደሮች ዳኒሎን ካስፈራሩት በኋላ ወንድሞች እሱንና ባለቤቱን ወደ ሌላ ቦታ ላኳቸው፤ በሄዱበት ቦታ ያሉ ወንድሞችም ጥሩ አድርገው ተቀበሏቸው።


^ አን.60 የሥዕሉ መግለጫ፦ ያስሚን ባለቤቷ ሲቃወማት ሽማግሌዎች ጥሩ ምክር ሰጧት። እሷም ጥሩ ሚስት ለመሆን ጥረት አደረገች፤ እንዲሁም ባለቤቷ ሲታመም ተንከባከበችው።






^ (ዮሐ. 15:17, 18) “እነዚህን ነገሮች የማዛችሁ እርስ በርሳችሁ እንድትዋደዱ ነው። 18 ዓለም ቢጠላችሁ፣ እናንተን ከመጥላቱ በፊት እኔን እንደጠላኝ ታውቃላችሁ።



^ (ማቴ. 24:9) “በዚያን ጊዜ ሰዎች ለመከራ አሳልፈው ይሰጧችኋል፣ ይገድሏችኋል እንዲሁም በስሜ ምክንያት በሕዝቦች ሁሉ ዘንድ የተጠላችሁ ትሆናላችሁ።



^ አን.1 (ማቴ. 24:9) “በዚያን ጊዜ ሰዎች ለመከራ አሳልፈው ይሰጧችኋል፣ ይገድሏችኋል እንዲሁም በስሜ ምክንያት በሕዝቦች ሁሉ ዘንድ የተጠላችሁ ትሆናላችሁ።



^ አን.2 (ዮሐ. 15:17-19) “እነዚህን ነገሮች የማዛችሁ እርስ በርሳችሁ እንድትዋደዱ ነው። 18 ዓለም ቢጠላችሁ፣ እናንተን ከመጥላቱ በፊት እኔን እንደጠላኝ ታውቃላችሁ። 19 የዓለም ክፍል ብትሆኑ ኖሮ ዓለም የራሱ የሆነውን በወደደ ነበር። አሁን ግን እኔ ከዓለም መረጥኳችሁ እንጂ የዓለም ክፍል ስላልሆናችሁ ከዚህ የተነሳ ዓለም ይጠላችኋል።



^ አን.2 (ዘፍ. 3:1-5) እባብም ይሖዋ አምላክ ከሠራቸው የዱር እንስሳት ሁሉ እጅግ ጠንቃቃ* ነበር። በመሆኑም ሴቲቱን “በእርግጥ አምላክ ‘በአትክልቱ ስፍራ ካለው ከማንኛውም ዛፍ አትብሉ’ ብሏችኋል?” ሲል ጠየቃት። 2 በዚህ ጊዜ ሴቲቱ እባቡን እንዲህ አለችው፦ “በአትክልቱ ስፍራ ካሉት ዛፎች ፍሬ መብላት እንችላለን። 3 ይሁንና በአትክልቱ ስፍራ መካከል የሚገኘውን ዛፍ ፍሬ በተመለከተ አምላክ ‘ከእሱ አትብሉ፤ ፈጽሞም አትንኩት፤ አለዚያ ትሞታላችሁ’ ብሏል።” 4 በዚህ ጊዜ እባቡ ሴቲቱን እንዲህ አላት፦ “መሞት እንኳ ፈጽሞ አትሞቱም። 5 አምላክ ከዛፉ በበላችሁ ቀን ዓይኖቻችሁ እንደሚገለጡና መልካምና ክፉን በማወቅ ረገድ እንደ አምላክ እንደምትሆኑ ስለሚያውቅ ነው።”

ወይም “በጣም መሠሪ፤ እጅግ ተንኮለኛ።”


^ አን.2 (ዘፍ. 3:15) በአንተና በሴቲቱ መካከል እንዲሁም በዘርህና በዘሯ መካከል ጠላትነት እንዲኖር አደርጋለሁ፤ እሱ ራስህን ይጨፈልቃል፤* አንተም ተረከዙን ታቆስላለህ።”*

ወይም “ያቆስላል፤ ይመታል።”
ወይም “ትመታለህ፤ ትጨፈልቃለህ።”


^ አን.2 (ዳን. 2:44) “በእነዚያ ነገሥታት ዘመን የሰማይ አምላክ ፈጽሞ የማይጠፋ መንግሥት ያቋቁማል። ይህም መንግሥት ለሌላ ሕዝብ አይሰጥም። እነዚህን መንግሥታት ሁሉ ያደቅቃል፤ ፈጽሞም ያጠፋቸዋል፤ እሱም ብቻውን ለዘላለም ይቆማል፤



^ አን.2 (ራእይ 19:19-21) ከዚህ በኋላ አውሬው፣ የምድር ነገሥታትና ሠራዊታቸው በፈረሱ ላይ ከተቀመጠውና ከሠራዊቱ ጋር ለመዋጋት ተሰብስበው አየሁ። 20 አውሬውም ተያዘ፤ በፊቱ ተአምራዊ ምልክቶች የፈጸመው ሐሰተኛው ነቢይም ከእሱ ጋር ተያዘ፤ ይህ ነቢይ በእነዚህ ምልክቶች አማካኝነት፣ የአውሬውን ምስል የተቀበሉትንና ለምስሉ የሰገዱትን አስቷል። ሁለቱም በሕይወት እንዳሉ በድኝ ወደሚነደው የእሳት ሐይቅ ተወረወሩ። 21 የቀሩት ግን በፈረሱ ላይ ከተቀመጠው አፍ በወጣው ረጅም ሰይፍ ተገደሉ። ወፎችም ሁሉ ሥጋቸውን በልተው ጠገቡ።



^ አን.2 (መዝ. 37:10, 11) ለጥቂት ጊዜ ነው እንጂ ክፉዎች አይኖሩም፤ በቀድሞ ቦታቸው ትፈልጋቸዋለህ፤ እነሱ ግን በዚያ አይገኙም። 11 የዋሆች ግን ምድርን ይወርሳሉ፤ በብዙ ሰላምም እጅግ ደስ ይላቸዋል።



^ አን.3 (ይሁዳ 7) በተመሳሳይም ሰዶምና ገሞራ እንዲሁም በዙሪያቸው የነበሩ ከተሞች ራሳቸውን ልቅ ለሆነ የፆታ ብልግና* አሳልፈው የሰጡ ከመሆኑም ሌላ ከተፈጥሮ ውጭ የሆነ የሥጋ ፍላጎታቸውን ያሳድዱ ነበር፤ በመሆኑም በዘላለም እሳት ፍርድ ተቀጥተው ለእኛ የማስጠንቀቂያ ምሳሌ ሆነዋል።

የቃላት መፍቻውን ተመልከት።


^ አን.3 (1 ጴጥ. 4:3, 4) ማንአለብኝነት የሚንጸባረቅባቸው ድርጊቶች በመፈጸም፣* ልቅ በሆነ የሥጋ ፍላጎት፣ ከልክ በላይ በመጠጣት፣ መረን በለቀቀ ድግስ፣ በመጠጥ ግብዣዎችና በአስጸያፊ የጣዖት አምልኮ በመካፈል የአሕዛብን ፈቃድ ያደረጋችሁበት ያለፈው ጊዜ ይበቃል። 4 ይህን በመሰለው ያዘቀጠ ወራዳ ሕይወት ከእነሱ ጋር መሮጣችሁን ስለማትቀጥሉ ግራ ይጋባሉ፤ በመሆኑም ይሰድቧችኋል።

ወይም “እፍረተ ቢስነት በሚንጸባረቅበት ምግባር።” እዚህ ላይ የገባው አሴልጊያ የሚለው ግሪክኛ ቃል ብዙ ቁጥር ነው። የቃላት መፍቻውን ተመልከት።


^ አን.4 (ኤፌ. 6:16) ከዚህ ሁሉ በተጨማሪ የሚንበለበሉትን የክፉውን ፍላጻዎች* ሁሉ ማምከን የምትችሉበትን ትልቅ የእምነት ጋሻ አንሱ።

ወይም “ተወንጫፊ መሣሪያዎች።”


^ አን.4 (1 ቆሮ. 13:4-7) ፍቅር ታጋሽና ደግ ነው። ፍቅር አይቀናም። ጉራ አይነዛም፣ አይታበይም፣ 5 ጨዋነት የጎደለው ምግባር አያሳይም፣* የራሱን ፍላጎት አያስቀድምም፣ በቀላሉ አይበሳጭም። ፍቅር የበደል መዝገብ የለውም። 6 ፍቅር በዓመፅ አይደሰትም፤ ከዚህ ይልቅ ከእውነት ጋር ደስ ይለዋል። 7 ሁሉን ችሎ ያልፋል፣ ሁሉን ያምናል፣ ሁሉን ተስፋ ያደርጋል፣ ሁሉን ነገር በጽናት ይቋቋማል።

ወይም “ሥርዓት የለሽ አይደለም።”


^ አን.4 (1 ቆሮ. 13:13) ይሁን እንጂ እምነት፣ ተስፋ፣ ፍቅር፣ እነዚህ ሦስቱ ይቀጥላሉ፤ ከእነዚህ መካከል የሚበልጠው ግን ፍቅር ነው።



^ አን.5 (ዮሐ. 14:31) ይሁን እንጂ እኔ አብን እንደምወድ ዓለም እንዲያውቅ አብ ባዘዘኝ መሠረት እየሠራሁ ነው። ተነሱ ከዚህ እንሂድ።



^ (ሮም 5:3-5) በዚህ ብቻ ሳይሆን በመከራ ውስጥ እያለንም እጅግ እንደሰት፤* ምክንያቱም መከራ ጽናትን እንደሚያስገኝ እናውቃለን፤ 4 ጽናትም በአምላክ ዘንድ ተቀባይነት እንድናገኝ ያስችለናል፤ ተቀባይነት ማግኘት ደግሞ ተስፋን ያጎናጽፋል፤ 5 ተስፋውም ሳይፈጸም ቀርቶ ለሐዘን* አይዳርገንም፤ ምክንያቱም የአምላክ ፍቅር፣ በተሰጠን መንፈስ ቅዱስ አማካኝነት በልባችን ውስጥ ፈሷል።

“እጅግ እንደሰታለን” ማለትም ሊሆን ይችላል።
ወይም “ለኀፍረት።”


^ አን.6 (ሥራ 5:29) ጴጥሮስና ሌሎቹ ሐዋርያትም እንዲህ ሲሉ መለሱ፦ “ከሰው ይልቅ አምላክን እንደ ገዢያችን አድርገን ልንታዘዝ ይገባል።



^ አን.6 (1 ዮሐ. 5:3) አምላክን መውደድ ማለት ትእዛዛቱን መጠበቅ ማለት ነውና፤ ትእዛዛቱ ደግሞ ከባድ አይደሉም፤



^ አን.6 (ሥራ 5:41) እነሱም ስለ ስሙ ውርደት ለመቀበል ብቁ ሆነው በመቆጠራቸው ደስ እያላቸው ከሳንሄድሪን ሸንጎ ወጡ።



^ አን.6 (ሮም 5:3-5) በዚህ ብቻ ሳይሆን በመከራ ውስጥ እያለንም እጅግ እንደሰት፤* ምክንያቱም መከራ ጽናትን እንደሚያስገኝ እናውቃለን፤ 4 ጽናትም በአምላክ ዘንድ ተቀባይነት እንድናገኝ ያስችለናል፤ ተቀባይነት ማግኘት ደግሞ ተስፋን ያጎናጽፋል፤ 5 ተስፋውም ሳይፈጸም ቀርቶ ለሐዘን* አይዳርገንም፤ ምክንያቱም የአምላክ ፍቅር፣ በተሰጠን መንፈስ ቅዱስ አማካኝነት በልባችን ውስጥ ፈሷል።

“እጅግ እንደሰታለን” ማለትም ሊሆን ይችላል።
ወይም “ለኀፍረት።”


^ አን.7 (ማር. 3:21) ዘመዶቹ ግን ይህን በሰሙ ጊዜ “አእምሮውን ስቷል” በማለት ሊይዙት መጡ።



^ አን.7 (ማቴ. 10:36) በእርግጥም የሰው ጠላቶቹ የገዛ ቤተሰቦቹ ይሆናሉ።



^ አን.7 (ማቴ. 22:37-39) ኢየሱስም እንዲህ አለው፦ “‘አምላክህን ይሖዋን* በሙሉ ልብህ፣ በሙሉ ነፍስህና* በሙሉ አእምሮህ ውደድ።’ 38 ይህ ከሁሉ የሚበልጠውና የመጀመሪያው ትእዛዝ ነው። 39 ሁለተኛውም ይህንኑ የሚመስል ሲሆን ‘ባልንጀራህን* እንደ ራስህ ውደድ’ ይላል።

ከተጨማሪው መረጃ ላይ ሀ5ን ተመልከት።
የቃላት መፍቻውን ተመልከት።
“ባልንጀራ” ተብሎ የተተረጎመው ግሪክኛ ቃል የአንድን ሰው የቅርብ ጓደኛ ብቻ ሳይሆን ማንኛውንም ሰው ሊያመለክት ይችላል።


^ አን.10 (ሮም 8:38, 39) ምክንያቱም ሞትም ቢሆን፣ ሕይወትም ቢሆን፣ መላእክትም ቢሆኑ፣ መንግሥታትም ቢሆኑ፣ አሁን ያሉት ነገሮችም ቢሆኑ፣ ወደፊት የሚመጡት ነገሮችም ቢሆኑ፣ ማንኛውም ኃይል ቢሆን፣ 39 ከፍታም ቢሆን፣ ዝቅታም ቢሆን፣ ሌላ ማንኛውም ፍጥረት ቢሆን በጌታችን በክርስቶስ ኢየሱስ አማካኝነት ከተገለጸው የአምላክ ፍቅር ሊለየን እንደማይችል ሙሉ በሙሉ እርግጠኛ ነኝ።



^ (ዮሐ. 15:12, 13) ትእዛዜ ይህ ነው፤ እኔ እንደወደድኳችሁ እናንተም እርስ በርሳችሁ ተዋደዱ። 13 ሕይወቱን* ለወዳጆቹ ሲል አሳልፎ ከሚሰጥ ሰው የበለጠ ፍቅር ያለው ማንም የለም።

ወይም “ነፍሱን።”


^ አን.11 (ዮሐ. 15:12, 13) ትእዛዜ ይህ ነው፤ እኔ እንደወደድኳችሁ እናንተም እርስ በርሳችሁ ተዋደዱ። 13 ሕይወቱን* ለወዳጆቹ ሲል አሳልፎ ከሚሰጥ ሰው የበለጠ ፍቅር ያለው ማንም የለም።

ወይም “ነፍሱን።”


^ አን.11 (1 ተሰ. 1:3) የእምነት ሥራችሁን፣ ከፍቅር የመነጨ ድካማችሁንና ጌታችን ኢየሱስ ክርስቶስን ተስፋ በማድረጋችሁ የተነሳ የምታሳዩትን ጽናት በአምላካችንና በአባታችን ፊት ዘወትር እናስባለን።



^ አን.11 (1 ተሰ. 1:6, 7) ብዙ መከራ ቢደርስባችሁምቃሉን ከመንፈስ ቅዱስ በሚገኝ ደስታ ስለተቀበላችሁ የእኛንም ሆነ የጌታን አርዓያ ተከትላችኋል፤ 7 በመሆኑም በመቄዶንያና በአካይያ ለሚገኙ አማኞች ሁሉ ምሳሌ ሆናችኋል።



^ አን.11 (1 ተሰ. 4:9, 10) ይሁን እንጂ እናንተ ራሳችሁ እርስ በርስ እንድትዋደዱ ከአምላክ ስለተማራችሁ የወንድማማች ፍቅርን በተመለከተ እንድንጽፍላችሁ አያስፈልግም። 10 ደግሞም በመላው መቄዶንያ ለሚገኙ ወንድሞች ሁሉ ይህን እያደረጋችሁ ነው። ሆኖም ወንድሞች፣ ይህን ይበልጥ በተሟላ ሁኔታ ማድረጋችሁን እንድትቀጥሉ እናሳስባችኋለን።



^ አን.11 (1 ተሰ. 5:14) በሌላ በኩል ደግሞ ወንድሞች፣ ይህን እናሳስባችኋለን፦ በሥርዓት የማይሄዱትን አስጠንቅቋቸው፤* የተጨነቁትን* አጽናኗቸው፤ ደካሞችን ደግፏቸው፤ ሁሉንም በትዕግሥት ያዙ።

ወይም “ምከሯቸው።”
ወይም “ተስፋ የቆረጡትን።” ቃል በቃል “ትንሽ ነፍስ ያላቸውን።”


^ አን.11 (2 ተሰ. 1:3-5) ወንድሞች፣ ስለ እናንተ አምላክን ሁልጊዜ ለማመስገን እንገፋፋለን። እምነታችሁ እጅግ እያደገ በመሄዱና ሁላችሁም እርስ በርስ የምታሳዩት ፍቅር እየጨመረ በመምጣቱ ይህን ማድረጋችን ተገቢ ነው። 4 ስለዚህ እየደረሰባችሁ* ያለውን ስደትና መከራ ሁሉ ችላችሁ በመኖር ባሳያችሁት ጽናትና እምነት የተነሳ በአምላክ ጉባኤዎች መካከል እኛ ራሳችን ስለ እናንተ በኩራት እንናገራለን። 5 ይህ ሁሉ አምላክ ትክክለኛ ፍርድ እንደፈረደ የሚያሳይ ማስረጃ ከመሆኑም በተጨማሪ መከራ እየተቀበላችሁለት ላለው የአምላክ መንግሥት ብቁ ሆናችሁ እንድትቆጠሩ የሚያደርግ ነው።

ወይም “በጽናት እያሳለፋችሁት።”


^ አን.13 (ማቴ. 5:44, 45) እኔ ግን እላችኋለሁ፦ ጠላቶቻችሁን ውደዱ እንዲሁም ስደት ለሚያደርሱባችሁ ጸልዩ፤ 45 ይህን ብታደርጉ በሰማያት ላለው አባታችሁ ልጆች ትሆናላችሁ፤ እሱ በክፉዎችም ሆነ በጥሩ ሰዎች ላይ ፀሐዩን ያወጣልና፤ በጻድቃንም ሆነ ጻድቃን ባልሆኑ ሰዎች ላይ ዝናብ ያዘንባል።



^ አን.13 (ገላ. 5:22, 23) በሌላ በኩል ግን የመንፈስ ፍሬ ፍቅር፣ ደስታ፣ ሰላም፣ ትዕግሥት፣ ደግነት፣ ጥሩነት፣ እምነት፣ 23 ገርነት፣* ራስን መግዛት ነው። እንዲህ ያሉትን ነገሮች የሚከለክል ሕግ የለም።

“ልዝብ፤ ለስላሳ፤ ሸካራ ያልሆነ” የሚል ትርጉም አለው።


^ አን.13 (ሉቃስ 11:13) ታዲያ እናንተ ክፉዎች ሆናችሁ ሳለ ለልጆቻችሁ መልካም ስጦታ መስጠት ካወቃችሁ በሰማይ ያለው አባትማ ለሚለምኑት መንፈስ ቅዱስን እንዴት አብልጦ አይሰጣቸው!”



^ አን.13 (ምሳሌ 3:5-7) በሙሉ ልብህ በይሖዋ ታመን፤ ደግሞም በገዛ ራስህ ማስተዋል አትመካ።*   6 በመንገድህ ሁሉ እሱን ግምት ውስጥ አስገባ፤ እሱም ጎዳናህን ቀና ያደርገዋል።   7 በራስህ አመለካከት ጥበበኛ አትሁን። ይሖዋን ፍራ፤ ከክፉም ራቅ።

ቃል በቃል “በገዛ ራስህ ማስተዋል አትደገፍ።”


^ (ሮም 12:17-21) ለማንም በክፉ ፋንታ ክፉ አትመልሱ። በሰው ሁሉ ፊት መልካም የሆነውን ነገር ለማድረግ ጥረት አድርጉ። 18 ከሰው ሁሉ ጋር በሰላም ለመኖር በእናንተ በኩል የተቻላችሁን ሁሉ አድርጉ። 19 የተወደዳችሁ ወንድሞች፣ ራሳችሁ አትበቀሉ፤ ከዚህ ይልቅ “‘በቀል የእኔ ነው፤ እኔ ብድራትን እመልሳለሁ’ ይላል ይሖዋ”* ተብሎ ስለተጻፈ ለቁጣው* ዕድል ስጡ። 20 ነገር ግን “ጠላትህ ቢራብ አብላው፤ ቢጠማ አጠጣው፤ ይህን በማድረግ በራሱ ላይ ፍም ትከምራለህ።”* 21 በክፉ አትሸነፍ፤ ከዚህ ይልቅ ምንጊዜም ክፉውን በመልካም አሸንፍ።

ከተጨማሪው መረጃ ላይ ሀ5ን ተመልከት።
የአምላክን ቁጣ ያመለክታል።
የሰውየው ልብ እንዲለሰልስና ቁጣው እንዲበርድ ማድረግን ያመለክታል።


^ አን.15 (ሮም 12:17-21) ለማንም በክፉ ፋንታ ክፉ አትመልሱ። በሰው ሁሉ ፊት መልካም የሆነውን ነገር ለማድረግ ጥረት አድርጉ። 18 ከሰው ሁሉ ጋር በሰላም ለመኖር በእናንተ በኩል የተቻላችሁን ሁሉ አድርጉ። 19 የተወደዳችሁ ወንድሞች፣ ራሳችሁ አትበቀሉ፤ ከዚህ ይልቅ “‘በቀል የእኔ ነው፤ እኔ ብድራትን እመልሳለሁ’ ይላል ይሖዋ”* ተብሎ ስለተጻፈ ለቁጣው* ዕድል ስጡ። 20 ነገር ግን “ጠላትህ ቢራብ አብላው፤ ቢጠማ አጠጣው፤ ይህን በማድረግ በራሱ ላይ ፍም ትከምራለህ።”* 21 በክፉ አትሸነፍ፤ ከዚህ ይልቅ ምንጊዜም ክፉውን በመልካም አሸንፍ።

ከተጨማሪው መረጃ ላይ ሀ5ን ተመልከት።
የአምላክን ቁጣ ያመለክታል።
የሰውየው ልብ እንዲለሰልስና ቁጣው እንዲበርድ ማድረግን ያመለክታል።


^ አን.17 (1 ቆሮ. 13:4) ፍቅር ታጋሽና ደግ ነው። ፍቅር አይቀናም። ጉራ አይነዛም፣ አይታበይም፣



^ አን.17 (1 ቆሮ. 13:7) ሁሉን ችሎ ያልፋል፣ ሁሉን ያምናል፣ ሁሉን ተስፋ ያደርጋል፣ ሁሉን ነገር በጽናት ይቋቋማል።



^ አን.18 (ሉቃስ 6:22) “ሰዎች፣ በሰው ልጅ ምክንያት በሚጠሏችሁ፣ በሚያገሏችሁ፣ በሚነቅፏችሁና ክፉ እንደሆናችሁ አድርገው ያለስማችሁ ስም በሚሰጧችሁ* ጊዜ ሁሉ ደስተኞች ናችሁ።

ወይም “ስማችሁን በሚያጥላሉበት።”


^ አን.18 (1 ጴጥ. 4:13, 14) ከዚህ ይልቅ ክርስቶስ በክብሩ በሚገለጥበት ወቅት እናንተም እንድትደሰቱና እጅግ ሐሴት እንድታደርጉ እሱ የተቀበለው መከራ ተካፋዮች በመሆናችሁ ምንጊዜም ደስ ይበላችሁ። 14 ለክርስቶስ ስም ስትሉ ብትነቀፉ* ደስተኞች ናችሁ፤ ምክንያቱም የክብር መንፈስ ይኸውም የአምላክ መንፈስ በእናንተ ላይ ያርፋል።

ወይም “ብትሰደቡ።”


^ አን.18 (1 ጴጥ. 1:7) እነዚህ ፈተናዎች የሚደርሱባችሁ፣ በእሳት የተፈተነ ቢሆንም እንኳ ሊጠፋ ከሚችለው ወርቅ እጅግ የላቀ ዋጋ ያለውና ተፈትኖ* የተረጋገጠው እምነታችሁ ኢየሱስ ክርስቶስ በሚገለጥበት ጊዜ ምስጋናን፣ ግርማንና ክብርን ያስገኝ ዘንድ ነው።

ወይም “ተጣርቶ።”


^ አን.18 (ሮም 2:6, 7) እሱም ለእያንዳንዱ እንደ ሥራው ይከፍለዋል፦ 7 በመልካም ሥራ በመጽናት ክብርን፣ ሞገስንና ሊጠፋ የማይችል ሕይወትን ለሚፈልጉ የዘላለም ሕይወት ይሰጣቸዋል፤



^ አን.19 (ሥራ 5:40-42) እነሱም ምክሩን ተቀበሉ፤ ሐዋርያትንም ጠርተው ገረፏቸው፤* ከዚያም በኢየሱስ ስም መናገራቸውን እንዲያቆሙ አዘው ለቀቋቸው። 41 እነሱም ስለ ስሙ ውርደት ለመቀበል ብቁ ሆነው በመቆጠራቸው ደስ እያላቸው ከሳንሄድሪን ሸንጎ ወጡ። 42 ከዚያም በየቀኑ በቤተ መቅደስም ሆነ ከቤት ወደ ቤት እየሄዱ ስለ ክርስቶስ ይኸውም ስለ ኢየሱስ የሚናገረውን ምሥራች ያለማሰለስ ማስተማራቸውንና ማወጃቸውን ቀጠሉ።

ወይም “ጠርተው ደበደቧቸው።”


^ አን.19 (ዕብ. 6:10) አምላክ ቅዱሳንን በማገልገልም* ሆነ ወደፊትም ማገልገላችሁን በመቀጠል የምታከናውኑትን ሥራ እንዲሁም ለስሙ ያሳያችሁትን ፍቅር በመርሳት ፍትሕ አያዛባም።

ወይም “በመርዳትም።”


^ አን.20 (ዮሐ. 15:19) የዓለም ክፍል ብትሆኑ ኖሮ ዓለም የራሱ የሆነውን በወደደ ነበር። አሁን ግን እኔ ከዓለም መረጥኳችሁ እንጂ የዓለም ክፍል ስላልሆናችሁ ከዚህ የተነሳ ዓለም ይጠላችኋል።



^ አን.20 (2 ተሰ. 3:3) ጌታ ግን ታማኝ ነው፤ እሱ ያጠነክራችኋል፤ እንዲሁም ከክፉው ይጠብቃችኋል።








የጥናት ርዕስ 13

ይሖዋ የሚጠብቀን እንዴት ነው?


“ጌታ . . . ታማኝ ነው፤ እሱ ያጠነክራችኋል፤ እንዲሁም ከክፉው ይጠብቃችኋል።”—2 ተሰ. 3:3

መዝሙር 124 ምንጊዜም ታማኝ መሆን

ማስተዋወቂያ*




 1. ኢየሱስ ደቀ መዛሙርቱን ይሖዋ እንዲጠብቃቸው የጠየቀው ለምንድን ነው?

ኢየሱስ ከመሞቱ በፊት በነበረው ምሽት ላይ ደቀ መዛሙርቱ ወደፊት ስለሚያጋጥሟቸው ችግሮች እያሰበ ነበር። ለወዳጆቹ ባለው ፍቅር ተነሳስቶ አባቱን ‘ከክፉው እንዲጠብቃቸው’ ጠይቆታል። (ዮሐ. 17:14, 15) ኢየሱስ እሱ ወደ ሰማይ ከሄደ በኋላ ሰይጣን ዲያብሎስ ይሖዋን ማገልገል በሚፈልጉ ሰዎች ሁሉ ላይ ጥቃት መሰንዘሩን እንደሚቀጥል ያውቅ ነበር። በእርግጥም የይሖዋ ሕዝቦች ጥበቃ ያስፈልጋቸዋል።

 2. ይሖዋ ጸሎታችንን እንደሚመልስልን እርግጠኞች መሆን የምንችለው ለምንድን ነው?

2 ይሖዋ ልጁን ስለሚወደው ለጸሎቱ ምላሽ ሰጥቶታል። እኛም ይሖዋን ለማስደሰት የቻልነውን ሁሉ ጥረት የምናደርግ ከሆነ እሱ ይወደናል። እንዲሁም እርዳታና ጥበቃ ለማግኘት የምናቀርበውን ጸሎት ይመልስልናል። ይሖዋ አሳቢ የሆነ የቤተሰብ ራስ እንደመሆኑ መጠን ምንጊዜም ለልጆቹ ፍቅራዊ እንክብካቤ ያደርጋል። እንዲህ ሳያደርግ ቢቀር በስሙ ላይ ነቀፋ ይመጣበታል።

 3. በዛሬው ጊዜ የይሖዋ ጥበቃ የሚያስፈልገን ለምንድን ነው?

3 ከመቼውም ጊዜ ይበልጥ በአሁኑ ወቅት የይሖዋ ጥበቃ ያስፈልገናል። ሰይጣን ከሰማይ የተወረወረ ሲሆን “በታላቅ ቁጣ” ተሞልቷል። (ራእይ 12:12) አንዳንዶች እኛን ሲያሳድዱ “ለአምላክ ቅዱስ አገልግሎት” እያቀረቡ እንዳሉ እንዲያስቡ አድርጓቸዋል። (ዮሐ. 16:2) በአምላክ የማያምኑ ሌሎች ሰዎች ደግሞ ከዚህ ዓለም የተለየን በመሆናችን ምክንያት ያሳድዱናል። ሰዎች እንዲያሳድዱን የሚያነሳሳቸው ምክንያት ምንም ሆነ ምን መፍራት አይኖርብንም። ለምን? ምክንያቱም የአምላክ ቃል “ጌታ . . . ታማኝ ነው፤ እሱ ያጠነክራችኋል፤ እንዲሁም ከክፉው ይጠብቃችኋል” ይላል። (2 ተሰ. 3:3) ይሖዋ የሚጠብቀን እንዴት ነው? እስቲ ሁለት መንገዶችን እንመልከት።






ይሖዋ የጦር ትጥቅ አዘጋጅቶልናል


 4. በኤፌሶን 6:13-17 መሠረት ይሖዋ እኛን ለመጠበቅ ምን አዘጋጅቶልናል?

4 ይሖዋ ከሰይጣን ጥቃቶች ሊጠብቀን የሚችል የጦር ትጥቅ አዘጋጅቶልናል። (ኤፌሶን 6:13-17⁠ን አንብብ።) ይህ መንፈሳዊ የጦር ትጥቅ ጠንካራና ውጤታማ ነው! ሆኖም የጦር ትጥቁ ጥበቃ የሚያደርግልን እያንዳንዱን ክፍል ከለበስነው እና ካላወለቅነው ነው። የጦር ትጥቁ እያንዳንዱ ክፍል ምን ያመለክታል? እስቲ በዝርዝር እንመልከት።

የጦር ትጥቃችን ምን ያመለክታል?




[image: ምስሎች፦ የመንፈሳዊው የጦር ትጥቅ እያንዳንዱ ክፍል ሙሉውን የጦር ትጥቅ በለበሰ የሮም ወታደር ዙሪያ ሆነው። የእያንዳንዱ ክፍል ምስሎች ከአንቀጽ 5-11 ላይ ተደግመዋል።]



ከአንቀጽ 5-11⁠ን ተመልከት





 5. የእውነት ቀበቶ ምንድን ነው? ልንታጠቀው የሚገባውስ ለምንድን ነው?

5 የእውነት ቀበቶ የአምላክ ቃል በሆነው በመጽሐፍ ቅዱስ ውስጥ የሚገኙትን እውነቶች ያመለክታል። ይህን ቀበቶ መታጠቅ ያለብን ለምንድን ነው? ምክንያቱም ሰይጣን “የውሸት አባት” ነው። (ዮሐ. 8:44) በሺዎች ለሚቆጠሩ ዓመታት ሲዋሽ ስለኖረ በውሸት የተካነ ነው፤ ‘መላውን ዓለምም አሳስቷል!’ (ራእይ 12:9) በመጽሐፍ ቅዱስ ውስጥ የሚገኘው እውነት ግን እንዳንታለል ይጠብቀናል። ታዲያ ይህን ምሳሌያዊ ቀበቶ መታጠቅ የምንችለው እንዴት ነው? ስለ ይሖዋ እውነቱን በመማር፣ እሱን “በመንፈስና በእውነት” በማምለክ እንዲሁም በሁሉም ነገር በሐቀኝነት በመኖር ነው።—ዮሐ. 4:24፤ ኤፌ. 4:25፤ ዕብ. 13:18

ቀበቶ፦ በአምላክ ቃል ውስጥ የሚገኙት እውነቶች







 6. የጽድቅ ጥሩር ምንድን ነው? ልንለብሰው የሚገባውስ ለምንድን ነው?

6 የጽድቅ ጥሩር የይሖዋን የጽድቅ መሥፈርቶች ያመለክታል። ይህን ጥሩር መልበስ ያለብን ለምንድን ነው? አንድ ወታደር ጥሩር መልበሱ ልቡን ከጉዳት እንደሚጠብቅለት ሁሉ እኛም የጽድቅን ጥሩር መልበሳችን ምሳሌያዊው ልባችን ማለትም ውስጣዊ ማንነታችን በዚህ ዓለም ተጽዕኖ እንዳይበከል ይጠብቅልናል። (ምሳሌ 4:23) ይሖዋ በሙሉ ልባችን እንድንወደውና እንድናገለግለው ይፈልጋል። (ማቴ. 22:36, 37) ሰይጣን ይህን ስለሚያውቅ ይሖዋ የሚጠላቸውን በዚህ ዓለም ላይ ያሉ ነገሮች እንድንወድ በማድረግ ልባችንን ለመከፋፈል ይሞክራል። (ያዕ. 4:4፤ 1 ዮሐ. 2:15, 16) ይህ ካልተሳካለት ደግሞ ኃይል ተጠቅሞ የይሖዋን መሥፈርቶች እንድንጥስ ለማድረግ ይጥራል።

የጽድቅ ጥሩር፦ የይሖዋ የጽድቅ መሥፈርቶች





 7. የጽድቅን ጥሩር መልበስ የምንችለው እንዴት ነው?

7 የጽድቅን ጥሩር የምንለብሰው፣ ትክክል ወይም ስህተት የሆኑትን ነገሮች በተመለከተ ይሖዋ ያወጣቸውን መሥፈርቶች በመቀበልና በእነዚህ መሥፈርቶች መሠረት ሕይወታችንን በመምራት ነው። (መዝ. 97:10) አንዳንዶች የይሖዋ መሥፈርቶች በጣም ጥብቅ እንደሆኑ ይሰማቸዋል። አንድ ወታደር ውጊያ ላይ እያለ ጥሩሩን መሸከም ከበደኝ ብሎ ቢያወልቀው ሞኝነት እንደሚሆንበት የታወቀ ነው፤ እኛም በተመሳሳይ የመጽሐፍ ቅዱስ መሠረታዊ ሥርዓቶች ከባድ እንደሆኑ በማሰብ በእነሱ መመራታችንን ብናቆም ሞኝነት ይሆንብናል። ይሖዋን የምንወደው ከሆነ ትእዛዛቱ “ከባድ” ሸክም አይሆኑብንም፤ ከዚህ ይልቅ ሕይወታችንን ይጠብቁልናል።—1 ዮሐ. 5:3

 8. ምሥራቹን ለማወጅ ዝግጁ በመሆን እግሮቻችን ተጫምተው እንዲቆሙ ማድረግ ሲባል ምን ማለት ነው?

8 ጳውሎስ የሰላምን ምሥራች ለማወጅ ዝግጁ በመሆን እግሮቻችን ተጫምተው እንዲቆሙም አሳስቦናል። ይህም ሲባል የመንግሥቱን ምሥራች ለመስበክ ምንጊዜም ዝግጁ መሆን ይኖርብናል ማለት ነው። የመጽሐፍ ቅዱስን መልእክት ለሌሎች ስናካፍል እምነታችን ይጠናከራል። በዓለም ዙሪያ የሚገኙ የይሖዋ ሕዝቦች ያገኙትን አጋጣሚ ሁሉ ተጠቅመው ምሥራቹን እንደሚሰብኩ ማየታችን ያበረታታናል። በሥራ ቦታቸው፣ በትምህርት ቤታቸው፣ በመሥሪያ ቤቶች፣ ከቤት ወደ ቤት እንዲሁም በገበያ ቦታ ይሰብካሉ፤ ከዚህም ሌላ ለማያምኑ ዘመዶቻቸውና ለሚያውቋቸው ሰዎች ይመሠክራሉ፤ ከቤት መውጣት በማይችሉበት ጊዜም ጭምር መስበካቸውን አያቆሙም። በፍርሃት ተሸንፈን መስበካችንን ብናቆም፣ በውጊያ ወቅት ጫማውን እንዳወለቀ ወታደር እንሆናለን። እንዲህ ያለው ወታደር እግሩ በቀላሉ ስለሚጎዳ ለጥቃት የተጋለጠ ይሆናል፤ በተጨማሪም የአዛዡን መመሪያ መከተል አይችልም።

ጫማ፦ ምሥራቹን ለመስበክ ዝግጁ መሆን







 9. ትልቁን የእምነት ጋሻ ማንሳት ያለብን ለምንድን ነው?

9 ትልቁ የእምነት ጋሻ በይሖዋ ላይ ያለንን እምነት ያመለክታል። ይሖዋ የገባውን ቃል በሙሉ እንደሚፈጽም እንተማመናለን። እንዲህ ያለው እምነት “የሚንበለበሉትን የክፉውን ፍላጻዎች ሁሉ [ለማምከን]” ያስችለናል። ይህን ትልቅ ጋሻ መያዝ ያለብን ለምንድን ነው? በከሃዲዎች ትምህርት እንዳንወሰድ ወይም ሰዎች እምነታችንን ሲያጣጥሉ ተስፋ እንዳንቆርጥ ስለሚረዳን ነው። እምነት ከሌለን ሌሎች የይሖዋን መሥፈርቶች ችላ እንድንል የሚያደርሱብንን ግፊት ለመቋቋም አቅም አይኖረንም። በሌላ በኩል ግን በሥራ ቦታ ወይም በትምህርት ቤት የሚያጋጥመንን የእምነት ፈተና በተቋቋምን ቁጥር፣ ጋሻችን ጥበቃ እያደረገልን ነው። (1 ጴጥ. 3:15) ወይም ደግሞ ዳጎስ ያለ ገንዘብ የሚያስገኝ ግን የአምልኮ ፕሮግራማችንን የሚያስተጓጉል የሥራ ግብዣ ቀርቦልን ግብዣውን ላለመቀበል ስንወስን ጋሻችን ጥበቃ እያደረገልን ነው። (ዕብ. 13:5, 6) እንዲሁም ተቃውሞ እየደረሰብንም ይሖዋን ማገልገላችንን ስንቀጥል ጋሻችን ጥበቃ እያደረገልን ነው።—1 ተሰ. 2:2



[image: ]

ጋሻ፦ በይሖዋ እና እሱ በገባው ቃል ላይ ያለን እምነት







10. የመዳን ራስ ቁር ምንድን ነው? ልናጠልቀው የሚገባውስ ለምንድን ነው?

10 የመዳን የራስ ቁር ይሖዋ የሰጠንን ተስፋ ያመለክታል፤ ይህ ተስፋ ይሖዋ ከሞት እንደሚታደገንና ፈቃዱን ለሚያደርጉ ሰዎች ሁሉ ወሮታ እንደሚከፍላቸው የሚገልጽ ነው። (1 ተሰ. 5:8፤ 1 ጢሞ. 4:10፤ ቲቶ 1:1, 2) የራስ ቁር የአንድን ወታደር ጭንቅላት እንደሚጠብቅለት ሁሉ የመዳን ተስፋችንም የማሰብ ችሎታችንን ይጠብቅልናል። እንዴት? ይህ ተስፋ አምላክ ቃል በገባቸው ነገሮች ላይ ምንጊዜም እንድናተኩርና ለሚደርሱብን ችግሮች ሚዛናዊ አመለካከት እንዲኖረን ይረዳናል። ይህን የራስ ቁር ማጥለቅ የምንችለው እንዴት ነው? አስተሳሰባችን ምንጊዜም ከአምላክ አስተሳሰብ ጋር የሚስማማ እንዲሆን በማድረግ ነው። ለምሳሌ ተስፋችንን አስተማማኝነት በሌለው ሀብት ላይ ሳይሆን በአምላክ ላይ እንጥላለን።—መዝ. 26:2፤ 104:34፤ 1 ጢሞ. 6:17

የራስ ቁር፦ የዘላለም ሕይወት ተስፋ







11. የመንፈስ ሰይፍ ምንድን ነው? ልንጠቀምበት የሚገባውስ ለምንድን ነው?

11 የመንፈስ ሰይፍ የአምላክ ቃል የሆነው መጽሐፍ ቅዱስ ነው። እንደ ሰይፍ የሆነው የአምላክ ቃል ማንኛውንም ዓይነት ማታለያ የማጋለጥ እንዲሁም በሐሰት ትምህርቶችና ጎጂ በሆኑ ልማዶች የተተበተቡ ሰዎችን ነፃ የማውጣት ኃይል አለው። (2 ቆሮ. 10:4, 5፤ 2 ጢሞ. 3:16, 17፤ ዕብ. 4:12) በግል ጥናት እንዲሁም ከአምላክ ድርጅት በምናገኘው ሥልጠና አማካኝነት፣ ይህን ሰይፍ በአግባቡ መጠቀም የምንችለው እንዴት እንደሆነ እንማራለን። (2 ጢሞ. 2:15) ይሖዋ የጦር ትጥቅ ከመስጠት በተጨማሪ ጥበቃ የሚያስገኝልን ሌላ ዝግጅት አድርጎልናል። ይህ ዝግጅት ምንድን ነው?

ሰይፍ፦ የአምላክ ቃል የሆነው መጽሐፍ ቅዱስ










የምንዋጋው ብቻችንን አይደለም


12. ከጦር ትጥቅ በተጨማሪ ምን ያስፈልገናል? ለምንስ?

12 ልምድ ያለው አንድ ወታደር፣ ከግዙፍ ሠራዊት ጋር ብቻውን ተዋግቶ ማሸነፍ እንደማይችል ያውቃል። አብረውት የተሰለፉት ወታደሮች ድጋፍ ያስፈልገዋል። እኛም በተመሳሳይ ብቻችንን ሰይጣንን እና ተከታዮቹን ማሸነፍ አንችልም፤ የወንድሞቻችን እና የእህቶቻችን ድጋፍ ያስፈልገናል። ይሖዋ እኛን ለመርዳት ዓለም አቀፋዊ “የወንድማማች ማኅበር” ሰጥቶናል።—1 ጴጥ. 2:17

13. በዕብራውያን 10:24, 25 መሠረት በስብሰባዎቻችን ላይ መገኘት ምን ጥቅሞች ያስገኝልናል?

13 ድጋፍ የምናገኝበት አንዱ መንገድ በስብሰባዎች ላይ መገኘት ነው። (ዕብራውያን 10:24, 25⁠ን አንብብ።) ሁላችንም አልፎ አልፎ ተስፋ ልንቆርጥ እንችላለን፤ በዚህ ጊዜ ስብሰባዎች መንፈሳችንን ያድሱታል። ወንድሞቻችን እና እህቶቻችን የሚሰጧቸው ከልብ የመነጩ ሐሳቦች ያበረታቱናል። የሚያቀርቧቸው በመጽሐፍ ቅዱስ ላይ የተመሠረቱ ንግግሮችና ሠርቶ ማሳያዎችም ይሖዋን ለማገልገል ያለንን ቁርጠኝነት ያጠናክሩልናል። በተጨማሪም ከስብሰባዎች በፊትና በኋላ የምናደርጋቸው የሚያንጹ ጭውውቶች ያበረታቱናል። (1 ተሰ. 5:14) ከዚህም ሌላ ስብሰባዎች ሌሎችን በመርዳት የሚገኘውን ደስታ የምናጣጥምበት አጋጣሚ ይሰጡናል። (ሥራ 20:35፤ ሮም 1:11, 12) ስብሰባዎቻችን በሌሎች መንገዶችም ይረዱናል። የመስበክና የማስተማር ችሎታችንን እንድናሻሽል ስለሚረዱን የውጊያ ክህሎታችንን ያሳድጉልናል ሊባል ይችላል። ለምሳሌ ያህል፣ የማስተማሪያ መሣሪያዎቻችንን ውጤታማ በሆነ መንገድ መጠቀም የምንችለው እንዴት እንደሆነ እንማራለን። እንግዲያው ለጉባኤ ስብሰባዎች በሚገባ ተዘጋጁ። በስብሰባ ወቅት በጥሞና አዳምጡ። ከስብሰባው በኋላ ደግሞ ያገኛችሁትን ሥልጠና በተግባር አውሉ። እንዲህ ካደረጋችሁ “የክርስቶስ ኢየሱስ ምርጥ ወታደር” መሆን ትችላላችሁ።—2 ጢሞ. 2:3

14. ከእምነት ባልንጀሮቻችን በተጨማሪ የእነማን እርዳታ አለን?

14 በተጨማሪም እልፍ አእላፋት ኃያላን መላእክት ከጎናችን አሉ። አንድ መልአክ ብቻ እንኳ ምን ያህል ኃይል እንዳለው አስቡት! (ኢሳ. 37:36) እጅግ ብዙ መላእክትን ያቀፈ ሠራዊትማ ምን ያህል ኃይል እንደሚኖረው መገመት አያዳግትም። ከይሖዋ ኃያል ሠራዊት ጋር ሊወዳደር የሚችል ኃይል ያለው ሰውም ሆነ ጋኔን የለም! አንድ ታማኝ ክርስቲያን ይሖዋ ከጎኑ ካለ ከየትኛውም ጭፍራ የሚበልጥ ኃይል ይኖረዋል። (መሳ. 6:16) የሥራ ባልደረባችሁ፣ አብሯችሁ የሚማር ልጅ ወይም የማያምን ዘመዳችሁ ተስፋ የሚያስቆርጥ ነገር ሲናገር ወይም ሲያደርግ እነዚህን ነገሮች ማስታወሳችሁ ይረዳችኋል። በዚህ ውጊያ ላይ ብቻችሁን እንዳልሆናችሁ አስታውሱ። የይሖዋን አመራር እየተከተላችሁ ስለሆነ እሱ ይደግፋችኋል።






ምንጊዜም የይሖዋ ጥበቃ አይለየንም


15. በኢሳይያስ 54:15, 17 መሠረት የአምላክን ሕዝቦች ዝም ማሰኘት የማይቻለው ለምንድን ነው?

15 በሰይጣን ቁጥጥር ሥር ያለው ዓለም እኛን የሚጠላበት ብዙ ምክንያት አለው። በፖለቲካ ጉዳዮች ረገድ ሙሉ በሙሉ ገለልተኞች ነን፤ እንዲሁም በጦርነት አንካፈልም። የአምላክን ስም እናውጃለን፤ ለሰው ልጆች ሰላም የሚያመጣው የአምላክ መንግሥት ብቻ እንደሆነ እንሰብካለን፤ እንዲሁም የይሖዋን የጽድቅ መሥፈርቶች እናከብራለን። የዚህ ዓለም ገዢ ጨካኝ፣ ውሸታምና ነፍሰ ገዳይ መሆኑን እናጋልጣለን። (ዮሐ. 8:44) በተጨማሪም የሰይጣን ዓለም በቅርቡ እንደሚጠፋ እናውጃለን። ያም ቢሆን ሰይጣንና ተከታዮቹ ዝም ሊያሰኙን አይችሉም። እንዲያውም ባገኘናቸው አጋጣሚዎች ሁሉ ተጠቅመን ይሖዋን ማወደሳችንን እንቀጥላለን! ሰይጣን በጣም ኃያል ቢሆንም የመንግሥቱ መልእክት በዓለም ዙሪያ ወዳሉ ሰዎች እንዳይደርስ ማገድ አልቻለም። የይሖዋ ጥበቃ ባይኖረን ኖሮ ይህ ሊሆን አይችልም ነበር።—ኢሳይያስ 54:15, 17⁠ን አንብብ።

16. ይሖዋ በታላቁ መከራ ወቅት ሕዝቦቹን የሚያድናቸው እንዴት ነው?

16 ወደፊት ምን ይጠብቀናል? በታላቁ መከራ ወቅት ይሖዋ በሁለት አስደናቂ መንገዶች ያድነናል። አንደኛ፣ ይሖዋ የዓለም ነገሥታት ታላቂቱ ባቢሎንን ማለትም በዓለም ላይ ያሉ የሐሰት ሃይማኖቶችን በሙሉ እንዲያጠፉ በሚያደርግበት ወቅት ታማኝ አገልጋዮቹን ያድናቸዋል። (ራእይ 17:16-18፤ 18:2, 4) ቀጥሎም በአርማጌዶን ቀሪዎቹን የሰይጣን ዓለም ክፍሎች ጠራርጎ ሲያጠፋ ሕዝቦቹን ያድናቸዋል።—ራእይ 7:9, 10፤ 16:14, 16

17. ከይሖዋ ጋር ተቀራርበን መኖራችን ምን ጥቅም ያስገኝልናል?

17 ከይሖዋ ጋር ተቀራርበን ከኖርን ሰይጣን ምንም ዓይነት ዘላቂ ጉዳት ሊያደርስብን አይችልም። እንዲያውም ለዘለቄታው የሚደመሰሰው እሱ ነው። (ሮም 16:20) እንግዲያው ሙሉውን የጦር ትጥቅ ልበሱ፤ እንዲሁም ፈጽሞ አታውልቁት! ብቻችሁን ለመዋጋት አትሞክሩ። ወንድሞቻችሁንና እህቶቻችሁን ደግፉ። የይሖዋን አመራርም ተከተሉ። እንዲህ ካደረጋችሁ በሰማይ ያለው አፍቃሪ አባታችሁ እንደሚያጠነክራችሁና እንደሚጠብቃችሁ እርግጠኛ መሆን ትችላላችሁ።—ኢሳ. 41:10







ምን ብለህ ትመልሳለህ?


	  የጦር ትጥቃችን እያንዳንዱ ክፍል ምን ያመለክታል? (“የጦር ትጥቃችን ምን ያመለክታል?” የሚለውን ሣጥን ተመልከት።)



	  የጦር ትጥቁን እያንዳንዱን ክፍል መልበስ የምንችለው እንዴት ነው?



	  ይሖዋ እኛን ለመጠበቅ ሲል ሌላ ምን ዝግጅት አድርጎልናል?









መዝሙር 149 የድል መዝሙር

^ አን.5 መጽሐፍ ቅዱስ፣ ይሖዋ እንደሚያጠነክረን እንዲሁም ከመንፈሳዊ ጉዳት ብቻ ሳይሆን ዘላቂ ጉዳት ሊያደርስብን ከሚችል ከማንኛውም ነገር እንደሚጠብቀን ቃል ገብቶልናል። በዚህ ርዕስ ውስጥ የሚከተሉትን ጥያቄዎች መልስ እንመለከታለን፦ ጥበቃ የሚያስፈልገን ለምንድን ነው? ይሖዋ የሚጠብቀን እንዴት ነው? የይሖዋን እርዳታ ለማግኘትስ ምን ማድረግ ይኖርብናል?






^ (2 ተሰ. 3:3) ጌታ ግን ታማኝ ነው፤ እሱ ያጠነክራችኋል፤ እንዲሁም ከክፉው ይጠብቃችኋል።



^ አን.1 (ዮሐ. 17:14, 15) ቃልህን ሰጥቻቸዋለሁ፤ ሆኖም እኔ የዓለም ክፍል እንዳልሆንኩ ሁሉ እነሱም የዓለም ክፍል ስላልሆኑ ዓለም ጠላቸው። 15 “የምለምንህ ከዓለም እንድታወጣቸው ሳይሆን ከክፉው* እንድትጠብቃቸው ነው።

ሰይጣንን ያመለክታል።


^ አን.3 (ራእይ 12:12) ስለዚህ እናንተ ሰማያትና በውስጣቸው የምትኖሩ ሁሉ ደስ ይበላችሁ! ምድርና ባሕር ግን ወዮላችሁ! ምክንያቱም ዲያብሎስ ጥቂት ጊዜ እንደቀረው ስላወቀ በታላቅ ቁጣ ተሞልቶ ወደ እናንተ ወርዷል።”



^ አን.3 (ዮሐ. 16:2) ሰዎች ከምኩራብ ያባርሯችኋል። እንዲያውም እናንተን የሚገድል ሁሉ ለአምላክ ቅዱስ አገልግሎት እንዳቀረበ አድርጎ የሚያስብበት ሰዓት ይመጣል።



^ አን.3 (2 ተሰ. 3:3) ጌታ ግን ታማኝ ነው፤ እሱ ያጠነክራችኋል፤ እንዲሁም ከክፉው ይጠብቃችኋል።



^ (ኤፌ. 6:13-17) ስለሆነም ክፉው ቀን በሚመጣበት ጊዜ መቋቋም እንድትችሉና ሁሉንም ነገር ከፈጸማችሁ በኋላ ጸንታችሁ መቆም እንድትችሉ ከአምላክ የሚገኘውን ሙሉ የጦር ትጥቅ አንሱ። 14 እንግዲህ ወገባችሁን በእውነት ቀበቶ ታጥቃችሁና የጽድቅን ጥሩር ለብሳችሁ ጸንታችሁ ቁሙ፤ 15 እንዲሁም የሰላምን ምሥራች ለማወጅ ዝግጁ በመሆን እግሮቻችሁ ተጫምተው ቁሙ።* 16 ከዚህ ሁሉ በተጨማሪ የሚንበለበሉትን የክፉውን ፍላጻዎች* ሁሉ ማምከን የምትችሉበትን ትልቅ የእምነት ጋሻ አንሱ። 17 በተጨማሪም የመዳንን የራስ ቁር አድርጉ፤ እንዲሁም የመንፈስን ሰይፍ ይኸውም የአምላክን ቃል ያዙ፤

ወይም “የሰላምን ምሥራች ለማወጅ ዝግጁ ሆናችሁ ቁሙ።”
ወይም “ተወንጫፊ መሣሪያዎች።”


^ አን.4 (ኤፌ. 6:13-17) ስለሆነም ክፉው ቀን በሚመጣበት ጊዜ መቋቋም እንድትችሉና ሁሉንም ነገር ከፈጸማችሁ በኋላ ጸንታችሁ መቆም እንድትችሉ ከአምላክ የሚገኘውን ሙሉ የጦር ትጥቅ አንሱ። 14 እንግዲህ ወገባችሁን በእውነት ቀበቶ ታጥቃችሁና የጽድቅን ጥሩር ለብሳችሁ ጸንታችሁ ቁሙ፤ 15 እንዲሁም የሰላምን ምሥራች ለማወጅ ዝግጁ በመሆን እግሮቻችሁ ተጫምተው ቁሙ።* 16 ከዚህ ሁሉ በተጨማሪ የሚንበለበሉትን የክፉውን ፍላጻዎች* ሁሉ ማምከን የምትችሉበትን ትልቅ የእምነት ጋሻ አንሱ። 17 በተጨማሪም የመዳንን የራስ ቁር አድርጉ፤ እንዲሁም የመንፈስን ሰይፍ ይኸውም የአምላክን ቃል ያዙ፤

ወይም “የሰላምን ምሥራች ለማወጅ ዝግጁ ሆናችሁ ቁሙ።”
ወይም “ተወንጫፊ መሣሪያዎች።”


^ አን.5 (ዮሐ. 8:44) እናንተ ከአባታችሁ ከዲያብሎስ ናችሁ፤ የአባታችሁንም ፍላጎት መፈጸም ትሻላችሁ። እሱ በራሱ መንገድ መሄድ ከጀመረበት ጊዜ አንስቶ* ነፍሰ ገዳይ ነበር፤ በእሱ ዘንድ እውነት ስለሌለ በእውነት ውስጥ ጸንቶ አልቆመም። ውሸታምና የውሸት አባት ስለሆነ ውሸት ሲናገር ከራሱ አመንጭቶ ይናገራል።

ወይም “እሱ ከመጀመሪያው አንስቶ።”


^ አን.5 (ራእይ 12:9) ስለሆነም ታላቁ ዘንዶ ይኸውም መላውን ዓለም እያሳሳተ ያለው ዲያብሎስና ሰይጣን ተብሎ የሚጠራው የጥንቱ እባብ ወደ ታች ተወረወረ፤ ወደ ምድር ተጣለ፤ መላእክቱም ከእሱ ጋር ተወረወሩ።



^ አን.5 (ዮሐ. 4:24) አምላክ መንፈስ ነው፤ የሚያመልኩትም በመንፈስና በእውነት ሊያመልኩት ይገባል።”



^ አን.5 (ኤፌ. 4:25) ስለዚህ አሁን አታላይነትን ስላስወገዳችሁ እያንዳንዳችሁ ከባልንጀራችሁ* ጋር እውነትን ተነጋገሩ፤ ምክንያቱም ሁላችንም የአንድ አካል ክፍሎች ነን።

“ባልንጀራ” ተብሎ የተተረጎመው ግሪክኛ ቃል የአንድን ሰው የቅርብ ጓደኛ ብቻ ሳይሆን ማንኛውንም ሰው ሊያመለክት ይችላል።


^ አን.5 (ዕብ. 13:18) ለእኛ መጸለያችሁን ቀጥሉ፤ ምክንያቱም ሐቀኛ* ሕሊና እንዳለን እናምናለን፤ ደግሞም በሁሉም ነገር በሐቀኝነት ለመኖር እንፈልጋለን።

ቃል በቃል “ጥሩ።”


^ አን.6 (ምሳሌ 4:23) ከምንም ነገር በላይ ልብህን ጠብቅ፤ የሕይወት ምንጭ ከእሱ ዘንድ ነውና።



^ አን.6 (ማቴ. 22:36, 37) “መምህር፣ ከሕጉ ውስጥ ከሁሉ የሚበልጠው ትእዛዝ የትኛው ነው?” 37 ኢየሱስም እንዲህ አለው፦ “‘አምላክህን ይሖዋን* በሙሉ ልብህ፣ በሙሉ ነፍስህና* በሙሉ አእምሮህ ውደድ።’

ከተጨማሪው መረጃ ላይ ሀ5ን ተመልከት።
የቃላት መፍቻውን ተመልከት።


^ አን.6 (ያዕ. 4:4) አመንዝሮች ሆይ፣* ከዓለም ጋር መወዳጀት ከአምላክ ጋር ጠላትነት መፍጠር እንደሆነ አታውቁም? ስለዚህ የዓለም ወዳጅ መሆን የሚፈልግ ሁሉ ራሱን የአምላክ ጠላት ያደርጋል።

ወይም “እናንተ ከዳተኞች።”


^ አን.6 (1 ዮሐ. 2:15, 16) ዓለምንም ሆነ በዓለም ውስጥ ያሉትን ነገሮች አትውደዱ። ማንም ዓለምን የሚወድ ከሆነ የአብ ፍቅር በውስጡ የለም፤ 16 ምክንያቱም በዓለም ያለው ነገር ሁሉ ይኸውም የሥጋ ምኞት፣ የዓይን አምሮትና ኑሮዬ ይታይልኝ ማለት* ከዓለም እንጂ ከአብ የሚመነጭ አይደለም።

ወይም “በሀብት ጉራ መንዛት።”


^ አን.7 (መዝ. 97:10) እናንተ ይሖዋን የምትወዱ፣ ክፉ የሆነውን ነገር ጥሉ። እሱ የታማኝ አገልጋዮቹን ሕይወት* ይጠብቃል፤ ከክፉዎች እጅ* ይታደጋቸዋል።

ወይም “ነፍስ።”
ወይም “ኃይል።”


^ አን.7 (1 ዮሐ. 5:3) አምላክን መውደድ ማለት ትእዛዛቱን መጠበቅ ማለት ነውና፤ ትእዛዛቱ ደግሞ ከባድ አይደሉም፤



^ አን.9 (1 ጴጥ. 3:15) ነገር ግን ክርስቶስን እንደ ጌታ አድርጋችሁ በልባችሁ ቀድሱት። እናንተ ስላላችሁ ተስፋ፣ ምክንያት እንድታቀርቡ ለሚጠይቃችሁ ሰው ሁሉ መልስ ለመስጠት ዘወትር ዝግጁ ሁኑ፤ ይህን ስታደርጉ ግን በገርነት* መንፈስና በጥልቅ አክብሮት ይሁን።

“ልዝብ፤ ለስላሳ፤ ሻካራ ያልሆነ” የሚል ትርጉም አለው።


^ አን.9 (ዕብ. 13:5, 6) አኗኗራችሁ ከገንዘብ ፍቅር ነፃ ይሁን፤ ባሏችሁ ነገሮች ረክታችሁ ኑሩ። እሱ “ፈጽሞ አልተውህም፤ በምንም ዓይነት አልጥልህም” ብሏልና። 6 ስለዚህ በሙሉ ልብ “ይሖዋ* ረዳቴ ነው፤ አልፈራም። ሰው ምን ሊያደርገኝ ይችላል?” እንላለን።

ከተጨማሪው መረጃ ላይ ሀ5ን ተመልከት።


^ አን.9 (1 ተሰ. 2:2) እንደምታውቁት በመጀመሪያ በፊልጵስዩስ መከራና እንግልት ደርሶብን ነበር፤ ይሁንና ከባድ ተቃውሞ እያለም* የአምላክን ምሥራች ለእናንተ ለመንገር በአምላካችን እርዳታ እንደ ምንም ብለን ድፍረት አገኘን።

“ይሁንና በከፍተኛ ተጋድሎ” ማለትም ሊሆን ይችላል።


^ አን.10 (1 ተሰ. 5:8) የቀን ልጆች የሆንነው እኛ ግን የማስተዋል ስሜታችንን እንጠብቅ፤ ደግሞም የእምነትንና የፍቅርን ጥሩር እንልበስ፤ የመዳንንም ተስፋ እንደ ራስ ቁር እንድፋ፤



^ አን.10 (1 ጢሞ. 4:10) ጠንክረን በመሥራትና ብርቱ ጥረት በማድረግ ላይ ያለነውም ለዚህ ነው፤ ምክንያቱም ሁሉንም ዓይነት ሰዎች በተለይ ደግሞ ታማኝ የሆኑትን በሚያድነው ሕያው አምላክ ላይ ተስፋችንን ጥለናል።



^ አን.10 (ቲቶ 1:1, 2) የአምላክ ባሪያና የኢየሱስ ክርስቶስ ሐዋርያ ከሆነው ከጳውሎስ። ይህ ሐዋርያ፣ አገልግሎቱ ከአምላክ ምርጦች እምነትና ከእውነት ትክክለኛ እውቀት ጋር የሚስማማ ሲሆን ይህ እውነት ለአምላክ ያደሩ ሆኖ ከመኖር ጋር የተቆራኘ ነው፤ 2 ደግሞም ሊዋሽ የማይችለው አምላክ ከረጅም ዘመናት በፊት በሰጠው የዘላለም ሕይወት ተስፋ ላይ የተመሠረተ ነው፤



^ አን.10 (መዝ. 26:2) ይሖዋ ሆይ፣ መርምረኝ፤ ፈትነኝም፤ በውስጤ ያለውን ሐሳብና* ልቤን አጥራልኝ።

ወይም “ጥልቅ ስሜቴንና።” ቃል በቃል “ኩላሊቴንና።”


^ አን.10 (መዝ. 104:34) ሐሳቤ እሱን የሚያስደስት ይሁን።* እኔም በይሖዋ ሐሴት አደርጋለሁ።

“ስለ እሱ የማሰላስለው ነገር ደስ የሚያሰኝ ይሁን” ማለትም ሊሆን ይችላል።


^ አን.10 (1 ጢሞ. 6:17) አሁን ባለው ሥርዓት* ሀብታም የሆኑትን ሰዎች እንዳይታበዩ እንዲሁም ተስፋቸውን አስተማማኝነት በሌለው ሀብት ላይ ሳይሆን የሚያስደስቱንን ነገሮች ሁሉ አትረፍርፎ በሚሰጠን አምላክ ላይ እንዲጥሉ እዘዛቸው።

ወይም “በአሁኑ ዘመን።” የቃላት መፍቻውን ተመልከት።


^ አን.11 (2 ቆሮ. 10:4, 5) የምንዋጋባቸው የጦር መሣሪያዎቻችን ሥጋዊ አይደሉምና፤ ይሁን እንጂ ምሽግን ለመደርመስ የሚያስችል መለኮታዊ ኃይል ያላቸው ናቸው። 5 ስለ አምላክ የሚገልጸውን እውቀት የሚጻረሩ የተሳሳቱ ሐሳቦችንና ይህን እውቀት የሚያግድን ማንኛውንም ከፍ ያለ ነገር እናፈርሳለን፤ እንዲሁም ማንኛውንም ሐሳብ እየማረክን ለክርስቶስ እንዲታዘዝ እናደርጋለን፤



^ አን.11 (2 ጢሞ. 3:16, 17) ቅዱሳን መጻሕፍት ሁሉ በአምላክ መንፈስ መሪነት የተጻፉ ናቸው፤ እንዲሁም ለማስተማር፣ ለመውቀስ፣ ነገሮችን ለማቅናትና* በጽድቅ ለመገሠጽ ይጠቅማሉ፤ 17 ይኸውም የአምላክ ሰው ለማንኛውም መልካም ሥራ በሚገባ በመታጠቅ ሙሉ በሙሉ ብቁ ሆኖ እንዲገኝ ነው።

ወይም “ለማረምና።”


^ አን.11 (ዕብ. 4:12) የአምላክ ቃል ሕያውና ኃይለኛ ነው፤ በሁለት በኩል ስለት ካለው ከየትኛውም ሰይፍ የበለጠ ስለታም ነው፤ ነፍስንና* መንፈስን* እንዲሁም መገጣጠሚያንና መቅኒን እስኪለያይ ድረስ ሰንጥቆ ይገባል፤ የልብንም ሐሳብና ዓላማ መረዳት ይችላል።

የቃላት መፍቻውን ተመልከት።
የቃላት መፍቻውን ተመልከት።


^ አን.11 (2 ጢሞ. 2:15) የእውነትን ቃል በአግባቡ በመጠቀም፣ ተቀባይነት ሊያገኝ እንደሚገባውና ምንም የሚያፍርበት ነገር እንደሌለው ሠራተኛ አድርገህ ራስህን በአምላክ ፊት ለማቅረብ የተቻለህን ሁሉ ጥረት አድርግ።



^ አን.12 (1 ጴጥ. 2:17) ሁሉንም ዓይነት ሰው አክብሩ፤ ለመላው የወንድማማች ማኅበር ፍቅር ይኑራችሁ፤ አምላክን ፍሩ፤ ንጉሥን አክብሩ።



^ (ዕብ. 10:24, 25) እንዲሁም እርስ በርስ ለፍቅርና ለመልካም ሥራዎች መነቃቃት* እንድንችል አንዳችን ለሌላው ትኩረት እንስጥ፤* 25 አንዳንዶች ልማድ እንዳደረጉት መሰብሰባችንን* ቸል አንበል፤ ከዚህ ይልቅ እርስ በርስ እንበረታታ፤ ደግሞም ቀኑ እየቀረበ መምጣቱን ስናይ ከበፊቱ ይበልጥ ይህን እናድርግ።

ወይም “አንዳችን ሌላውን ለፍቅርና ለመልካም ሥራዎች መቀስቀስ ወይም ማነሳሳት።”
ወይም “እናስብ።”
ለአምልኮ መሰብሰብን ያመለክታል።


^ አን.13 (ዕብ. 10:24, 25) እንዲሁም እርስ በርስ ለፍቅርና ለመልካም ሥራዎች መነቃቃት* እንድንችል አንዳችን ለሌላው ትኩረት እንስጥ፤* 25 አንዳንዶች ልማድ እንዳደረጉት መሰብሰባችንን* ቸል አንበል፤ ከዚህ ይልቅ እርስ በርስ እንበረታታ፤ ደግሞም ቀኑ እየቀረበ መምጣቱን ስናይ ከበፊቱ ይበልጥ ይህን እናድርግ።

ወይም “አንዳችን ሌላውን ለፍቅርና ለመልካም ሥራዎች መቀስቀስ ወይም ማነሳሳት።”
ወይም “እናስብ።”
ለአምልኮ መሰብሰብን ያመለክታል።


^ አን.13 (1 ተሰ. 5:14) በሌላ በኩል ደግሞ ወንድሞች፣ ይህን እናሳስባችኋለን፦ በሥርዓት የማይሄዱትን አስጠንቅቋቸው፤* የተጨነቁትን* አጽናኗቸው፤ ደካሞችን ደግፏቸው፤ ሁሉንም በትዕግሥት ያዙ።

ወይም “ምከሯቸው።”
ወይም “ተስፋ የቆረጡትን።” ቃል በቃል “ትንሽ ነፍስ ያላቸውን።”


^ አን.13 (ሥራ 20:35) እናንተም እንዲሁ እየሠራችሁ ደካማ የሆኑትን መርዳት እንዳለባችሁ በሁሉም ነገር አሳይቻችኋለሁ፤ እንዲሁም ‘ከመቀበል ይልቅ መስጠት የበለጠ ደስታ ያስገኛል’ በማለት ጌታ ኢየሱስ ራሱ የተናገረውን ቃል ማስታወስ ይኖርባችኋል።”



^ አን.13 (ሮም 1:11, 12) ለመጽናት የሚያስችላችሁን መንፈሳዊ ስጦታ እንዳካፍላችሁ ላያችሁ እጓጓለሁና፤ 12 ይህን ስል እኔ በእናንተ እምነት እናንተም በእኔ እምነት እርስ በርሳችን እንድንበረታታ ነው።



^ አን.13 (2 ጢሞ. 2:3) የክርስቶስ ኢየሱስ ምርጥ ወታደር እንደመሆንህ መጠን አንተም በበኩልህ መከራ ተቀበል።



^ አን.14 (ኢሳ. 37:36) የይሖዋም መልአክ ወጥቶ በአሦራውያን ሰፈር የነበሩትን 185,000 ሰዎች ገደለ። ሰዎችም በማለዳ ሲነሱ ሬሳውን አዩ።



^ አን.14 (መሳ. 6:16) ሆኖም ይሖዋ “እኔ ከአንተ ጋር ስለምሆን ምድያማውያንን ልክ እንደ አንድ ሰው ትመታቸዋለህ” አለው።



^ (ኢሳ. 54:15) ማንም ጥቃት ቢሰነዝርብሽ እኔ አዝዤው አይደለም። ጥቃት የሚሰነዝርብሽ ሁሉ ከአንቺ የተነሳ ይወድቃል።”



^ (ኢሳ. 54:17) አንቺን ለማጥቃት የተሠራ ማንኛውም መሣሪያ ይከሽፋል፤ አንቺን ለመክሰስ የሚነሳን ምላስ ሁሉ ትፈርጂበታለሽ። የይሖዋ አገልጋዮች ውርሻ* ይህ ነው፤ ጽድቃቸውም ከእኔ ዘንድ ነው” ይላል ይሖዋ።

ወይም “ርስት።”


^ አን.15 (ዮሐ. 8:44) እናንተ ከአባታችሁ ከዲያብሎስ ናችሁ፤ የአባታችሁንም ፍላጎት መፈጸም ትሻላችሁ። እሱ በራሱ መንገድ መሄድ ከጀመረበት ጊዜ አንስቶ* ነፍሰ ገዳይ ነበር፤ በእሱ ዘንድ እውነት ስለሌለ በእውነት ውስጥ ጸንቶ አልቆመም። ውሸታምና የውሸት አባት ስለሆነ ውሸት ሲናገር ከራሱ አመንጭቶ ይናገራል።

ወይም “እሱ ከመጀመሪያው አንስቶ።”


^ አን.15 (ኢሳ. 54:15) ማንም ጥቃት ቢሰነዝርብሽ እኔ አዝዤው አይደለም። ጥቃት የሚሰነዝርብሽ ሁሉ ከአንቺ የተነሳ ይወድቃል።”



^ አን.15 (ኢሳ. 54:17) አንቺን ለማጥቃት የተሠራ ማንኛውም መሣሪያ ይከሽፋል፤ አንቺን ለመክሰስ የሚነሳን ምላስ ሁሉ ትፈርጂበታለሽ። የይሖዋ አገልጋዮች ውርሻ* ይህ ነው፤ ጽድቃቸውም ከእኔ ዘንድ ነው” ይላል ይሖዋ።

ወይም “ርስት።”


^ አን.16 (ራእይ 17:16-18) ያየሃቸው አሥሩ ቀንዶችና አውሬውም አመንዝራዋን ይጠሏታል፤ ከዚያም ይበዘብዟታል፤ ራቁቷንም ያስቀሯታል፤ እንዲሁም ሥጋዋን ይበላሉ፤ ሙሉ በሙሉም በእሳት ያቃጥሏታል። 17 አምላክ ቃሉ ፍጻሜውን እስኪያገኝ ድረስ ሐሳቡን ዳር እንዲያደርሱ አዎ፣ መንግሥታቸውን ለአውሬው በመስጠት አንድ የሆነውን የራሳቸውን ሐሳብ እንዲፈጽሙ ይህን በልባቸው አኑሯልና። 18 ያየሃትም ሴት በምድር ነገሥታት ላይ መንግሥት ያላትን ታላቂቱን ከተማ ታመለክታለች።”



^ አን.16 (ራእይ 18:2) እሱም በኃይለኛ ድምፅ እንዲህ ሲል ጮኸ፦ “ወደቀች! ታላቂቱ ባቢሎን ወደቀች! የአጋንንት መኖሪያ፣ የርኩስ መንፈስ ሁሉ* እንዲሁም የርኩሳንና የተጠሉ ወፎች ሁሉ መሰወሪያ ሆነች!

“የርኩስ እስትንፋስ ሁሉ፤ ርኩስ የሆነ በመንፈስ የተነገረ ቃል ሁሉ” ማለትም ሊሆን ይችላል።


^ አን.16 (ራእይ 18:4) ከሰማይም ሌላ ድምፅ እንዲህ ሲል ሰማሁ፦ “ሕዝቤ ሆይ፣ የኃጢአቷ ተባባሪ መሆን የማትፈልጉና የሚደርስባት መቅሰፍት ተካፋይ መሆን የማትፈልጉ ከሆነ ከእሷ ውጡ።



^ አን.16 (ራእይ 7:9, 10) ከዚህ በኋላ አየሁ፤ እነሆም፣ ከሁሉም ብሔራት፣ ነገዶች፣ ሕዝቦችና ቋንቋዎች የተውጣጡ አንድም ሰው ሊቆጥራቸው የማይችል እጅግ ብዙ ሕዝብ ነጭ ልብስ ለብሰው በዙፋኑና በበጉ ፊት ቆመው ነበር፤ የዘንባባ ዝንጣፊዎችንም በእጆቻቸው ይዘው ነበር። 10 በታላቅም ድምፅ እየጮኹ “መዳን ያገኘነው በዙፋኑ ላይ ከተቀመጠው ከአምላካችን እንዲሁም ከበጉ ነው” ይሉ ነበር።



^ አን.16 (ራእይ 16:14) እንዲያውም እነዚህ በአጋንንት መንፈስ የተነገሩ ቃላት ናቸው፤ ተአምራዊ ምልክቶችም ይፈጽማሉ፤ እነሱም ሁሉን ቻይ በሆነው አምላክ ታላቅ ቀን ወደሚካሄደው ጦርነት ሊሰበስቧቸው ወደ ዓለም ነገሥታት ሁሉ ይወጣሉ።



^ አን.16 (ራእይ 16:16) እነሱም ነገሥታቱን በዕብራይስጥ አርማጌዶን* ወደሚባል ስፍራ ሰበሰቧቸው።

ግሪክኛ፣ ሐርማጌዶን። “የመጊዶ ተራራ” የሚል ትርጉም ካለው የዕብራይስጥ ቃል የተገኘ ነው።


^ አን.17 (ሮም 16:20) ሰላም የሚሰጠው አምላክ በቅርቡ ሰይጣንን ከእግራችሁ በታች ይጨፈልቀዋል። የጌታችን የኢየሱስ ክርስቶስ ጸጋ ከእናንተ ጋር ይሁን።



^ አን.17 (ኢሳ. 41:10) እኔ ከአንተ ጋር ነኝና አትፍራ። እኔ አምላክህ ነኝና አትጨነቅ። አበረታሃለሁ፤ አዎ እረዳሃለሁ፤ በጽድቅ ቀኝ እጄ አጥብቄ እይዝሃለሁ።’








የአንባቢያን ጥያቄዎች




ክርስቲያኖች መልእክት መላላኪያ አፕሊኬሽኖችን ሲጠቀሙ ጥንቃቄ ማድረግ የሚያስፈልጋቸው ለምንድን ነው?


አንዳንድ ክርስቲያኖች ከቤተሰቦቻቸውና ከእምነት ባልንጀሮቻቸው ጋር ለመገናኘት በዘመናዊ ቴክኖሎጂ ይጠቀማሉ። እርግጥ ነው፣ ጎልማሳ የሆኑ ክርስቲያኖች የሚከተለውን ምክር ተግባራዊ ያደርጋሉ፦ “ብልህ ሰው አደጋ አይቶ ይሸሸጋል፤ ተሞክሮ የሌለው ሰው ግን ዝም ብሎ ይሄዳል፤ መዘዙንም ይቀበላል።”—ምሳሌ 27:12

ይሖዋ ከአደጋ ሊጠብቀን እንደሚፈልግ እንገነዘባለን። በመሆኑም ክፍፍል ከሚፈጥሩ፣ ከጉባኤ ከተወገዱ ወይም ጠማማ ትምህርት ከሚያስፋፉ ሰዎች ጋር አንቀራረብም። (ሮም 16:17፤ 1 ቆሮ. 5:11፤ 2 ዮሐ. 10, 11) በክርስቲያን ጉባኤ ውስጥ ያሉ አንዳንዶች ጥሩ ምግባር ላይኖራቸው ይችላል። (2 ጢሞ. 2:20, 21) ጓደኝነት ስንመሠርት ይህን በአእምሯችን እንይዛለን። መልእክት መለዋወጫ አፕሊኬሽኖችን ስንጠቀም ግን ጥሩ ጓደኞች መምረጥ ቀላል ላይሆን ይችላል።

በተለይ ብዙ አባላት ባሉት የቻት ቡድን ውስጥ ለመግባት እያሰብን ከሆነ ጓደኛ የምንሆነው ከማን ጋር እንደሆነ በእጅጉ ሊያሳስበን ይገባል። ትላልቅ የቻት ቡድኖች ውስጥ የገቡ አንዳንድ ክርስቲያኖች ጉዳት ደርሶባቸዋል። አንድ ክርስቲያን በመቶዎች ወይም በሺዎች የሚቆጠሩ አባላት ያሉት ቡድን ውስጥ ከገባ በጓደኛ ምርጫ ረገድ ጥንቃቄ ማድረግ እንዴት ይችላል? የእያንዳንዱን አባል እውነተኛ ማንነትና መንፈሳዊ አቋም ማወቅ አይቻልም። መዝሙር 26:4 ምን እንደሚል ልብ በል፦ “አታላይ ከሆኑ ሰዎች ጋር አልቀራረብም፤ ማንነታቸውን ከሚደብቁም እርቃለሁ።” ታዲያ ከዚህ ጥቅስ አንጻር መልእክት መለዋወጫ አፕሊኬሽኖችን ከምናውቃቸው ሰዎች ጋር ብቻ ለመገናኘት መጠቀማችን ጥበብ አይሆንም?

ቡድኑ ትልቅ ባይሆንም እንኳ አንድ ክርስቲያን ጊዜውና የውይይቱ ርዕሰ ጉዳይ ሊያሳስበው ይገባል። የወሬውን ይዘትና የሚፈጀውን ጊዜ ግምት ውስጥ ሳያስገባ በሁሉም ውይይቶች መሳተፍ እንዳለበት ሊሰማው አይገባም። ጳውሎስ አንዳንዶች “ሐሜተኞችና በሌሎች ሰዎች ጉዳይ ጣልቃ የሚገቡ” እንደሆኑ ለጢሞቴዎስ ነግሮታል። (1 ጢሞ. 5:13) ዛሬም ቢሆን በኤሌክትሮኒክ መሣሪያዎች ተጠቅመው እንዲህ የሚያደርጉ ሰዎች ሊኖሩ ይችላሉ።

አንድ የጎለመሰ ክርስቲያን ስለ እምነት ባልንጀሮቹ ነቀፋ ያዘለ ነገር አይናገርም ወይም ሚስጥራቸውን አያወጣም፤ እንዲህ ያለውን ወሬ ለማዳመጥም ቢሆን ፈቃደኛ አይሆንም። (መዝ. 15:3፤ ምሳሌ 20:19) በተጨማሪም የተጋነኑ ወይም ያልተረጋገጡ ወሬዎችን ከመስማትም ሆነ ከማሰራጨት ይቆጠባል። (ኤፌ. 4:25) በ⁠jw.org እንዲሁም JW ብሮድካስቲንግ ላይ በሚወጡት ወርሃዊ ፕሮግራሞች አማካኝነት የተትረፈረፈ መንፈሳዊ ምግብ ብሎም አስተማማኝ የሆነ ወቅታዊ መረጃ እናገኛለን።

አንዳንድ ክርስቲያኖች ምርቶችን ለመሸጥ፣ ለመግዛት ወይም ለማስተዋወቅ አሊያም የሥራ ማስታወቂያዎችን ለማውጣት በመልእክት መለዋወጫ አፕሊኬሽኖች ይጠቀማሉ። እነዚህ ከመንፈሳዊ እንቅስቃሴዎች ጋር ምንም ግንኙነት የሌላቸው የንግድ ጉዳዮች ናቸው። “ከገንዘብ ፍቅር ነፃ” መሆን የሚፈልጉ ክርስቲያኖች የወንድማማች ማኅበራችንን የንግድ ጥቅማቸውን ለማራመድ ሊጠቀሙበት አይገባም።—ዕብ. 13:5

ለተቸገሩ ወይም በአደጋ ለተጎዱ ወንድሞቻችን እርዳታ ለማሰባሰብ በመልእክት መለዋወጫ አፕሊኬሽኖች መጠቀምስ ተገቢ ነው? ወንድሞቻችንን ስለምንወዳቸውና ስለምናስብላቸው እነሱን መደገፍና ማበረታታት እንፈልጋለን። (ያዕ. 2:15, 16) ይሁንና በትላልቅ የቻት ቡድኖች አማካኝነት እንዲህ ለማድረግ መሞከር ቅርንጫፍ ቢሮው ወይም ጉባኤው የሚያደርገውን የተሻለ ዝግጅት ሊያስተጓጉል ይችላል። (1 ጢሞ. 5:3, 4, 9, 10, 16) ደግሞም ማናችንም ብንሆን የአምላክን በጎች የመንከባከብ ልዩ ኃላፊነት እንደተሰጠን አድርገን እንደምናስብ የሚያስመስል ነገር ማድረግ አንፈልግም።

የምናደርገው ነገር ሁሉ ለአምላክ ክብር የሚያመጣ እንዲሆን እንፈልጋለን። (1 ቆሮ. 10:31) በመሆኑም አንድን የመልእክት መለዋወጫ አፕሊኬሽን በምንጠቀምበት ጊዜ አደጋዎቹን ከግምት ማስገባትና ጥንቃቄ ማድረግ ይኖርብናል።











^ አን.1 (ምሳሌ 27:12) ብልህ ሰው አደጋ አይቶ ይሸሸጋል፤ ተሞክሮ የሌለው ሰው ግን ዝም ብሎ ይሄዳል፤ መዘዙንም ይቀበላል።*

ወይም “ይቀጣልም።”


^ አን.2 (ሮም 16:17) እንግዲህ ወንድሞች፣ ክፍፍል ከሚፈጥሩና ለእንቅፋት ምክንያት የሚሆኑ ነገሮችን ከሚያመጡ ሰዎች እንድትጠነቀቁ አሳስባችኋለሁ፤ እነዚህ ነገሮች የተማራችሁትን ትምህርት የሚጻረሩ ናቸው፤ ይህን ከሚያደርጉ ሰዎች ራቁ።



^ አን.2 (1 ቆሮ. 5:11) አሁን ግን የጻፍኩላችሁ፣ ወንድም ተብሎ እየተጠራ ሴሰኛ* ወይም ስግብግብ ወይም ጣዖት አምላኪ ወይም ተሳዳቢ ወይም ሰካራም ወይም ቀማኛ ከሆነ ማንኛውም ሰው ጋር መግጠማችሁን እንድትተዉ* አልፎ ተርፎም እንዲህ ካለው ሰው ጋር ምግብ እንኳ እንዳትበሉ ነው።

የቃላት መፍቻው ላይ “የፆታ ብልግና” የሚለውን ተመልከት።
ወይም “እንዳትቀራረቡ።”


^ አን.2 (2 ዮሐ. 10, 11) ማንም ሰው ወደ እናንተ ቢመጣና ይህን ትምህርት ይዞ ባይመጣ በቤታችሁ አትቀበሉት ወይም ሰላም አትበሉት። 11 ሰላም የሚለው ሰው የክፉ ሥራው ተባባሪ ይሆናልና።



^ አን.2 (2 ጢሞ. 2:20, 21) በአንድ ትልቅ ቤት ውስጥ የወርቅና የብር ዕቃ ብቻ ሳይሆን የእንጨትና የሸክላ ዕቃም ይኖራል፤ አንዳንዱ ክብር ላለው ዓላማ የሚያገለግል ሲሆን ሌላው ግን ክብር ለሌለው ዓላማ ያገለግላል። 21 እንግዲህ ማንም ከእነዚህ ከኋለኞቹ ነገሮች ቢርቅ ክብር ላለው ዓላማ የሚያገለግል፣ የተቀደሰ፣ ለባለቤቱ የሚጠቅምና ለመልካም ሥራ ሁሉ የተዘጋጀ መሣሪያ* ይሆናል።

ወይም “ዕቃ።”


^ አን.3 (መዝ. 26:4) አታላይ ከሆኑ ሰዎች ጋር አልቀራረብም፤* ማንነታቸውን ከሚደብቁም እርቃለሁ።*

ቃል በቃል “(አታላይ ከሆኑ ሰዎች ጋር) አልቀመጥም።”
ወይም “ከግብዞችም ጋር አልቀላቀልም።”


^ አን.4 (1 ጢሞ. 5:13) ከዚህ በተጨማሪ በየቤቱ እየዞሩ ሥራ ፈት ይሆናሉ፤ ሥራ ፈት መሆን ብቻ ሳይሆን ማውራት ስለማይገባቸው ነገሮች እያወሩ ሐሜተኞችና በሌሎች ሰዎች ጉዳይ ጣልቃ የሚገቡ ይሆናሉ።



^ አን.5 (መዝ. 15:3) በአንደበቱ ስም አያጠፋም፤ በባልንጀራው ላይ መጥፎ ነገር አይሠራም፤ የወዳጆቹንም ስም አያጎድፍም።*

ወይም “ወዳጆቹን አያሳፍርም።”


^ አን.5 (ምሳሌ 20:19) ስም የሚያጠፋ ሰው እየዞረ የሌሎችን ሚስጥር ይገልጣል፤ ማማት ከሚወድ ሰው* ጋር አትወዳጅ።

ወይም “በከንፈሮቹ ከሚያባብል ሰው።”


^ አን.5 (ኤፌ. 4:25) ስለዚህ አሁን አታላይነትን ስላስወገዳችሁ እያንዳንዳችሁ ከባልንጀራችሁ* ጋር እውነትን ተነጋገሩ፤ ምክንያቱም ሁላችንም የአንድ አካል ክፍሎች ነን።

“ባልንጀራ” ተብሎ የተተረጎመው ግሪክኛ ቃል የአንድን ሰው የቅርብ ጓደኛ ብቻ ሳይሆን ማንኛውንም ሰው ሊያመለክት ይችላል።


^ አን.6 (ዕብ. 13:5) አኗኗራችሁ ከገንዘብ ፍቅር ነፃ ይሁን፤ ባሏችሁ ነገሮች ረክታችሁ ኑሩ። እሱ “ፈጽሞ አልተውህም፤ በምንም ዓይነት አልጥልህም” ብሏልና።



^ አን.7 (ያዕ. 2:15, 16) አንድ ወንድም ወይም አንዲት እህት የሚለብሱት ቢያጡና* ለዕለት የሚያስፈልጋቸውን በቂ ምግብ ባያገኙ 16 ሆኖም ከመካከላችሁ አንዱ “በሰላም ሂዱ፤ ይሙቃችሁ፤ ጥገቡም” ቢላቸው ለሰውነታቸው የሚያስፈልጓቸውን ነገሮች ግን ባይሰጣቸው ምን ይጠቅማቸዋል?

ቃል በቃል “ቢራቆቱና።”


^ አን.7 (1 ጢሞ. 5:3, 4) በእርግጥ መበለት ለሆኑ መበለቶች* አሳቢነት* አሳያቸው። 4 ሆኖም አንዲት መበለት ልጆች ወይም የልጅ ልጆች ካሏት እነዚህ ልጆች በመጀመሪያ በራሳቸው ቤተሰብ ውስጥ ለአምላክ የማደርን ባሕርይ ማንጸባረቅን እንዲሁም ለወላጆቻቸውና ለአያቶቻቸው የሚገባቸውን ብድራት መክፈልን ይማሩ፤ ይህ በአምላክ ዘንድ ተቀባይነት ያለው ነገር ነውና።

ወይም “በእርግጥ ለተቸገሩ መበለቶች።” ረዳት የሌላቸውን መበለቶች ያመለክታል።
ቃል በቃል “አክብሮት።”


^ አን.7 (1 ጢሞ. 5:9, 10) አንዲት መበለት ከ60 ዓመት በላይ ከሆነች በመዝገብ ላይ ትጻፍ፤ ደግሞም የአንድ ባል ሚስት የነበረች ልትሆን ይገባል፤ 10 እንዲሁም ልጆችን በማሳደግ፣ እንግዶችን በመቀበል፣ የቅዱሳንን እግር በማጠብ፣ የተቸገሩትን በመርዳትና ማንኛውንም በጎ ተግባር በትጋት በማከናወን በመልካም ሥራ ጥሩ ስም ያተረፈች ልትሆን ይገባል።



^ አን.7 (1 ጢሞ. 5:16) አንዲት አማኝ የሆነች ሴት፣ መበለት የሆኑ ዘመዶች ቢኖሯት ጉባኤው ሸክም እንዳይበዛበት እሷ ትርዳቸው። በዚህ መንገድ ጉባኤው በእርግጥ መበለት የሆኑትን* መርዳት ይችላል።

ወይም “በእርግጥ የተቸገሩ መበለቶችን።” ረዳት የሌላቸውን መበለቶች ያመለክታል።


^ አን.8 (1 ቆሮ. 10:31) ስለዚህ ስትበሉም ሆነ ስትጠጡ ወይም ማንኛውንም ነገር ስታደርጉ ሁሉንም ነገር ለአምላክ ክብር አድርጉ።








JW Library እና JW.ORG ላይ የወጡ ርዕሶች





ተሞክሮዎች

ቄሱ ለጥያቄዎቹ መልስ አገኘ

አንድ ቄስና ባለቤቱ ልጃቸውን በሞት በማጣታቸው ምክንያት አምርረው እያለቀሱ ነበር። በኋላ ግን ሞትን በተመለከተ ለነበሯቸው ጥያቄዎች የሚያረካ መልስ አገኙ።

JW Library ላይ የሕትመት ውጤቶች > ተከታታይ ርዕሶች > ተሞክሮዎች በሚለው ሥር ይገኛል።

jw.org ላይ ላይብረሪ > ተከታታይ ርዕሶች > የይሖዋ ምሥክሮች ተሞክሮዎች በሚለው ሥር ይገኛል።

የመጽሐፍ ቅዱስ ጥያቄዎችና መልሶቻቸው

“ዓይን ስለ ዓይን” ሲባል ምን ማለት ነው?

“ዓይን ስለ ዓይን” የሚለው ሕግ በቀልን ያበረታታል?

JW Library ላይ የሕትመት ውጤቶች > ተከታታይ ርዕሶች > የመጽሐፍ ቅዱስ ጥያቄዎችና መልሶቻቸው በሚለው ሥር ይገኛል።

jw.org ላይ ላይብረሪ > ተከታታይ ርዕሶች > የመጽሐፍ ቅዱስ ጥያቄዎችና መልሶቻቸው በሚለው ሥር ይገኛል።

^ ***sjj መዝ. 39 በአምላክ ዘንድ ጥሩ ስም ማትረፍ***
መዝሙር 39
በአምላክ ዘንድ ጥሩ ስም ማትረፍ
(መክብብ 7:1)
1. በ’ያንዳንዱ ቀን፣ በዕድሜያችን ዘመን፣
ጥሩ ስም ማትረፍ ነው ፍላጎታችን።
ብናደርግ ባምላክ ፊት መልካም የሆነውን፣
ልቡን ማስደሰት እንችላለን።
2. ዝና ለማግኘት ብንደክም፣ ብንጥር፣
ዓለም ቢወደን፣ ቢሰጠንም ክብር፣
አይረባም ከንቱ ነው፤ ካምላክ ያርቀናል።
በፊቱ ሞገስ ያሳጣናል።
3. በይሖዋ ’ምላክ የሕይወት መጽሐፍ፣
እንፈልጋለን ስማችን እንዲጻፍ።
ባምላክ እንታመን፤ ለእውነት እንቁም፤
መልካም ስም ይዘን ለዘላለም።
(በተጨማሪም ዘፍ. 11:4⁠ን፣ ምሳሌ 22:1⁠ን፣ ሚል. 3:16⁠ን እና ራእይ 20:15⁠ን ተመልከት።)



^ ***sjj መዝ. 135 የይሖዋ ፍቅራዊ ግብዣ፦ ‘ልጄ ሆይ፣ ጥበበኛ ሁን’***
መዝሙር 135
የይሖዋ ፍቅራዊ ግብዣ፦  ‘ልጄ ሆይ፣ ጥበበኛ ሁን’
(ምሳሌ 27:11)
1. እናንተ ወጣቶች
ስጡኝ ልባችሁን።
የሚሰድበኝ ጠላት
አፍሮ ይድፋ ’ንገቱን።
ሕይወታችሁን ብትሰጡኝ
በምርጫችሁ፣
ያኔ ያውቃል ዓለም
የኔ ’ንደሆናችሁ።
(አዝማች)
ወንዶችና ሴቶች ልጆቼ፣
ጠቢብ ሁኑ አስደስቱኝ።
ሙሉ ልባችሁንም ስጡኝ፤
በምርጫችሁ አወድሱኝ።
2. ምርጣችሁን ስትሰጡኝ
ደስ ይበላችሁ፤
ብትወድቁ እንኳ
አለሁ ከጎናችሁ፣
ማንም ቢተዋችሁ
ወይም ቢከዳችሁ፣
መቼም ቢሆን አልጥላችሁም
አይዟችሁ።
(አዝማች)
ወንዶችና ሴቶች ልጆቼ፣
ጠቢብ ሁኑ አስደስቱኝ።
ሙሉ ልባችሁንም ስጡኝ፤
በምርጫችሁ አወድሱኝ።
(በተጨማሪም ዘዳ. 6:5⁠ን፣ መክ. 11:9⁠ን እና ኢሳ. 41:13⁠ን ተመልከት።)









^ ***sjj መዝ. 85 አንዳችን ሌላውን መቀበል***
መዝሙር 85
አንዳችን ሌላውን መቀበል
(ሮም 15:7)
1. ዛሬ ከኛ ጋር የተገኛችሁ፣
ደስ ብሎናል ስለመጣችሁ።
ቃሉን ’ንድንሰማ አምላክ ጋብዞናል፤
ጥሪውን አክብረን ቤቱ ተገኝተናል።
2. ይሖዋ ሰጠን ውድ ወንድሞችን፤
ሁሌም በደስታ ’ሚቀበሉን።
እናክብራቸው እንዲህ ያሉትን፤
እኛም እንቀበል እንግዶቻችንን።
3. ቅኖች እውነትን መጥተው ’ንዲማሩ፣
ለሰው ሁሉ ተከፍቷል በሩ።
ልባዊ ፍቅር እናሳያቸው፤
በ’የሱስ በኩል ነው አምላክ የሳባቸው።
(በተጨማሪም ዮሐ. 6:44⁠ን፣ ፊልጵ. 2:29⁠ን እና ራእይ 22:17⁠ን ተመልከት።)



^ ***sjj መዝ. 79 ጸንተው እንዲቆሙ አስተምሯቸው***
መዝሙር 79
ጸንተው እንዲቆሙ አስተምሯቸው
(ማቴዎስ 28:19, 20)
1. ደስ ይላል፣ ማስተማር ቅኖችን
ማየት እድገታቸውን፤
እውነትም ሲሆን የራሳቸው፣
ይሖዋ ሲመራቸው።
(አዝማች)
ይሖዋ ሆይ፣ ስማን ’ባክህ
በ’የሱስ ስም ስንለምንህ፤
ጥበቃህ አይለያቸው።
ምኞታችን በርትተው ማየት ነው፣ ጸንተው።
2. ስንጸልይ ነበር በየ’ለቱ፤
ፈተናን እንዲወጡ።
አስተማርን፣ ረዳን ጊዜ ሰጥተን፤
እነሱም በረቱልን።
(አዝማች)
ይሖዋ ሆይ፣ ስማን ’ባክህ
በ’የሱስ ስም ስንለምንህ፤
ጥበቃህ አይለያቸው።
ምኞታችን በርትተው ማየት ነው፣ ጸንተው።
3. ባምላክ ላይ ይሁን ትምክ’ታቸው፤
ድፍረት እንዲኖራቸው።
ታዛዦች ከሆኑ፣ ከጸኑ፤
ለሕይወት ይበቃሉ።
(አዝማች)
ይሖዋ ሆይ፣ ስማን ’ባክህ
በ’የሱስ ስም ስንለምንህ፤
ጥበቃህ አይለያቸው።
ምኞታችን በርትተው ማየት ነው፣ ጸንተው።
(በተጨማሪም ሉቃስ 6:48⁠ን፣ ሥራ 5:42⁠ን እና ፊልጵ. 4:1⁠ን ተመልከት።)









^ ***sjj መዝ. 94 ለአምላክ ቃል አመስጋኝ መሆን***
መዝሙር 94
ለአምላክ ቃል አመስጋኝ መሆን
(ፊልጵስዩስ 2:16)
1. ይሖዋ አባት ሆይ፣ ደርሶናል ቃልህ፤
ማመስገን እንሻለን ለስጦታህ።
በመንፈስህ በመምራት
አ’ጻፍክ ሐሳብህን፤
ቃልህ ብርሃን ሆነን፤ እውነትን ተማርን።
2. ወደ ልብ ይዘልቃል፤ ቃልህ አለው ኃይል፤
መንፈስንና ነፍስን ይለያያል።
እንከን የለውም ሕግህ፤
ፍጹም ነው ት’ዛዝህ፤
አስተማማኝ ናቸው መመሪያዎችህ።
3. በሰዎች ተጠቅመህ ባ’ጻፍከው ቃልህ
ልባችን ተነካ፤ አንተን አወቅንህ።
ቃልህን ሰጥተኸናል፤
ይድረስህ ምስጋና፤
እምነታችን ይደግ፣ ይሁን ጠንካራ።
(በተጨማሪም መዝ. 19:9⁠፤ 119:16, 162⁠ን፣ 2 ጢሞ. 3:16⁠ን፣ ያዕ. 5:17⁠ን እና 2 ጴጥ. 1:21⁠ን ተመልከት።)



^ ***sjj መዝ. 96 የአምላክ መጽሐፍ ውድ ሀብት ነው***
መዝሙር 96
የአምላክ መጽሐፍ ውድ ሀብት ነው
(ምሳሌ 2:1)
1. በእውቀት የተሞላ መጽሐፍ አለ፤
ሰላምን፣ ደስታን፣ ተስፋን ያዘለ።
ሐሳቦቹ ግሩም፣ ኃይልም ያላቸው፤
ብርሃን፣ ሕይወት የሚሰጡ ናቸው።
መጽሐፍ ቅዱስ ነው ይህ አስደናቂ ሀብት።
ጸሐፊዎቹን አምላክ መራቸው፤
ይሖዋን ይወዳሉ ከልባቸው፤
ያምላክ መንፈስ ነው ያነሳሳቸው።
2. ስላምላክ ፍጥረት ጻፉ እውነታውን፤
ጽንፋለም የ’ጁ ሥራ መሆኑን።
ሰው ሲፈጠር ፍጹም መሆኑን ጻፉ፤
በኋላም ከገነት መባረሩን።
ተርከዋል አንድ መልአክ የሠራውን፤
ያምላክን ሥልጣን መገዳደሩን።
ይህም ኃጢያትና ሐዘን አምጥቷል፤
በቅርቡ ግን አምላክ ድል ያደርጋል።
3. ዛሬ ደስታችን እጥፍ ድርብ ሆኗል፤
የአምላክ መንግሥት መግዛት ጀምሯል።
ለሰው ሁሉ እንስበክ ምሥራቹን፤
በስፋት እናውጅ በረከቱን።
በዚህ መጽሐፍ ነው ይህንን ያወቅነው፤
በ’ርግጥም ቃሉ አስደናቂ ነው።
ስናነበው ልባችን ይረጋጋል፤
ሕያው መጽሐፍ ነው፤ መንፈስ ያድሳል።
(በተጨማሪም 2 ጢሞ. 3:16⁠ን እና 2 ጴጥ. 1:21⁠ን ተመልከት።)



^ ***rsg18 ገጽ 26 መጽሐፍ ቅዱስ***
መጽሐፍ ቅዱስን ማንበብና መረዳት
መጽሐፍ ቅዱስን በተሳሳተ መንገድ መረዳት ያለው አደጋ መጠበቂያ ግንብ (ለሕዝብ የሚሰራጭ) ቁ. 1 2017
❐ መጠበቂያ ግንብ (ለሕዝብ የሚሰራጭ) ቁ. 1 2017
መጽሐፍ ቅዱስን ማንበብ ያለብኝ ለምንድን ነው?
መጽሐፍ ቅዱስን ማንበብ መጀመር የምችለው እንዴት ነው
የመጽሐፍ ቅዱስን ንባቤን አስደሳች ማድረግ የምችለው እንዴት ነው?
መጽሐፍ ቅዱስ ሕይወቴ እንዲሻሻል የሚረዳኝ እንዴት ነው?
ከሰማይ ወፎች የምናገኘው ትምህርት መጠበቂያ ግንብ (ለሕዝብ የሚሰራጭ) ቁ. 6 2016
‘ይህ የአንተ ፈቃድ ነው’ መጠበቂያ ግንብ፣ 3/15/2015
የአንባቢያን ጥያቄዎች፦ ጽሑፎቻችን ጥላ ስለሚሆኑ ነገሮችና ስለ እውነተኛዎቹ ነገሮች ማብራሪያ መስጠታቸው እየቀረ የመጣው ለምንድን ነው? መጠበቂያ ግንብ፣ 3/15/2015
ቀለማት ምን ተጽዕኖ ያሳድሩብሃል? መጠበቂያ ግንብ፣ 10/1/2013
መጽሐፍ ቅዱስን ለመረዳት የሚያስችል ቁልፍ ንቁ! 11/2012
ዕብራይስጥ እና ግሪክኛ መማር ያስፈልግሃል? መጠበቂያ ግንብ፣ 11/1/2009
❐ መጠበቂያ ግንብ፣ 7/1/2009
የመጽሐፍ ቅዱስን ሐሳብ መረዳት ይቻላል?
1. አምላክን እንዲረዳህ ጠይቀው
2. አስተሳሰብህን ሰፋ አድርገህ አንብበው
3. ሌሎች የሚሰጡህን እርዳታ ተቀበል
በመጽሐፍ ቅዱስ ውስጥ የሚገኙ ዘይቤያዊ አነጋገሮችን ትረዳቸዋለህ? መጠበቂያ ግንብ፣ 5/1/2009
❐ መጠበቂያ ግንብ፣ 4/1/2006
መጽሐፍ ቅዱስን በመረዳት ደስታ ማግኘት ትችላለህ
መጽሐፍ ቅዱስን ለመረዳት ምን ያስፈልግሃል?
❐ መጠበቂያ ግንብ፣ 7/1/2001
መጽሐፍ ቅዱስን ለማወቅ የሚያስችል እርዳታ
መጽሐፍ ቅዱስን ማጥናት ያለብህ ለምንድን ነው?
መጽሐፍ ቅዱስ የምሥጢር ጽሕፈት አለውን? መጠበቂያ ግንብ፣ 4/1/2000
የመጽሐፍ ቅዱስን መሠረታዊ ሥርዓቶች ተግባራዊ ማድረግ
ክርስቲያናዊ ሕይወት ➤ የመጽሐፍ ቅዱስ ንባብ እና ጥናት ➤ የመጽሐፍ ቅዱስን መሠረታዊ ሥርዓቶች ተግባራዊ ማድረግ የሚለውን ተመልከት









^ ***sjj መዝ. 129 ጸንተን እንጠብቃለን***
መዝሙር 129
ጸንተን እንጠብቃለን
(ማቴዎስ 24:13)
1. በፈተና ወቅት
ክርስቶስ መጽናት የቻለው፣
የሚያገኘውን
ሽልማት በማሰቡ ነው።
በተስፋው ላይ ነበር
ትኩረቱ ያረፈው።
(አዝማች)
መጽናት ያስፈልገናል፤
መቆም በ’ምነታችን።
ፍቅሩ ዋስትናችን ነው፤
ጸንቶ መኖር ነው ሁሌም ግባችን።
2. ችግር፣ መከራ
ለጊዜው ይደርስብናል።
አሁን ብናዝንም
ይታየናል ብሩሕ ተስፋ።
ያ ጊዜ ’ስኪመጣ
ወደፊት እንግፋ።
(አዝማች)
መጽናት ያስፈልገናል፤
መቆም በ’ምነታችን።
ፍቅሩ ዋስትናችን ነው፤
ጸንቶ መኖር ነው ሁሌም ግባችን።
3. ተስፋ አንቆርጥም፤
በውስጣችን ፍርሃት የለም።
ታማኞች እንሁን፣
ስንጠብቅ የአምላክን ቀን።
በእምነት እንጽና፤
ጊዜው በጣም ቀርቧል።
(አዝማች)
መጽናት ያስፈልገናል፤
መቆም በ’ምነታችን።
ፍቅሩ ዋስትናችን ነው፤
ጸንቶ መኖር ነው ሁሌም ግባችን።
(በተጨማሪም ሥራ 20:19, 20⁠ን፣ ያዕ. 1:12⁠ን እና 1 ጴጥ. 4:12-14⁠ን ተመልከት።)



^ ***sjj መዝ. 106 ፍቅርን ማዳበር***
መዝሙር 106
ፍቅርን ማዳበር
(1 ቆሮንቶስ 13:1-8)
1. ወደ አምላክ እንጸልያለን፤
ባሕርያቱን እንዲያላብሰን።
በተለይ ከሁሉም ’ሚልቀው፣
የመንፈሱ ውጤት ፍቅር ነው።
ችሎታ፣ ጥበብ፣ ድፍረት ኖሮን፣
ፍቅር ከሌለን ግን ከንቱ ነን።
አምላክ እንዲረዳን ከጸለይን
ታማኝ ፍቅር እናሳያለን።
2. ፍቅር አይሰስትም፣ ለጋስ ነው፤
ስለ ሌሎች ነው የሚያስበው።
ፍቅር በደልን ችሎ ያልፋል፤
ታጋሽ ነው፤ ከልብ ይቅር ይላል።
እንችላለን ችግር፣ መከራ፣
ፍቅራችን ከሆነ ጠንካራ።
ምንም ዓይነት ችግር ቢገጥመን፣
ፍቅር አይከስምም ያልፋል ሁሉን።
(በተጨማሪም ዮሐ. 21:17⁠ን፣ 1 ቆሮ. 13:13⁠ን እና ገላ. 6:2⁠ን ተመልከት።)









^ ***sjj መዝ. 124 ምንጊዜም ታማኝ መሆን***
መዝሙር 124
ምንጊዜም ታማኝ መሆን
(መዝሙር 18:25)
1. ለይሖዋ ታማኝ መሆን
ከልብ እንፈልጋለን፤
የሱ ንብረት ስለሆንን
እንታዘዘዋለን።
ምክሮቹ ስለሚበጁን
በተግባር ’ናውላቸው።
እሱ ታማኝ ስለሆነ
አንፈልግም ልንርቀው።
2. ታማኝ እንሁን ለወንድሞች፤
ችግር ሲያጋጥማቸው
አሳቢነት፣ ደግነትን
በተግባር ’ናሳያቸው።
ወንድሞችን፣ እህቶችን
ከልብ እናክብራቸው።
ቃሉ ይበልጥ ያቀራርበን፤
መቼም አንለያቸው።
3. ለተሾሙ ውድ ወንድሞች
ታማኝነት እናሳይ፤
ለሚሰጡን አመራርም
እንታዘዝ ሳንዘገይ።
ይሖዋ ይባርከናል፤
እኛም እንበረታለን።
ለይሖዋ ታማኝ ከሆን
ንብረቱ እንሆናለን።
(በተጨማሪም መዝ. 149:1⁠ን፣ 1 ጢሞ. 2:8⁠ን እና ዕብ. 13:17⁠ን ተመልከት።)



^ ***sjj መዝ. 149 የድል መዝሙር***
መዝሙር 149
የድል መዝሙር
(ዘፀአት 15:1)
1. ላምላክ ዘምሩ፤ ታላቅ ስሙ ገናና ሆኗል።
የግብፅን ሠራዊት በቀይ ባሕር ውስጥ ጥሏል።
ያህን አክብሩት፤
የለም እሱን የሚተካከል።
ይሖዋ ነው ስሙ፤
ታላቅ ድል ተቀዳጅቷል።
(አዝማች)
አምላካችን ወደር የለህም፤
አንተ አትለወጥ ለዘላለም።
በቅርብ በማጥፋት ጠላቶችህን፣
ታስቀድሳለህ ስምህን።
2. ዛሬም ልዑሉን ’ሚቃወሙ ብሔራት ሁሉ፣
ኃያላን ቢሆኑም
ተዋርደው ይጠፋሉ።
ጥፋት ይመጣል፤
ከአርማጌዶን አያመልጡም።
በቅርብ ጊዜ ሁሉም
ያውቃሉ ያምላክን ስም።
(አዝማች)
አምላካችን ወደር የለህም፤
አንተ አትለወጥ ለዘላለም።
በቅርብ በማጥፋት ጠላቶችህን፣
ታስቀድሳለህ ስምህን።
(በተጨማሪም መዝ. 2:2, 9⁠፤ 92:8⁠ን፣ ሚል. 3:6⁠ን እና ራእይ 16:16⁠ን ተመልከት።)












^ ***ijwex ርዕስ 9 ቄሱ ለጥያቄዎቹ መልስ አገኘ***
ቄሱ ለጥያቄዎቹ መልስ አገኘ
ኤሊሶ የተባለች አንዲት የይሖዋ ምሥክር አንዲትን ሴት መጽሐፍ ቅዱስ ስታስጠና ሁለት ያልተጠበቁ እንግዶች ወደ ሴትየዋ ቤት መጡ። የመጡት አንድ ቄስና ባለቤቱ ነበሩ። ሰዎቹ ከጥቂት ጊዜ በፊት ብቸኛ ልጃቸው ታሞ እንደሞተባቸው ለኤሊሶ ነገሯት።
ኤሊሶ በልጃቸው ሞት ከልቧ ማዘኗን ስትገልጽላቸው ቄሱና ባለቤቱ ምርር ብለው ማልቀስ ጀመሩ። ከዚያም ቄሱ በቁጣ እንዲህ አለ፦ “አምላክ እንዲህ ያለ ፈተና እንዲደርስብኝ የፈቀደው ለምን እንደሆነ ሊገባኝ አልቻለም! አንድ ልጄን እንዴት ይወስድብኛል? ለ28 ዓመታት አምላክን አገልግያለሁ፤ ብዙ መልካም ነገሮች ሠርቻለሁ፤ ታዲያ ውለታዬ ይህ ነው? አምላክ ልጄን የገደለብኝ ለምንድን ነው?”
ኤሊሶ ልጃቸውን የገደለባቸው አምላክ እንዳልሆነ ለቄሱና ለባለቤቱ አስረዳቻቸው። ከዚያም ስለ ቤዛውና ስለ ትንሣኤ እንዲሁም አምላክ መጥፎ ነገር እንዲደርስ የሚፈቅደው ለምን እንደሆነ አወያየቻቸው። ቄሱና ባለቤቱም የሰጠቻቸው መልስ የጸሎታቸው ምላሽ እንደሆነ ነገሯት።
በቀጣዩ ሳምንት ሴትየዋ መጽሐፍ ቅዱስን ስታጠና ቄሱና ባለቤቱ አብረው በጥናቱ ላይ ተካፈሉ። ኤሊሶና ሴትየዋ የሚያጠኑት ትክክለኛው የመጽሐፍ ቅዱስ ትምህርት ምንድን ነው? ከተባለው መጽሐፍ ላይ “በሞት የተለዩህ የምትወዳቸው ሰዎች ያላቸው እውነተኛ ተስፋ” የሚለውን ምዕራፍ ነበር። ባልና ሚስቱ በውይይቱ ላይ ሞቅ ያለ ተሳትፎ ያደርጉ ነበር።
በኋላም ባልና ሚስቱ በተብሊሲ፣ ጆርጂያ በተካሄደው ልዩ የክልል ስብሰባ ላይ ተገኙ። እዚያ ባዩት አንድነትና እውነተኛ ፍቅር ልባቸው በጥልቅ ተነካ፤ እነዚህን ባሕርያት በቤተ ክርስቲያናቸው አባላት ላይ ለመቅረጽ ለረጅም ጊዜ ጥረት ቢያደርጉም አልተሳካላቸውም ነበር።
​​​​​​​



^ ***ijwbq ርዕስ 149 “ዓይን ስለ ዓይን” ሲባል ምን ማለት ነው?***
“ዓይን ስለ ዓይን” ሲባል ምን ማለት ነው?
መጽሐፍ ቅዱስ ምን ይላል?
“ዓይን ስለ ዓይን” የሚለው ትእዛዝ አምላክ በሙሴ በኩል ለጥንት እስራኤላውያን ከሰጣቸው ሕግ አንዱ ነው፤ ኢየሱስም በተራራው ስብከቱ ላይ ጠቅሶታል። (ማቴዎስ 5:38፤ ዘፀአት 21:24, 25፤ ዘዳግም 19:21) ይህ ሕግ ለጥፋተኞች የሚሰጠው ፍርድ ከጥፋታቸው ጋር የሚመጣጠን መሆን እንዳለበት ያሳያል።
ይህ ሕግ ተፈጻሚ የሚሆነው አንድ ሰው በሌላው ላይ ሆን ብሎ ጉዳት ሲያደርስ ነው። እንደዚህ ዓይነት ድርጊት የሚፈጽምን ሰው በተመለከተ የሙሴ ሕግ እንዲህ ይላል፦ “ስብራት ስለ ስብራት፣ ዓይን ስለ ዓይን፣ ጥርስ ስለ ጥርስ ይሁን፤ በሰውየው ላይ ያደረሰው ዓይነት ጉዳት በእሱ ላይ እንዲደርስ ይደረግ።”—ዘሌዋውያን 24:20
“ዓይን ስለ ዓይን” የሚለው ሕግ ዓላማው ምን ነበር?
“ዓይን ስለ ዓይን” የሚለው ሕግ በክርስቲያኖች ላይ ይሠራል?
“ዓይን ስለ ዓይን” የሚለውን ሕግ በተመለከተ የተሳሳቱ አመለካከቶች
ኢየሱስ የተሳሳተውን አመለካከት አርሟል
“ዓይን ስለ ዓይን” የሚለው ሕግ ዓላማው ምን ነበር?
“ዓይን ስለ ዓይን” የሚለው ሕግ ሰዎች ሲበደሉ የበቀል እርምጃ እንዲወስዱ የሚፈቅድ አይደለም። ከዚህ በተቃራኒ፣ የተሾሙ ዳኞች በጣም ጥብቅ ወይም ልል ሳይሆኑ ተገቢ የሆነ የቅጣት ፍርድ እንዲያስተላልፉ የሚረዳ ነው።
ከዚህም ሌላ ሕጉ በሌሎች ላይ ሆን ብለው ጉዳት ለሚያደርሱ ወይም ይህን ለማድረግ ለሚያሴሩ ሰዎች እንደ ማስጠንቀቂያ ያገለግል ነበር። ሕጉ እንዲህ ይላል፦ “ሌሎችም ይህን [አምላክ የወሰደውን ፍትሐዊ እርምጃ] ሲሰሙ ይፈራሉ፤ በመካከልህም እንዲህ ያለ መጥፎ ነገር ፈጽሞ ዳግመኛ አያደርጉም።”—ዘዳግም 19:20
“ዓይን ስለ ዓይን” የሚለው ሕግ በክርስቲያኖች ላይ ይሠራል?
አይሠራም፤ ክርስቲያኖች በዚህ ሕግ እንዲመሩ አይጠበቅባቸውም። “ዓይን ስለ ዓይን” የሚለው ደንብ የሙሴ ሕግ ክፍል ሲሆን የሙሴ ሕግ ደግሞ ኢየሱስ መሥዋዕት ሆኖ ሲሞት ተወግዷል።—ሮም 10:4
ያም ቢሆን ሕጉ ስለ አምላክ አስተሳሰብ ለማወቅ ያስችለናል። ለምሳሌ ያህል፣ አምላክ ለፍትሕ ትልቅ ቦታ እንደሚሰጥ እንማራለን። (መዝሙር 89:14) እንዲሁም ከፍትሕ ጋር በተያያዘ የአምላክ መሥፈርት ምን እንደሆነ ይኸውም ጥፋት የሠሩ ሰዎች “በተገቢው መጠን” መቀጣት እንዳለባቸው ይጠቁማል።—ኤርምያስ 30:11
“ዓይን ስለ ዓይን” የሚለውን ሕግ በተመለከተ የተሳሳቱ አመለካከቶች
የተሳሳተ አመለካከት፦ “ዓይን ስለ ዓይን” የሚለው ሕግ ጭካኔ የሚንጸባረቅበት ነው።
እውነታው፦ ሕጉ ፍትሕ እንዲፈጸም ሲባል ጭካኔ የሚንጸባረቅበት ቅጣት እንዲበየን አይፈቅድም። ከዚህ ይልቅ በሕጉ መሠረት፣ ቅጣት ከመበየኑ በፊት ብቃት ያላቸው ዳኞች ጉዳዩን መመርመር እንዲሁም ጥፋቱ ሆን ተብሎ የተሠራ መሆን አለመሆኑን ማጣራት ይኖርባቸዋል፤ ሕጉ በትክክል ተግባራዊ ሆኗል ሊባል የሚችለው እንዲህ ካደረጉ ብቻ ነው። (ዘፀአት 21:28-30፤ ዘኁልቁ 35:22-25) “ዓይን ስለ ዓይን” የሚለው ሕግ ከተፈጸመው ጥፋት ጋር የማይመጣጠን ቅጣት እንዳይተላለፍ ይረዳል።
የተሳሳተ አመለካከት፦ “ዓይን ስለ ዓይን” የሚለው ሕግ ማብቂያ የሌለው በቀልን ያበረታታል።
እውነታው፦ የሙሴ ሕግ “የሕዝብህን ልጆች አትበቀል፤ በእነሱም ላይ ቂም አትያዝ” ይላል። (ዘሌዋውያን 19:18) ሕጉ ሰዎች የራሳቸውን የበቀል እርምጃ እንዲወስዱ ከማበረታታት ይልቅ በአምላክና ፍትሕን ለማስፈን ሲል ባቋቋመው የሕግ ሥርዓት ላይ እንዲተማመኑ ያበረታታ ነበር።—ዘዳግም 32:35
ኢየሱስ የተሳሳተውን አመለካከት አርሟል
ኢየሱስ “ዓይን ስለ ዓይን” የሚለውን ሕግ አንዳንዶች በተሳሳተ መንገድ እንደተረዱት አውቆ ነበር። በመሆኑም እንዲህ በማለት አርሟቸዋል፦ “‘ዓይን ስለ ዓይን፣ ጥርስ ስለ ጥርስ’ እንደተባለ ሰምታችኋል። እኔ ግን እላችኋለሁ፣ ክፉን ሰው አትቃወሙት፤ ከዚህ ይልቅ ቀኝ ጉንጭህን በጥፊ ለሚመታህ ሌላኛውን ደግሞ አዙርለት።”—ማቴዎስ 5:38, 39
ኢየሱስ “እንደተባለ ሰምታችኋል” ማለቱን ልብ እንበል። ኢየሱስ ይህን ሲል፣ አጸፋ መመለስ ተገቢ እንደሆነ ስለሚያስተምሩ የአይሁድ ሃይማኖት መሪዎች መናገሩ ሳይሆን አይቀርም። አዳም ክላርክ የተባሉ የመጽሐፍ ቅዱስ ምሁር እንዲህ ብለዋል፦ “አይሁድ ይህን ሕግ [ዓይን ስለ ዓይን የሚለውን] . . . የግል ቅራኔዎቻቸውንና በቂም በቀል መንፈስ ተነሳስተው የሚፈጽሟቸውን የተለያዩ የግፍ ተግባሮች ተገቢ አስመስለው ለማቅረብ እንደ ምክንያት አድርገው ሳይጠቀሙበት አልቀሩም።” እነዚህ የሃይማኖት መሪዎች በቀልን በማበረታታት የአምላክን ሕግ አጣመዋል።—ማርቆስ 7:13
ከእነዚህ ሰዎች በተቃራኒ ኢየሱስ በአምላክ ሕጎች ውስጥ ጎልቶ የሚታየው ባሕርይ ፍቅር መሆኑን ተናግሯል። እንዲህ ብሏል፦ “‘አምላክህን ይሖዋን . . . ውደድ።’ ይህ ከሁሉ የሚበልጠውና የመጀመሪያው ትእዛዝ ነው። ሁለተኛውም ይህንኑ የሚመስል ሲሆን ‘ባልንጀራህን እንደ ራስህ ውደድ’ ይላል። መላው ሕግም ሆነ የነቢያት ቃል በእነዚህ ሁለት ትእዛዛት ላይ የተመሠረቱ ናቸው።” (ማቴዎስ 22:37-40) ኢየሱስ የእውነተኛ ተከታዮቹ መለያ እንደሚሆን የጠቀሰው ፍቅርን እንጂ በቀልን አይደለም።—ዮሐንስ 13:34, 35
[የግርጌ ማስታወሻ]
ይህ መሠረታዊ ሐሳብ፣ አንዳንድ ጊዜ በላቲን ሌክስ ታሊዮኒስ በመባል የሚታወቅ ሲሆን በአንዳንድ የጥንት ማኅበረሰቦች የሕግ ሥርዓት ውስጥም ይገኛል።
​​​​​​

